लेखनी का पैनापन प्रारंभ से ही रहा
पूज्य गुरुदेव ने यह कथा 18 अगस्त 1936 में दैनिक ‘‘सैनिक’’ के लिए अपनी युवावस्था में लिखी थी। इसे पढ़कर घटनाक्रम के साथ भाव संवेदनाएँ तथा प्रखर प्रेरणाएँ उभारने की उनकी अद्भुत क्षमता का बोध होता है। भाव संवेदना की गहराई के साथ वैचारिक चुटीलापन किस कुशलता से गूँथा गया है, हृदय की गहराई से, प्रज्ञा की किस ऊँचाई से उभरा है, उनका यह सामाजिक अभियान, इसकी झलक मिलती है...
माँ की समाधि

राजपूतों के घर में लड़कियों का पैदा होना एक तरह का अशगुन है। जब मैं इस घर में आई थी, तो घर में कितनी ही स्त्रियाँ थीं, पर किसी को लड़की पैदा नहीं हुई। जब से यह तेरी कलमुँही बहू आई है, लड़कियाँ ही लड़कियाँ जनहीं है। मेरी पहली जेठानी के दो ही लड़कियाँ पैदा हुई थीं कि जेठजी ने उसे तलवार के घाट उतार दिया और दूसरी शादी कर ली। पर अब तो जमाना ही बदल गया है, मर्द औरतों के गुलाम हो गए हैं। छः लड़कियाँ जन चुकी है, मगर बहू से कुछ कहता ही नहीं।

नहीं माताजी, ऐसी बात नहीं है। मैं क्या कोई राजपूतों की शान को बट्टा लगाऊँगा, जब खानदान भर में लड़कियाँ पैदा नहीं होतीं, तो मेरे ही यहाँ क्यों होनी चाहिए? मैंने तो उससे पहिले ही साफ-साफ कह दिया था, पर खैर, अब की बार और आने दो। पहली लड़कियों की भाँति इसकी भी समाधि बनाए देते हैं, परन्तु आगे भी ऐसा ही हुआ, तो जरूर उसे अपनी जिन्दगी से हाथ धोना पड़ेगा।

माता ने कहा, तेरी इच्छा। मुझे कोई पूछता थोड़े ही है, मैं तो वैसे ही कह उठी, तेरा जी जो चाहे, सो कर। राजपूत सिर नीचा किये किसी विचारधारा में बहने लगा।

उस राजपूत के घर में लड़की पैदा हुई थी। पहले भी पाँच लड़कियाँ हो चुकी थीं, जो कुल प्रथा के अनुसार अपनी समाधि में सो रहीं थीं। राजपूत की माता अपने बेटे को वही सिखा रही थी, जो उसने अपनी ससुराल में बचपन से लेकर इस बुढ़ापे तक देखा था। इतने लम्बे समय तक उस वातावरण ने बुढ़िया के विचारों को परिपक्व कर दिया था, उसकी धुँधली आँखें न तो उस कुल प्रथा में त्रुटि देख पाती थीं, न पाप। कन्या जनने वाली कई स्त्रियों को उसने अपनी आँखों के सामने कत्ल होते देखा था। हो सकता है कि आरंभ में उसके हृदय में कुछ करुणा उत्पन्न हुई हो परन्तु वातावरण एक जबरदस्त चीज है। मनुष्य के स्वभाव और धर्म में वह बहुत कुछ परिवर्तन कर देता है। आपने देखा नहीं, बच्चा कितना कोमल होता है। चींटी के मर जाने पर भी रोता है, लेकिन वही बालक बूचड़खाने में काम करने के बाद एक निष्ठुर हत्यारा बन जाता है। उसे अपने काम पर न तो घृणा होती है और न पश्चाताप! अपनी माता की भाँति नवयुवक भी उसी प्रकार के विचार रखता था। यह बात अलग थी कि माँ शक्कर थी, तो बेटा गुड़। कई बार उसके जी में आया कि इस स्त्री को खत्म कर दे; पर उसका हाथ रुक जाता। सुन्दर और पतिभक्ता पत्नी के अनेक प्रेममय संस्मरण उसके वज्र हृदय पर एक क्षण के लिए हलचल मचा देते।

राजपूत सोच रहा था, ‘‘अब चारा ही क्या है, लड़कियों का इस हाथ से किसी को कन्यादान देकर अपने कुल को दाग थोड़े ही लगाऊँगा? बस मर्यादा की रक्षा करना मेरा कर्त्तव्य है। इस लड़की को तो स्वर्ग पुहँचा ही दिया जाएगा, किन्तु फिर आगे क्या होगा? यदि स्त्री की यह गति रही तो उसे भी भगवती के घाट उतारना ही पड़ेगा। ’’ उसका मस्तिष्क, धर्म, विचार और मनुष्यत्व, अपनी कौटुम्बिक परम्परा में इस प्रकार जकड़ा हुआ था कि न तो हिलता था और न हिलना पसंद करता था।

शक्ति ऐसी ही चीज है। सृष्टि के आदि से आज तक के इतिहास पर एक बार विचार कीजिए, आपको यह प्रत्यक्ष दिखाई देगा कि जिसके हाथ में शक्ति हुई है, उसने उसका दुरुपयोग किया है। हम गरीबों की हिमायत करते हैं-सहृदयता की दुहाई देते हैं- परन्तु जब हाथों में शक्ति होती है- निरंकुश हो जाते हैं तो उसका मनमाना उपयोग करते हैं। स्त्री के सम्बन्ध में भी यही बात है। आदमी ने उसके ऊपर मनमाना जुल्म किया और आज उसे मनुष्यत्व की जननी-देवी के स्थान से घसीटकर, पर्दे में रहने वाली, पैरों की जूती और धन के रूप में ला खड़ा किया है। आदमी की बनाई हुई शैतानी धर्म-पुस्तकों ने उनको पर्दे में रखने की, ताड़ने की, अशिक्षित रखने की, कत्ल करने की मनमानी आज्ञाएँ दी हैं। आज भी हम उन किताबों को सिर पर रखकर नाचते हैं और उनके आधार पर अपने नृशंस अधिकारों को ईश्वर की आज्ञा सिद्ध करने की दुहाई देते हैं।

यह उसी शक्ति का दुरुपयोग था कि एक पति पर प्राण देने वाली लक्ष्मी जैसी सुन्दर अबला के गले पर छुरी रखने की बात सोची जा रही थी, क्योंकि वह बार-बार लड़कियाँ जनती थी। पति अपनी कामुकता को शान्त करने के लिए इच्छानुभोग कर सकता है। उसे रोकने की वह आवश्यकता नहीं समझता, परन्तु उसका परिणाम देखकर स्वयं निर्दोष बनता है और पत्नी को उसकी सजा देना चाहता है। आप इसे देखकर आश्चर्य मत कीजिए, यह शक्ति का प्रभाव है। मनुष्य शक्तिशाली है। उसने अपने से निर्बलों पर सदैव ऐसा ही किया है।

राजपूत-रमणी, आखिर-अबला-स्त्री थी। प्रसूति गृह में पड़ी अपने भाग्य को कोस रही थी। वह अभी युवती ही थी, ससुराल की राक्षसी विचारधारा अब तक उसे अपने अनरूप नहीं बना सकी थी। नन्हीं सी नवजात बालिका को देख-देख कर उसका हृदय फटा जाता था वह भय, आशंका और करुणा की मूर्ति बनी हुई थी। अपने अन्नदाताओं के विचारों से वह भली-भाँति परिचित थी। इस लड़की के जन्म के बाद तो उसके मन में एक तूफान चल रहा था। लड़की की समाधि का काला चित्र उसकी आँखों में घूमने लगा और इसके बाद अपनी गरदन पर लटकती हुई तलवार। वह आकाश में उड़ जाना चाहती थी, पर परों का अभाव था। उसने पृथ्वी की ओर ताका; पर कहीं दरवाजा दिखाई न पड़ा। बिलाव द्वारा दबाई गई कबूतरी की तरह स्त्री ने अपनी आँखें बन्द कर ली। वह घर छोड़ कर चली जा सकती थी, पर हिन्दू समाज में यह तो स्त्री के लिए सब से बड़ा कलंक है, हिन्दू ललना अपना प्राण दे देती है, पर यह नहीं करती।

दूसरे दिन पतिदेव ने प्रसूतिगृह में प्रवेश किया। क्रोध से उनके बड़े-बड़े नेत्र लाल हो रहे थे, भौंहें चढ़ी हुई थीं, चेहरा तमतमा रहा था। पति ने उसकी ओर देखा और वह एक बारगी सहम गई। वह प्रियतम के आगे हृदय चीर कर अपनी निर्दोषिता दिखाना चाहती थी- पर सभीत मृगी की भाँति सहम गई, मुँह से एक शब्द न निकाल सकी। 

पति ने गरजते हुए कहा बस हद हो चुकी। एक के बाद एक, इतनी कन्याएँ जन चुकी। याद रखो, अब तुम्हारे साथ बार-बार रियायत नहीं की जा सकती, मेरा वंश डुबाना चाहती हो? या कुल की मर्यादा मिटाना चाहती हो? अबकी बार तुम्हें छोड़े देता हूँ , आगे तुम्हारा सिर होगा और मेरी तलवार।

राजपूत ने लड़की को, स्त्री की गोद से उठा लिया और अपने निश्चित स्थान की ओर ले गया। अबला अपनी पथराई हुई आँखों से चुपचाप देखती रही। आज अपने अबलापन का उसे वास्तविक ज्ञान हुआ।

माता शब्द कितनी करुणापूर्ण है। जब इसका उच्चारण किया जाता है, तो रोमांच हो जाते हैं। बच्चे के लिए वह क्या करती है, इसे आप बाहर से नहीं जान सकते। वह कितने अरमान, कितनी भावनाएँ, कितना प्रेम और कितना त्याग लेकर बालक का पोषण करती है? माता की भावनाओं को हजरत मुहम्मद साहब का हृदय जानता था, उनने कुरान में कहा है ‘‘मेरा स्वर्ग माता के पैरों तले है’’। सचमुच प्रेम का इतना अथाह सागर दूरबीन लगाकर भी आपको कहीं ढूँढ़े न मिलेगा, जितना माता के एक-एक अश्रुकण में।

माता ने अपनी छोटी सी बालिका को गोद से उठकर मृत्यु की दुर्गम घाटी की ओर जाते देखा, उसका हृदय फटने लगा। मृगी जैसे अपने बच्चे का वध देखकर रँभाती है, माता के हृदय से एक करुणापूर्ण आह निकली। उसके पेट की अँतड़िया टूटने लगीं, मस्तिष्क में एक मंथन होने लगा। आँसुओं की एक अविरल धारा आँखों से चलने लगी। लड़की का अबोध हँसता हुआ चेहरा आस-पास हवा में मँडराता हुआ सा दिखाई देने लगा, अब वह अपने को सँभाल न सकी, चारपाई से उठ कर पागलों की तरह उस सुनसान जंगल में लड़कियों की समाधि की ओर दौड़ पड़ी। तीर की तरह उस घनघोर निशा में वहाँ पहुँची। उस घने अँधकार में जहाँ हाथ दिखाई नहीं देता था, उसके मातृ नयनों ने देखा कि सब लड़कियाँ उसकी गोदी में आ गईं और कहने लगीं- माता अब हमें छोड़ के मत जाना। वह चुपचाप वहाँ बैठ गई। उसकी दशा विक्षिप्त जैसी हो गई।

सबेरा हुआ सारे नगर में तलाश हुई, बहू कहीं चली गई। बहू भाग गई, राजपूत इन शब्दों को सुनकर आग बबूला हो गया। वह क्रोध में पागल इधर-उधर दौड़ने लगा। तलाश के बाद मालूम हुआ वह मुर्दा घर में लड़कियों की समाधि के पास बैठी हुई है। राजपूत आपे से बाहर हो गया, स्त्री की इतनी जुर्रत। मेरी इच्छा के विरुद्ध, घर से बाहर और समाधि पर उसकी दृष्टि में यह अक्षम्य अपराध था और उसकी सजा निश्चित थी। 

तलवार लेकर वह वहीं उसी जंगल में पहुँचा, देखा कि वह बैठी हुई है। करुणा से परिपूर्ण हृदय को स्त्री अपने स्वामी के चरणों पर बहा देना चाहती थी। वह जैसे ही अपने पति के पाँवों की ओर बढ़ी कि गरदन पर एक वज्र सा प्रहार पड़ा, उसका सिर भूमि पर जा गिरा। राजपूत ने लड़कियों के गड्ढ़े को ही खोद, उसका शरीर दबा दिया। माता अपनी लड़कियों की छाती से चिपट गई, वह उन्हें छोड़कर सचमुच ही न गई।

उस बात को एक युग बीत गया, परन्तु वह समाधि आज भी ज्यों की त्यों है। कहने वाले कहते हैं कि रात को जब सुनसान हो जाता है, तब एक स्त्री के साथ छः लड़कियाँ खेलती दिखाई देती हैं और कोई पथिक उधर से निकलता है तो समाधि से आवाज आती है- माँ, लड़के, इसी किम्वदन्ती के आधार पर उसे माँ की समाधि कहते हैं।    ए

करुणा उभरे बिना दूसरों की स्थिति और आवश्यकता का भान ही नहीं होता। इस अभाव की स्थिति में लकड़ी चीरना और किसी निरपराध की बोटी-बोटी नोंच लेना प्रायः एक जैसा ही लगता है। किसी के साथ अन्याय बरतने में, सताने-शोषण करने में कुछ भी अनुचित प्रतीत नहीं होता। भावना के अभाव में मनुष्य का अंतराल चट्टान की तरह नीरस-निष्ठुर हो जाता है। संवेदना शून्यों को नर-पशु भी तो नहीं कहा जा सकता, क्योंकि पशुओं की भी अपनी मर्यादाएँ होती हैं, जो प्राकृतिक अनुशासन के विपरीत एक कदम भी नहीं उठाते, भले ही मनुष्य की तुलना में उन्हें असमर्थ - अविकसित माना जाता रहे।  संवेदना आत्मीयता के रूप में विकसित होती है, तब मनुष्य दूसरों के दुःख को अपना दुःख, अन्यों के सुख को अपना सुख मानने लगता है।
                      (सतयुग की वापसी, पृष्ठ 15)
पूज्य गुरुदेव के बालसखा 
पं. बेनीराम शर्मा की डायरी के पन्ने 

एक दिन अचानक आचार्यश्री आँवलखेड़ा आए। मेरे पिता और पं. बेनीराम के सुपुत्र श्री रामकृष्ण शर्मा और कुछ अन्य लोगों के साथ गाँव में घूम-घूमकर सबसे मिले। लोगों से बड़ी आत्मीयता और सहज भाव से सभी का हालचाल पूछते जा रहे थे। तभी गाँव का जमादार ‘गुट्टी’ उन्हें दिखा। आचार्यजी दौड़कर गुट्टी से मिले और बोले-‘‘भाई गुट्टी, तू तो बूढ़ा दिख रहा है। तू ठीक है ना? ’’ यह सवाल करते हुए, उन्होंने गुट्टी को गले लगा लिया और उनकी आँखें गीली हो गई। एक बार दोनों सखा एक-दूसरे से गले मिले तो दोनों के नेत्र जल से भर आए। पं. बेनीराम जी ने आचार्यजी को कृष्ण और अपने को उनके बचपन का मित्र सुदामा बताया।
 
आचार्यजी अपने पैतृक घर के पास पहुँचे। घर की जर्जर अवस्था को देखकर बचपन की स्मृतियाँ सजीव हो रही थीं। प्रधानाचार्य श्री रामकृष्ण शर्मा से कहा-यहाँ एक छोटा सा चबूतरा बना देना, हम अपने इंजीनियर को भेज देंगे। आगे चलकर यहाँ हजारों लोग आया करेंगे।  गुरुदेव गाँव के विद्यालय में पहुँचे। प्रधानाचार्य ने अपनी कुर्सी पर बैठा दिया और कहा  कि आप इस आसन पर बैठकर हमें इस दायित्व के निर्बाध संचालन की शक्ति दीजिए। गुरुदेव ने हँसकर कहा-‘‘रामकृष्ण! तूने हमें आज चेयरमैन बना दिया।’’ फिर चाय पी। जब आचार्यजी वापस चले गए, तब रामकृष्ण जी को चाय के बरतन में मिट्टी के तेल की बू लगी। चाय में गलती से मिट्टी का तेल गिर गया था। अपराधबोध से उन्होंने वन्दनीया माताजी को चिट्ठी लिखी और क्षमायाचना की। माताजी का जवाब आया, जिसमें लिखा था  ‘‘गुरुदेव ने आँवलखेड़ा से वापस आते ही तुम्हारी चाय की प्रशंसा की और कहा कि रामकृष्ण ने हमें बहुत अच्छी चाय पिलाई।’’
 
बाबा बेनीराम जी आचार्यजी को ‘डॉक्टर’ कहते थे। एक दिन मैंने बाबा से सवाल किया कि ‘‘आप आचार्यजी को ‘डॉक्टर’ क्यों कहते हैं?’’ बाबा बोले-‘‘आचार्यजी सच्चे अर्थों में डॉक्टर हैं। आज दुनिया की दशा देख रहे हो। वह लोगों के अन्नमय कोष के गड़बड़ाने के कारण खराब हुई है। आचार्यजी लोगों के अन्नमय कोष को ठीक कर रहे हैं, वह ‘अन्नमय कोष’ के डॉक्टर हैं। वह ‘आनन्दमय कोष’ के भी डॉक्टर हैं; क्योंकि गायत्री मंत्र को जन-जन तक पहुँचाकर पाखण्ड को, छूआ-छूत को दूर किया है, नर-नारी में समानता की है और जाति-वंश के बीच भेद की दीवारों को ढहाया है। उन्होंने सच्चे ब्राह्मण की परिभाषा को परिभाषित किया है।’’

वह भगवद् स्वरूप हैं। नवम्बर 1995 की बात है। 2 जून, 1990 को आचार्यजी के स्थूल शरीर छोड़ने के बाद आँवलखेड़ा में उनके 12 वर्षीय युगसन्धिपुरश्चरण की प्रथम महापूर्णाहुति का अश्वमेध महायज्ञ चल रहा था। बाबा पं. बेनीराम 40 वर्षों से घर के एक कमरे में अपने को बन्द कर ‘श्रीराम मन्त्र’ का जाप करते रहे थे। 

एक दिन गायत्री शक्तिपीठ के व्यवस्थापक ने बाबा से कहा कि ‘‘पण्डित जी चलिए, हम आपको कार में बैठाकर विशाल अश्वमेध-नगर का विहंगावलोकन करा दें।’’ वह बोले ‘‘बेटा, हमने पूरा क्षेत्र देखा है। किसके खेत में यज्ञशाला है और किसके खेत में प्रवचनशाला, हमने सब खुली आँखों से देखा है।’’

व्यवस्थापक ने चकित हो पूछा-‘‘आपने कब देखा।’’ पं. बेनीराम शर्मा बाले-‘‘हमारे आचार्य श्रीराम हमें रोज रात को लिवा ले जाते हैं और यज्ञक्षेत्र दिखाते हैं।’’ इस चर्चा के समय हम भी वहाँ मौजूद थे। हमने पूछा-बाबाजी, वह और क्या कहते हैं? वह बोले-यज्ञ के खत्म होने तक आप रह लो। यज्ञ के बाद हम आपको अपने साथ ले जायेंगे और ठीक ढाई महीने बाद दि. 26 जनवरी, 1996 को हमारे 87-वर्षीय बाबा पं. बेनीराम शर्मा जी निर्वाण को प्राप्त हो गए।’’  ए
‘पाती’ जो सबके पास
नियमित पहुँचती रही

बड़े-बड़े कार्य मात्र संकल्प बल के सहारे संभव हो पाते हैं। अखण्ड-ज्योति का प्रथम पुष्प प्रकाशित करने का दुस्साहस करने के साथ उनने सबको पत्र लिखने के अलावा एक और काम किया था, सबके पते अपने हाथ से लिखे व डाकघर तक भी उन्हें पहुँचाया। प्रथम अंक में यह भी लिखा है कि ‘‘अगला अंक हम निश्चित तिथि पर ही छपाकर तैयार रख लेंगे और रजिस्ट्रेशन नंबर आते ही पाठकों की सेवा में भेजेंगे। बिना नंबर आए पत्रिका भेजने में तिगुना पोस्टेज लगेगा इसलिए अगले अंक के लिए पूरी फरवरी प्रतीक्षा करनी चाहिए। यदि फिर भी नंबर न आया तो 28 फरवरी को तिगुना पोस्टेज लगाकर भी ‘अखण्ड-ज्योति’ अवश्य भेज देंगे।’’ (पृष्ठ 3, जनवरी 1940)

पाठकगण कल्पना कर सकते हैं कि जिसने पत्नी के गहने व अपना सब कुछ बेचकर किराये पर छपाने की कहीं किसी तरह व्यवस्था की हो, वह हर पत्रिका पर तिगुना पोस्टेज भी देने को तैयार है पर पाठकों को ‘अखण्ड-ज्योति’ के प्रकाश से वंचित नहीं रखना चाहता, न ही वह सरकारी तंत्र से कोई समझौता ही करना चाहता है। यह संकल्प किसी साधारण मानव का नहीं हो सकता। संकल्प केवल संकल्प, वह भी एकाकी संकल्प।

पूज्य गुरुदेव ने उन्हीं दिनों अपने स्वाध्याय के आधार पर अपनी पहली पुस्तक लिखी थी ‘मैं क्या हूँ?’ यह पुस्तक अखण्ड-ज्योति कार्यालय फ्रीगंज आगरा से उसी वर्ष प्रकाशित हुई थी। इस प्रथम चिन्तन नवनीत में उनके वही विचार उभर कर आये हैं, जिन्हें वे व्यवहार के माध्यम से सबके समक्ष प्रकट कर रहे थे। वह था अपनी प्रसुप्त संकल्प शक्ति का जागरण और आत्मदेव की आराधना, जीवन देवता की साधना के बल पर प्रचण्ड पुरुषार्थ कर दिखाना। इस पुस्तक की कुछ पंक्तियाँ देखने योग्य हैं-‘‘साधारण और स्वाभाविक योग का सारा रहस्य उसमें छिपा है कि आदमी अपने आत्मस्वरूप को जाने, अपने गौरव को पहचाने, अपने अधिकार की तलाश करे और अपने पिता की अतुलित संपत्ति पर अपना हक पेश करे। यह राजमार्ग है, सीधा सच्चा और बिना जोखिम का। यह मोटी बात हर किसी की समझ में आ जानी चाहिए कि अपनी शक्ति और औजारों की कार्यक्षमता की जानकारी और अज्ञानता, किसी भी कार्य की सफलता-असफलता के लिए अत्यन्त आवश्यक है।’’

अपना यही संदेश तरह-तरह से भिन्न-भिन्न अवसरों पर अखण्ड-ज्योति व पुस्तकों के माध्यम से दोहराते हुए वे मनुष्य को ईश्वर का अंश-अविनाशी, राजकुमार, आत्मा-परम वैभवशाली परमात्मा की विभूतिवान संतान कहकर संबोधित करते रहे।     

अपनी इस पुस्तक ‘मैं क्या हूँ?’ के अंश उनने अखण्ड-ज्योति पत्रिका के प्रथम वर्ष के अंकों में स्थान-स्थान पर दिए हैं। इन लेखों में उनने संकल्पशीलता को मनोबल भी कहा है। इससे आगे प्राणबल और आत्मबल की विवेचना की है। प्राणशक्ति को वे दूसरे मनुष्यों का कायाकल्प कर देने वाली और वातावरण को बदलने में समर्थ बताते हैं तो आत्मबल को पारस से भी ज्यादा क्षमतावान सिद्ध करते हैं। जो लोग पूज्य गुरुदेव के सम्पर्क में आए हैं वे भली-भाँति जानते हैं कि उनने समय-समय पर तीनों ही सामर्थ्यों का उपयोग कर मनुष्य में छिपे देवत्व को जगाने की, प्रसुप्त को उभारने की चेष्टा की। अखण्ड-ज्योति का शुभारंभ उनकी इन विभिन्न शक्ति रूपों का आरंभिक परिचय ही था।

‘मैं क्या हूँ?’ सद्ज्ञान ग्रन्थमाला का आरंभिक पुष्प था। बाद में इस शृंखला में कई पुस्तकें जुड़ती चली गयीं यथा-ईश्वर कौन है, कहाँ है, कैसा है?, आगे बढ़ने की तैयारी, मरने के बाद हमारा क्या होता है? आन्तरिक उल्लास का विकास, सफलता के तीन साधन, योग के नाम पर मायाचार, बिना औषधि के कायाकल्प इत्यादि। ये सभी पुस्तकें तब की 6 आना सीरीज के नाम से प्रख्यात हुईं व जहाँ पहुँचीं, चमत्कार दिखाती चली गयीं। इन पुस्तकों के अंश समय-समय पर अखण्ड-ज्योति में छपते थे। अखण्ड-ज्योति के प्रथम पृष्ठ से अंत तक सारी सामग्री पूज्य गुरुदेव की लिखी होती थी पर लोकरुचि को देखते हुए वे लेखकों के कल्पित नाम भी दे दिया करते थे। कभी-कभी ये नाम वास्तविक भी होते पर उस व्यक्ति की पूर्वानुमति से वे अपने ही चिन्तन को अखण्ड-ज्योति के प्रथम कुछ वर्षों में विभिन्न लेखकों के नाम देते रहे। जब बाद में पत्रिका ने अपनी जडें़ गहराई से जमा लीं तो उनने नाम देने का क्रम बन्द कर दिया। पर यह सिलसिला पंद्रह वर्ष तक चला। कई बार अन्य सहयोगियों, अपने अनुयाइयों को श्रेय देने के लिए उनने उनके नाम दिए।

लेखों को पढ़ने के बाद लगता है, मानों पाठकों को निजी तौर पर संबोधित करते हुए ये लिखे गये हैं। एक नमूना अगस्त 1940 की पत्रिका से उद्धृृत है-‘‘हमारा विश्वास है कि अखण्ड-ज्योति के पाठक कुछ न कुछ भजन पूजा, साधना, अनुष्ठान करते होंगे। वे जैसा भी कुछ अपने विश्वास के कारण करते हों, करें। परंतु एक साधना को करने के लिए हम उन्हें अनुरोधपूर्वक प्रेरित करेंगे कि वह दिन-रात में से कोई भी पन्द्रह मिनट का समय निकालें और एकान्त में शान्तिपूर्वक सोचें कि वे क्या हैं? वे सोचें कि क्या वे उस कर्त्तव्य को पूरा कर रहे हैं जो मनुष्य होने के नाते उन्हें सौंपा गया था। मन से कहिए कि वह निर्भीक सत्यवक्ता की तरह आपके अवगुण साफ-साफ  बताए।’’ यह शैली ऐसी लगती है जैसे किसी को व्यक्तिगत पत्र लिखा जा रहा हो। हर पाठक इन्हें पढ़ने के बाद ऐसा अकुलाता था कि उनके संपर्क में आने के बाद निरन्तर संपर्क बनाये रखने को उत्सुक रहता था। इसे लेखनी का चमत्कार कहें या उनकी प्राणशक्ति का। पर परिजन जरूरी चिट्ठी की तरह अपनी प्रिय अखण्ड-ज्योति की प्रतीक्षा हर माह करते थे।

प्रारंभ के तेरह अंक गुरुदेव ने आगरा से प्रकाशित कर अपनी सत्ता के संकेतों पर श्रीकृष्ण की जन्मभूमि मथुरा को अपना निवास स्थान बनाया। प्रकाशन की सारी व्यवस्थाएँ नये सिरे से बनाई, पर पत्रिका की छपाई व डिस्पैच में एक दिन का भी नागा नहीं होने दिया। प्रारंभ के कुछ अंकों में आत्मविकास, शारीरिक, मानसिक स्वास्थ्य संबंधी विज्ञापन भी दिए गए परंतु बाद में उनने पाठकों को लिखा कि ‘‘धार्मिक और आध्यात्मिक सामग्री प्रस्तुत करने वाली पत्रिका में विज्ञापनों का कोई औचित्य नहीं। कोई इतर विषय इसमें शोभा नहीं देता। अतः हम घाटा उठाकर भी पत्रिका बराबर भेजते रहेंगे व अधिक से अधिक ठोस लेखन सामग्री भी।’’

यह प्रामाणिकता ही उस अखण्ड ज्योति का प्राण है जो आज तक अगणित व्यक्तियों में प्राण संचार करती आयी है। गुरुदेव ‘‘स्नेह से सनी एक सोने की लौ’’ अपने पास रखते थे जिसे ज्योति के रूप में अपने प्रियजनों तक हर माह एक पाती की तरह पहुँचा देते थे। इसी ने उन सभी को उनका अपना बनाया। ए
गुरुदेव कहा करते थे कि मैं लेखक नहीं, मैं तो दुनिया की समस्याओं को लेकर उस लोक में जाता हूँ। विचार मंथन करता हूँ, जो निष्कर्ष आते हैं, उनको लेकर मैं चिट्ठी के रूप में सुधी पाठकों तक पहुँचाता हूँ। प्रस्तुत है, गुरुदेव के विचारों का दर्पण- पत्रिका अखण्ड ज्योति के प्रारंभिक दिनों की रोचक दास्ताँ...
गायत्री महाशक्ति की उपासना 
से मिले ‘सात लाभ’

गायत्री के जो सात लाभ बताये गये हैं-ú स्तुता मया वरदा वेदमाता प्रचोदयन्ताम्...आयुः प्राणं प्रजां पशुं कीर्तिं द्रविणं ब्रह्मवर्चसम् . . . ब्रह्मलोकम्। इन्हें हमने सौ फीसदी पाया कि ये सातों के सातों लाभ एक-एक अक्षर करके इसमें सही हैं। यह हमने अपने जीवन की प्रयोगशाला में साबित किया है-अपनी जिन्दगी में परीक्षण किया है कि सातों लाभ जो गायत्री के बताये गये हैं सही हैं। इससे मनुष्य की आयु बहुत बड़ी हो जाती है। कितनी बड़ी हो जाती है? बेटे हम कुछ कह नहीं सकते, पर हमारे गुरु के बारे में अपना विश्वास है कि उनकी आयु 600 वर्ष से कम नहीं हो सकती। गायत्री मंत्र का जप करने वाले की आयु बहुत बड़ी हो सकती है, यह तो आप अपने गुरु की बता रहे हैं। तो फिर आपकी उम्र कहाँ रही? बेटे, हमारी उम्र बहुत बड़ी है। 70 वर्ष होने को आयी, पर सही बात यह है कि  70 साल हमारी उम्र नहीं है। हम 350 वर्ष के है - 70 & 5 = 350। आप 350 वर्ष के कैसे हो सकते हैं? हम इसलिए हुए कि पाँच आदमी मिलकर के जितना काम करते हैं, इतना काम हमने अपनी जिन्दगी में किया। ग्रन्थ हमने जितने लिखे हैं, अगर एक आदमी जिन्दगी में लिखने के अलावा दूसरा कोई काम नहीं करे तो भी नहीं कर सकता और हमने क्या किया? सारी जिन्दगी भर एक आदमी तप करता रहा है। जिन्दगी के अधिकांश समय में हमारा 6 घण्टे रोज दैनिक उपासना में चला गया। इस तरह एक आदमी ने पूरा का पूरा श्रम गायत्री उपासना में किया।

एक आदमी ने संगठन किया है। हमने देश भर का संगठन किया है। हिन्दुस्तान में और सारे संसार में जो लोग हमको गुरुजी कहते हैं और जिन्होंने हमें देखा है, जो हमारी बात को सुनते हैं-मानते हैं, जिन्होंने दीक्षा ली है, वे करोड़ों की तादाद में हो सकते हैं। एक आदमी ने इतना बड़ा संगठन 30 साल में खड़ा किया हो, मैं समझता हूँ हिस्ट्री में ऐसा उदाहरण कभी नहीं मिला होगा। मरने के बाद लोगों ने किये हैं। ईसा के मरने के बाद सेंटपाल ने ईसाई धर्म का विस्तार किया था तब फैला था वह धर्म। बुद्ध भगवान का मिशन उनकी जिन्दगी में नहीं फैल सका, बहुत थोड़ा सा था। सम्राट अशोक ने अपना सारा राज्य बुद्ध मिशन के लिए लगाया तब कहीें उसका विस्तार हुआ। 30 साल में हमने विस्तार की व्यवस्था बनाई है, और कोई एक आदमी रह गया है जो हमेशा कहीं और दुनिया में रहता है। संतों के पास रहता है, ज्ञानियों के पास रहता है, तपस्वियों के पास रहता है। उनसे हम गर्मी प्राप्त करते रहते हैं, शक्ति प्राप्त करते रहते हैं। पूछताछ करते रहते हैं। एक और  शरीर भी हमारा है जो जगह-जगह जाता रहता है। अक्सर लोग कहते हैं कि क्यों साहब हमने सुना है कि आप वहाँ के यज्ञ में गये थे और लोगों ने देखा था। यह भी हो सकता है। स्थूल ही नहीं शरीर सूक्ष्म भी होते हैं। सूक्ष्म शरीर से हमको जगह-जगह जाना पड़ता है। जगह-जगह काम करने पड़ते हैं। पाँच व्यक्तियों के बराबर की जिन्दगी हमने जिया और 350 वर्ष की उम्र हो गयी। यह है हमारी आयु।

प्राण। प्राण माने साहस-हिम्मत। हममें बहुत हिम्मत है। कितनी हिम्मत है-सारे के सारे पण्डित और पुरातनवादी लोग यह कहते थे कि महिलाओं को गायत्री का जप नहीं करना चाहिए और ब्राह्मण के अलावा किसी को नहीं करना चाहिए। हम अकेले ने कहा कि हर बिरादरी के लोग कर सकते हैं और महिलाएँ भी कर सकती हैं। पण्डितों, शंकराचार्यों-सभी से हमने लोहा लिया। सारी दुनिया में उलटी हवायें बह रही हैं, प्रवाह बह रहे हैं उनको मोड़ देने के लिए हममें बहुत ताकत है। इतनी ताकत है हममें कि  जिस तरीके से मछली बहती हुई धारा को छल-छलाती हुई चीरती हुई चली जाती है उसी तरीके से हम अकेले निकल जाते हैं।

कहाँ से आता है यह प्राण? गायत्री में से आता है। गायत्री ने और क्या-क्या दिया? हमकों दीर्घ जीवन दिया-लम्बी आयु दी, प्राण दिया, हिम्मत दे दी, बहादुरी और साहस दे दिया, शक्ति दे दी। प्राण, प्रजा और सन्तानें दे दी। कितनी सन्तानें दी - हम कह नहीं सकते। हमारी सन्तानें जहाँ पैदा होती हैं तो मूछों समेत पैदा होती हैं और लड़कियाँ पैदा होती है तो मैट्रिक पास करके पैदा होती हैं। कीर्ति यश के बारे में हमारे मुँह से शोभा नहीं देता। पर हम एक ही बात कहते हैं कि संसार के पढ़े लिखे लोगों में से कभी किसी से यह पूछें कि आचार्य जी नाम के कोई व्यक्ति थे, तो वह छूटते ही कहेगा हम जानते हैं उन्हें।

 हिन्दुस्तान ही नहीं, संसार की प्रत्येक लायब्रेरी में जाइये और जाकर पूछिये कि चारों वेदों के भाष्य आपके यहाँ हैं क्या? उत्तर हाँ में मिलेगा। नास्तिक देशों की बात मैं कहता हॅूँ-आप पूछिये क्यों साहब इस नाम के व्यक्ति को आप जानते हैं? हमारा यश किसी सीमा में बँधा नहीं है-सम्प्रदाय में नहीं है, केवल हिन्दू धर्म में नहीं है, वरन् सारे विश्व में है। यह यश कहाँ से आ गया। यह बेटे गायत्री माता का दिया हुआ है।

द्रविणं-धन। यही मत पूछिये कि हमारे पास कितना है। अभी पीछे वाली जमीन खरीदी है और जब अगली बार बसंत पंचमी पर आप आवेंगे तो यहाँ नगर बसा हुआ मिलेगा, महल दिखायी पड़ेगा। महाराज जी कहाँ से लायेंगे? आप हमसे माँगेंगे। नहीं बेटे, मैं तेरे सामने हाथ नहीं फैलाऊँगा। मैंने भगवान् के सामने हाथ नहीं पसारा तो तुझसे क्या माँगंूगा। कहाँ से आयेगा? बेटे कहीं से आयेगा-जमीन फटेगी, आसमान से आयेगा। कौन देगा? वही देगा जिसके बारे में अथर्ववेद ने साक्षी देते हुए कहा है-कीर्तिम्-द्रविणं-धन देने वाली और आखिर में क्या देती है सातवां फल-ब्रह्मवर्चसम्। ब्रह्मवर्चस कौन सा है? ब्रह्मवर्चस कहते हैं तेज को। ब्रह्मतेज कैसा होता है? ब्रह्मतेज उसे कहते हैं- जब विश्वामित्र और वशिष्ठ में संघर्ष हुआ तब विश्वामित्र हार गये और अपना राज्य छोड़कर यह कहने लगे कि वशिष्ठ जितने शक्तिशाली हैं उतना ही शक्तिशाली बनकर मैं भी दिखाऊँगा। उनने एक श्लोक कहा-धिक् बलं क्षत्रिय बलं ब्रह्मतेजो बलं बलम्। अर्थात् ब्रह्मतेज ही बल है। ब्रह्मवर्चस माने ब्रह्मतेज। इसे ब्राह्मणत्व का तेज कहते हैं,  आध्यात्मिक तेज कहते हैं, आत्मा की शक्ति का तेज  कहते हैं। गायत्री का आखिरी फल - सातवाँ फल ब्रह्मवर्चस होता है।      ए
युगऋषि अपने भाषणों में बहुधा अथर्ववेद के मंत्र ‘‘स्तुतामया वरदा...’’ का उल्लेख करते थे। बताते थे कि इसमें गायत्री साधना के 7 लाभ कहे गये हैं। इस संदर्भ में पहले वे पौराणिक या ऐतिहासिक साधकों के उदाहरण सुनाया करते थे। जीवन के अंतिम चरण में उन्होंने अपने व्यक्तित्व के पर्त खोलने शुरू कर दिए थे, कहा कि लोग पौराणिक या ऐतिहासिक प्रमाणों पर शक करें तो मेरे जीवन के उदाहरण से भी यह सातों बातें प्रमाणित की जा सकती हैं। इसी संदर्भ में 9 फरवरी 1987 को उन्होंने यह उद्बोधन दिया था....
लोचन अनंत उघारया 
अनंत किया उपकार

शांतिकुंज में उन दिनों चांद्रायण साधना सत्र चल रहे थे। हमारी भी बड़ी जिद थी कि बाहर से तो लोग आकर साधना कर रहे हैं, हम यहाँ रहकर भी नहीं कर पा रहे। इसलिये पूज्यवर से पूछा कि यदि वे आज्ञा दें तो हम भी एक सत्र कर लें। गुरुवर ने प्रत्यक्ष मना तो नहीं किया पर हाँ भी नहीं की। बोले, ‘‘यहाँ रहकर  तुम जो कुछ भी कार्य मिशन के हित में कर रहे हो, वही तुम्हारी साधना है। 

हाँ, साधना की दृृष्टि से- न्यूनतम तीन व अधिकतम ग्यारह माला के लिए चौबीस घण्टे में एक घण्टे का समय तय कर लो और एक या दो खण्डों में इसे पूरा कर लो। बस, तुम्हारा इतना भर करना पर्याप्त है, शेष हम सँभाल लेंगे।’’ होना तो यही चाहिए था, कि जो भी कुछ उनने कहा उस पर विश्वास करते हुए अपनी कर्मठता का स्तर और बढ़ा देना चाहिए था। किन्तु कहा यह गया कि, ‘‘आपकी आज्ञा हो तो सवा-सवालक्ष के पाँच अनुष्ठान, पाँच चान्द्रायण के साथ करने की बड़ी तीव्र इच्छा है। यदि आज्ञा मिल जाय तो बड़ी कृपा होगी।’’  पूज्यवर ने मना तो नहीं किया, पर हाँ भी नहीं किया, मात्र मुस्करा भर दिए।

हमने उचित तिथि देखकर साधना आरंभ कर दी और साथ में अनुष्ठान भी। प्रातःकाल जल्दी उठकर साधना पहले करनी पड़ती थी; क्योंकि फिर अध्ययन-लेखन व अन्य कार्य करने होते थे। पाँच दिन तक यह क्रम ठीक से चलता रहा, छठे दिन सुबह-सुबह ही गुरुदेव ने निर्देश नोट करने के  लिये बुला लिया। उनके समक्ष बैठ तो गए पर ध्यान इसी में लगा था कि इतनी माला हो गयीं और इतनी बची हैं। गुरुदेव तो अंतर्यामी थे सो बातों ही बातों में उपस्थित सभी कार्यकर्त्ताओं से कहा कि तुम सभी को कर्मयोगी बनना चाहिए। जप की गिनती करके माला ही यदि तुम लोग करने लगे तो यहाँ भजनानंदी बाबाओं का अखाड़ा बन जायेगा। 

तुरंत मन की दौड़ पर रोकथाम लगायी कि मन, माला की गिनती में नहीं जो कुछ पूज्यवर कह रहे हैं, उसमें लगो। थोड़ी देर चर्चा चली। समापन के बाद जब सब नीचे उतरने लगे तो गुरुवर ने  पीछे से आवाज देकर मुझे रोका व बोले-‘‘तुम ऐसा करो। आज ही लेबोरेट्री के लिए नये उपकरण लेने चण्डीगढ़, अम्बाला चले जाओ। साथ में वीरेश्वर को भी ले जाओ।’’ अनुष्ठान से सिद्धि के रँगीले स्वप्नों में मग्न हमारे चिन्तन को झटका लगा। हमने पूछा, ‘‘क्या यह कार्य एक माह बाद नहीं किया जा सकता? तब तक अनुष्ठान समाप्त हो जाएगा।’’ आदेश मिला कि ‘‘नहीं, तुरंत जाना होगा।’’ यह निर्णय हो चुका है। ब्रह्मवर्चस के लिए जिन उपकरणों की जरूरत है, वे अभी ही लाने हैं। सिर झुकाकर मन ही मन ‘‘करिष्ये वचनं तव’’ कहते हुए नीचे आ गए। फिर भी आशा की एक किरण थी कि शायद वंदनीया माताजी गुरुदेव को मना लें। 

माताजी से निवेदन किया तो माताजी ने कहा ‘‘चर्चा करके कल सबेरे बतायेंगे।’’  अगले दिन प्रातःकाल नियमित जप आदि का क्रम चला। गुरुवर को प्रणाम करने पहुँचे तो वे बोले, ‘‘क्यों भई! तैयार नहीं हुए? जल्दी निकलना होगा, तभी तो काम करके दो दिन में आ पाओगे और देखो! जप की चिन्ता मत करना। तुम्हारा शेष जप हम कर लेंगे। आहार का क्रम जैसा पहले लेते थे, वही वहाँ रखना।’’ अब तो निर्णय हो चुका था, सो जाना ही पड़ा।

बस में अम्बाला जाते हुए मन को समझाया कि कोई बात नहीं, अगली पूर्णिमा से फिर अनुष्ठान आरंभ कर लेंगे। अम्बाला-चण्डीगढ़ का कार्य 4 दिन में पूरा हो पाया। लौटकर पूज्यवर को चरण वंदन किया व अनुष्ठान वाली बात कही। इस पर उन्होंने कहा, ‘‘पूर्णिमा आने दो, देखेंगे।’’ अगली पूर्णिमा के पूर्व ही मीटिंग में पूज्यवर ने ब्रह्मवर्चस् की लाइब्रेरी हेतु बनारस से पुस्तकें लाने की बात कही। हमने मन में सोचा कि यह योजना एक माह बाद बने तो अच्छा है पर यदि बने भी तो अपना नाम न आए। कोई और चला जाये। बात आई गई हो गयी। पूर्णिमा पर हमने पुनः वंदनीया माताजी से अनुष्ठान हेतु कलावा बँधवाया व पूज्यवर को जाकर नमन किया तो तिलक देखकर पूछ बैठे कि ‘‘आज तो तिलक लगवाया है, क्या जन्मदिन है?’’ हमने कहा-‘‘नहीं गुरुदेव, आज पूर्णिमा है व आज से हम पुनः वह अनुष्ठान आरंभ कर रहे हैं, जो पिछली बार अधूरा छूट गया था।’’  गुरुदेव बोले ‘‘अच्छा-अच्छा! ठीक है करो।’’ 

सोचा, आशीर्वाद मिल गया, अब कोई दिक्कत नहीं है। अनुष्ठान आरंभ होने के बारह ही दिन हुए थे कि पता चला आज या कल में ही बनारस जाना होगा। हमने गुरुजी से निवेदन किया कि हो सके तो बीस दिन बाद चले जायेंगे। किन्तु, उसका कोई असर नहीं हुआ। वे बोले, ‘‘यह काम जरूरी है, अतः इसे पहले करना होगा। बाकी हम पर छोड़ दो।’’ बरबस बनारस यात्रा करनी पड़ी। दस दिन लगे, पर साहित्य की बहुमूल्य अध्ययन सामग्री एकत्र कर ली गयी। इस बार भी अनुष्ठान में विघ्न आ गया यह सोचकर पुनः तीसरी बार यह क्रम आरंभ करने की सोची।

तीसरी बार, चौथी बार भी यही पुनरावृत्ति हुई। लगा कि पूज्यवर चाहते ही नहीं कि हमारा आत्मिक उत्कर्ष हो। हम तप साधना करना चाहते हैं और वे जबरदस्ती हमें कर्मयोगी बनाने पर तुले हुए हैं। स्वयं तो उन्होंने चौबीस लक्ष के चौबीस महापुरश्चरण संपन्न किए हैं पर हमें क्यों टोकते हैं? ऐसा ही मंथन चल रहा था कि गुरुजी का बुलावा आ गया। पास बिठाकार बोले, ‘‘क्या बात है, क्यों इतना पीछे पड़े हो जप करने के? जो हमने कहा, उस पर विश्वास नहीं है क्या? केवल तीन माला कर लिया करो। ज्यादा से ज्यादा ग्यारह। साल में दो नवरात्रियाँ आती हैं, तब अनुष्ठान कर लो। वर्ष भर गुरुवार का अस्वाद निभाओ पर खाने-पीने में अनावश्यक कटौती न करो। नियमितता- निरन्तरता ही साधना में जरूरी है। अतिवादी तप-तितीक्षा नहीं।’’

हमने कहा कि हमें गायत्री माँ के दर्शन करने हैं। इसीलिये हम अनुष्ठान करना चाहते थे, पर आपने पूरे ही नहीं होने दिए। कोई न कोई प्रारब्ध हमारा रहा होगा। गुरुदेव हँस पड़े व बोले-अरे, अरे! तुम्हें गायत्री माँ के दर्शन करने थे, तो बोले क्यों नहीं? और अचानक उनका सारा शरीर प्रकाश पुंज में बदल गया। इतना तीव्र प्रकाश कि आँखें चौंधियाने लगीं और उन्हें खुली रखना मुश्किल हो गया। गुरुदेव के स्थान पर साक्षात् माँ गायत्री विराजमान दिखाई दीं और फिर कुछ पल बाद गुरुदेव स्वयं बैठे मुस्करा रहे थे और बोले , ‘‘और कुछ चाहिए?’’ हमने कहा- ‘‘बस! आपने हमारी सभी इच्छाएँ पूरी कर दीं, अब कोई इच्छा शेष नहीं है।’’ साक्षात् ब्रह्म शक्ति, आद्यशक्ति के दर्शनों से मन अभिभूत हो गया। हृदय के बस यही उद्गार थे-
सतगुरु की महिमा अनंत, 
अनंत किया उपकार। 
                लोचन अनंत उघारया,
                   अनंत दिखावनहार॥ 
गुरुदेव कहा करते थे कि कर्म के माध्यम से की गई उपासना योग है। विनोबा जी का उदाहरण देते हुए बताते थे कि केवल शरीर शौष्ठव के लिए किया गया व्यायाम बेकार का श्रम है। इससे बेहतर तो बागवानी हैं, जिससे हमें फल-फूल भी मिलते  हैं। इसे वे प्रोडक्टिव श्रम के रूप में लेते थे। इसी तरह से सेवाभाव से किये गये कर्म को पूज्य गुरुदेव  प्रोडक्टिव उपासना कहते थे...            
महात्मा आनन्द स्वामी 
के अनुभव

महात्मा आनन्द स्वामी सरस्वती, आर्य समाज के सर्वमान्य सन्त थे। पूज्य गुरुदेव के साथ उनके बड़े गहरे आत्मीय सम्बन्ध रहे हैं। जब कभी दोनों की प्रत्यक्ष भेंट होती तो श्रीरामचरितमानस की चौपाई ‘‘मुनि रघुवीर परस्पर नवहीं’’ चरितार्थ होती दिखती थी।

स्वामीजी हरिद्वार प्रवास के दौरान शान्तिकुञ्ज में पधारे। शिविरार्थियों के बीच पूज्य गुरुदेव उन्हें स्वयं लेकर पहुँचे। दोनों साथ-साथ मंच पर विराजे थे। स्वामीजी ने उद्बोधन के क्रम में अपनी उत्तराखण्ड यात्रा का प्रसंग सुनाया। गंगोत्री से ऊपर किसी क्षेत्र का वर्णन था। प्रातः स्नान, ध्यान के बाद पर्वतों का हिमाच्छादित मनोहारी दृश्य देख रहे थे। देखा किएक हिमाच्छादित क्षेत्र के बीच एक चट्टान ऐसी है, जिस पर बर्फ नहीं जमी थी। स्वामीजी ने गाइड से पूछा कि इसका क्या कारण है? गाइड ने पदार्थ विज्ञान केअनुसार कुछ तर्क देने का प्रयास किया, जो स्वामीजी के गले नहीं उतरा। उन्होंने कहा- यह बचकानी बातें छोड़ो, कोई ठोस बात पता हो तो बताओ। 

गाइड ने बताया किठोस बात क्या है, यह तो नहीं जानता, लेकिन इस क्षेत्र में मान्यता यह है कि इस स्थान पर कभी शिवजी ने तप किया था, इसलिए यहाँ कभी बर्फ नहीं जमती, चाहे जितना हिमपात होता रहे। स्वामीजी कुछ आश्वस्त हुए। उस स्थान को ध्यान से देखकर कहा-‘‘वहाँ चल सकते हो?’’ गाइड दुर्गम क्षेत्र कहकर कतराया। कुछ स्वामीजी के प्रभाव एवं कुछ धन के लालच से आग्रह करने पर तैयार हो गया। दो घण्टे के कठिन परिश्रम के बाद किसी तरह वहाँ पहुँच गये। स्वामी जी ने कहा-‘‘वहाँ पहुँचकर मैं ध्यान करने बैठा तो मुझे इनकी (पूज्य आचार्यश्री की) ही झलक-झाँकी मिलती रही।’’ 

शिवजी की तपस्थली पर आचार्य श्रीराम शर्मा की याद क्यों आई? इसका सूत्र मिलता है, पूज्य गुरुदेव द्वारा सुनाए गए नित्य संस्मरण से-एक बार पूज्य गुरुदेव के सामने स्वामीजी गायत्री महाविज्ञान में दी गई गायत्री मंजरी की बहुत प्रशंसा करने लगे। स्मरणीय है कि गायत्री मंजरी में शिव-पार्वती संवाद केरूप में गायत्री विद्या का गूढ़ विवेचन किया गया है। महाविज्ञान का तीसरा खंड इसी की व्याख्या के रूप में है। स्वामीजी की प्रशंसा सुनकर पूज्य गुरुदेव मुस्कुराने लगे। स्वामीजी ने प्रश्नवाचक दृष्टि से उनकी ओर देखा, इस रहस्यभरी मुस्कान का मर्म जानना चाहा। पूज्य गुरुदेव ने उनकी गंभीरता को लक्ष्य करकेएक रहस्य और हास्य मिश्रित वाक्य बोला। कहा-‘‘स्वामीजी! जो शरीर छोड़ चुके हैं, उन्हीं की बात को महत्त्व दिया जाता है, तो हम भी एक दिन शरीर छोड़ कर दिखा देंगे।’’ स्वामीजी जैसे तपस्वी साधक की समझ में इस संकेत से यह बात आ गई कि आचार्य श्रीराम की प्रत्यक्ष काया में एकऐसी दिव्य चेतना कार्य कर रही है, जिसका मूल्यांकन काया की दृष्टि से नहीं किया जा सकता। शिवजी की तपस्थली पर बैठकर उन्हें  ‘आचार्यश्री’ की याद आई, इसका कारण यही रहा होगा। जिन्हें यह बोध हो गया था कि वे इस संबंध में भगवान् शिव की चेतना का प्रत्यक्ष प्रतिनिधित्व कर रहे हैं, वे उन्हें इसी भाव से देखते और श्रद्धा-सम्मान देते रहे। 

एक बार मथुरा गायत्री तपोभूमि में स्वामी जी का पदार्पण हुआ। स्नेहचर्चा के दौरान, आचार्यश्री ने कहा- ‘‘चलिए, स्वामीजी, माँ के दर्शन करें।’’ स्वामी जी सहज भाव से साथ गये, श्रद्धापूर्वक मूर्ति को साष्टांग प्रणाम करके100 रुपये का नोट चढ़ाया।  आर्य समाज में मूर्तिपूजा का विरोध किया जाता है, किन्तु स्वामी जी ने श्रद्धा के मार्ग में तर्क को आड़े नहीं आने दिया, यह देखकर आचार्यश्री का मन हर्षित हुआ। उन्होंने स्नेह भरे व्यंग्य के साथ कहा- ‘‘देख लिया स्वामी जी, अब हम आर्य समाजियों से कहेंगे कि स्वामी जी भी बुतपरस्त हो गये हैं।’’

स्वामी जी ने आचार्यश्री को पकड़कर हृदय से लगाया और बोले, ‘‘प्यारे आचार्य जी, यदि सभी मंदिर आपके मंदिर जैसे हो जायें तो मैं आर्य समाज से मूर्तिपूजा के विरोध की बात ही हटा दूँ।’’ इसी तरह एक बार स्वामी जी हरिद्वार में आर्यसमाज के व्यास आश्रम में रुके हुए थे। आचार्य जी ने उनसे मिलने के लिए समय माँगा, तो संदेशवाहक से बोले-‘‘वे क्यों आयेंगे यहाँ? मैं ही पहुँचूँगा, उनसे मिलने शान्तिकुञ्ज।’’ आचार्यजी ने सुना तो हँसे, बोले-‘‘नहीं, महात्मा जी हरिद्वार आये हैं, तो हमें ही उनसे मिलने जाना चाहिए, और वे बिना सूचना दिए उनसे मिलने व्यास आश्रम पहुँच गये।’’ स्वामी जी कक्ष में आराम कुर्सी पर बैठे किसी से चर्चा कर रहे थे। साथ गये स्वयंसेवक ने आगे बढ़कर जानकारी दी कि, ‘‘स्वामीजी! आचार्यश्री पधारे हैं।’’ तब तक आचार्यवर भी अभिनन्दन करते हुए, कक्ष में प्रवेश कर गये। 

स्वामी जी वैसे ही बैठे-बैठे स्नेह भरे स्वर में कहने लगे, ‘‘आप क्यों आये, बिना बताये?’’ इतने में आचार्यश्री हाथ जोड़ते हुए उनके पास तक पहुँच गये। स्वामी जी ने बैठे-बैठे ही हाथ बढ़ाकर उनके चरण छुए और आचार्य जी    उनके चरणों में झुकें, इसके पहले ही स्वामीजी ने खड़े होकर उन्हें हृदय से लगा लिया। पीठ थपथपाते हुए बोले-‘‘वाह प्यारे आचार्यजी! चलिए अन्दर चलकर बैठते हैं।’’    ए
महात्मा आनंद स्वामी सरस्वती एक आर्य समाजी संन्यासी थे और गुरुदेव से उम्र में 25 वर्ष बड़े थे। किन्तु जब दोनों का मिलन होता था, तो दृश्य देखने लायक रहता था। आनंद स्वामी जी, गुरुदेव का वास्तविक स्वरूप समझते              थे। इसलिए श्रद्धापूरित भाव से मिलते  थे और गुरुदेव भी स्वामी जी का अंतःकरण से सम्मान करते थे...
आत्मीयता का आनन्द

आत्मीयता का सत्य ऐसा है, जिसके प्रकाश में केवल आनन्द की ही अनुभूति होती है। इस संसार में एक ही वस्तु प्रिय है - अपनापन। इसे जो जितना व्यापक विस्तृत बना लेता है, वह अपने आनन्द की परिधि को उतना ही विस्तृत बना लेता है। आत्म विकास का चिह्न यही तो है कि हम अपने आपको विशाल क्षेत्र में विकसित हुआ देखें। जब दूसरों के दुःख अपने दुःख बन जायें  और अपने सुख को दूसरों में बाँटने की आतुरता उभरने लगे तो समझना चाहिए कि आत्मज्ञान ने अपनी जड़ें मजबूत कर लीं। आत्म-विकास उसी का समझा जाना चाहिए, जो अपने शरीर, मन और परिवार की सीमित संकीर्णता से आगे बढ़कर विश्व परिवार के प्रति अपने कर्तव्य एवं दायित्व का अनुभव करता है। ऐसे व्यक्ति में ही ईश्वर की ज्योति अवतरित होती है। आत्मवान् व्यक्ति ही प्रकारान्तर से इस संसार में भगवान् की भूमिका सम्पादित करते हैं।  हम आशावान् बनें। आस्था को सुदृढ़ रखें। आत्मीयता को अधिकाधिक मात्रा में अपनाने के अपने प्रयास इतने प्रखर बनें कि आत्मा का स्तर परमात्मा जैसा ही बने, निखरे। 
 
ब्रह्मास्त्र अनुष्ठान और 
क्रान्तिकारी उद्घोष
ल
हमें भारतवर्ष में नैतिक, सांस्कृतिक और धार्मिक पुनरुत्थान करना है। अब तक यह काम अखबार छापकर मैं करता रहा; लेकिन अब महाजागृति के लिये मुझे जीवित जाग्रत् पुरुषों को लेकर आगे बढ़ना है। हमारे पास धन सम्पत्ति कुछ नहीं है, लेकिन आपके लिए हृदय में प्यार बहुत है। जब मैं आप सबको देखता हूँ, मेरी नियत कुछ खराब हो जाती है। अपने काम के लिये मैं इतना पागल हो गया हूँ कि मन चोरी करने को करता है। आपमें से कुछ ऐसे चमकते हुए चेहरों को चुराना चाहता हूँ, जो आगे बढ़कर देश में एक दिव्य चमक पैदा कर दें। मेरी नीयत आप में से कुछ को छीन लेनी की हो रही है। 
ल
आप सब भगवान् पर दृढ़ विश्वास करो। हमारे महायज्ञ को देखकर कुछ मूर्खान्ध यह ख्याल करते हैं कि यह सब मैं माया बटोरने के हेतु से कर रहा हूँ-मेरे पेट में नोटों की भूख है व ऐसा सोचकर इस अभूतपूर्व कार्यक्रम को नाटक और लीला मान बैठे हैं। अरे! तुम नहीं जानते अगर माँगने पर तुल जाऊँ, तो दिखा दूँ कि कैसे माँगा जाता है, मैं दिखा दूँ कि माँगना किसे कहते हैं? (उच्च स्वर से आवेश में) वह अस्त्र तो अभी हमने म्यान से बाहर निकाला ही नहीं, उसे तो अभी कमर में बाँध रखा है। जब बिना माँगे इतना बड़ा खेल खड़ा हो जाता है तब माँगने पर क्या नहीं हो सकता? 

मूर्खान्धो! तुम नहीं जानते मैं मदन मोहन मालवीय का शिष्य हूँ, जिन्होंने हिन्दू विश्वविद्यालय खड़ा कर दिया है। केवल माँगने के बल पर। माँगने को हँसी खेल समझते हो-अरे! तुम नहीं जानते कि माँगना किसे कहते हैं? मैं माँगना जानता हूँ, लेकिन माँगता नहीं। जो धर्म-कर्म के नाम पर छद्म भर भी ज्ञान नहीं रखते, पैसे भर भी काम नहीं करते, जनता को नशा आदि बुरी बातें सिखाते हैं, ऐसे छप्पन लाख साधुओं को भारतीय बन्धु भोजन वस्त्र प्रदान करते हैं, सो भी घटिया नहीं, जैसा कि हम और आप पाते हैं बढ़िया, पता नहीं क्या-क्या? उसकी हम आप कल्पना भी नहीं कर सकते, लेकिन ऐसा भोजन वस्त्र हमें और हमारे गायत्री परिवार में किसी भी सदस्य को नहीं चाहिये। खाना खाए पंडित जी और स्वर्ग जाय यजमान, हिश! ऐसा स्वार्थी धर्म हमें नहीं चाहिये। एक-एक शाखा में एक-एक कार्यकर्त्ता सीना निकालकर तपोभूमि की ओर कदम बढ़ाये तो सचमुच मैं हिन्दुस्तान में ऐसा गजब कर दूँगा कि लोग देखकर दंग रह जायेंगे। 
ल
लोग कहते है गायत्री मंत्र सबसे क्यों कराते हो? आज सबको सद्बुद्धि की जरूरत है, इसलिये कराते हैं। गायत्री मंत्र सद्बुद्धि का मंत्र है, सारे संसार को उसकी जरूरत है। यह जरूरत पूरी की जा रही है;  एक दिन सारी दुनिया गायत्री मंत्र जपेगी, इसमें हम क्या कर सकते हैं?
ल
हमारे हृदय में एक टीस है कि हमारे देश का रहन-सहन कितना घटिया हो गया। हाँ! कपड़े लत्ते कुछ अवश्य अच्छे हो गये हैं। लेकिन प्यार का सारा रिश्ता खत्म हो गया। आदमी इतना घटिया हो गया है कि अब एक ही रिश्ता रह गया है, सैक्स का। रहन-सहन और व्यवहार देखकर आश्चर्य होता है कि ये इन्सान है कि दैत्य?  सर्वत्र व्यापक रूप से बुराई का प्रचार हो गया है, आज का इन्सान बड़ा ही बेवफा और खुदगर्ज हो गया। आदमी से आदमी का प्यार नहीं रह गया। यह नेतागिरी जो आप देख रहे हैं।  मैं आज भविष्यवाणी करने जा रहा हूँ कि वह भी खत्म होने जा रही है, धुँआधार बोलने वाले भी कान पकड़ कर  निकाल दिये जायेंगे। अब तो गायत्री परिवार के बच्चे आगे बढ़ेंगे और बढ़कर काम करेंगे, अब भाषण नहीं, स्वस्तिवाचन होंगे। 
ल
पंडिताई का पैसा इसलिये खराब हो गया कि काम तो दो पैसा का करते हैं और दो रुपये के लिये हाथ पसारते हैं। अरे धन को कभी भी अपना प्रिय न मानों, नहीं तो वह तुम्हें खा जायेगा। पंडित लोगों को पर्वों के अवसर पर हाथ रखे न बैठा रहना चाहिये उसका संदेश घर-घर कहना चाहिए। भारत की आत्मा तभी जाग्रत् होगी। उदाहरण-करवाचौथ का त्यौहार आ गया तो आप यह न कहिये कि करवा चौथ के रोज उपवास करना चाहये, सांस्कृतिक पुनरुत्थान तब होगा, जब बड़ी-बूढ़ी, जवान बच्ची, मातृ शक्तियों को इकट्ठा कर उन्हें सरस वाणी में चौथ का महत्त्व बताते हुए सम्बन्धित पौराणिक कथा सुनायेंगे। फिर देखिये सतियों की सेना किस तरह देश में तैयार होती एवं समाज में सतीत्व का तेज फूटता है। 
ल
लोग कहते हैं पुराण पाखण्ड है। दयानन्द के वे दिन बीत गये, एक बात सुनी कि ले भागे। मनोवृत्ति तो यह है कि लोग पत्ते को ले भागते हैं कहते हैं कि यह पाखण्ड है। खुद तो पाखण्डी, नकलची और विदेशियत के पक्के गुलाम हैं, हमारी एक भी बात को बारीकी से समझने की तो कोशिश नहीं करते, और मूर्खान्ध हमें पाखण्डी कहते फिरते हैं। सत्य सनातन धर्म में खराबी क्यों आ गई? इसलिए कि उसे हमने कमाई का रूप दे दिया, उसे एक धन्धे के रूप में स्वीकार कर लिया। अब हमें निर्लिप्त, निःस्वार्थ भाव से घर-घर में उन्हें धर्म की तर्क संगतता एवं विज्ञान सम्मत मत को बताना होगा। 
ल
भाइयो! आज मुझे बहुत से धर्म के ज्ञाता भंगियों की आवश्कता है जो जमाने के कचरे को साफ कर दें। भाइयो! मेलों से कुछ नहीं बनता-बिगड़ता, हमें  इस युग के भौतिक प्रवाह में बहना नहीं है। बदलना है जमाना, मर्द वो है, जो जमाने को बदल दे।। हमें वो साधु नहीं चाहिए, जो केवल कपड़े भर रंग लेते हैं। हमें दान देने वाले भी नहीं चाहिए, वे भी दो कौड़ी के हैं। हमें ऐसे आदमी चाहिए, जिनमें दम हो, कुछ काम करने की क्षमता हो, संसार में कुछ हो जाने-कुछ कर जाने की महत्त्वाकांक्षा  हो। हमारे पास उनके भोजन वस्त्र की कमी नहीं होगी, हमें गायत्री माँ के नूर को पहचानना होगा। 
 

भाइयो! जीव मारना  यह सनातन धर्म नहीं है। यह तो कसाइयों का धर्म है। लोग देवी देवता को पशुओं की बलि देते हैं और अपने को सनातनी कहते हैं। अरे भाई! अपनी पाशविक वृत्ति को संतुष्ट करना है, तो निरीह पशुओं को मारकर कर लें। धर्म का नाम क्यों लेते हो? धर्म की चौकी पर क्यों बैठते हो? पशुवध से आत्मा चीत्कार कर उठती है, पशु वध हिन्दू धर्म का कलंक है। 
ल
लोग चुनौती देते हैं शास्त्रार्थ की? वे नहीं जानते कि शास्त्रार्थ क्रिया से होते हैं, जबान से नहीं होते। अगर जबान से होने वाले शास्त्रार्थ से कुछ होता, तो वकील ही सबसे बड़े शास्त्री होते, निर्णय शास्त्रार्थ से नहीं, क्रिया से होते हैं। दो हजार वर्ष बाद स्त्रियों को यज्ञ में बैठने का अधिकार  दे दिया गया है, आज किसमें ये शक्ति है, जो इन्हें रोक दे? इसे आज कोई रोक नहीं सकता। तपोभूमि ने एकाधिकार मिटा दिया, अब हम सबको यह काम करना होगा, जो युग की पुकार है। यहाँ पंडाल में प्रस्ताव करने और हाथ उठवाने से कुछ नहीं होगा, प्रेम और मुहब्बत की दुनिया पैदा होगी। 

युगान्तर तो भगवान् करने पर तुला है, वह तो होगा ही। हम ऐसे अखबार भी निकालेंगे, जिनमें केवल अच्छाई और प्रशंसा की चर्चा होगी। युग की यह भूख है क्योंकि राष्ट्र बहुत दिन से सोया हुआ पड़ा था, अब जागा है, इसे भूख लगी है। अगर इसकी बौद्धिक भूख को ठीक तरह से नहीं मिटायेंगे तो यह कुपथ्य ग्रहण कर लेगा। 
ल
अच्छा भाइयो! सँभल जाओ यह देश कम्युनिस्ट होने जा रहा है। कम्युनिस्ट होना तो कुछ अच्छा भी है, यह तो सभी नियमों और शिष्टाचार से मुक्त होने  जा रहा है। यह तो बद से भी बदतर होने जा रहा है। हम यहाँ से हर महीने अखबार छापते हैं, पर इससे कितना, क्या हो सकता है? हमें तो अब उन गरम-गरम खून वाले सांस्कृतिक सेनानियों की जरूरत है, जो काल से भी दो घड़ी बातें कर सकते हों। हमें अब जिन्दगी चाहिये, जीवित दधीचि की हड्डियों की  जरूरत है, तब यह अधर्म का असुर मारा जायेगा। भाइयो! हड्डियों का हथियार बहुत तेज होता है, गाँधी 96 पौंड हड्डियों का एक ऐसा हथियार था कि जिसके प्रभाव से चन्द्र-सूर्य न डूबने वाले साम्राज्य को पूँछ दबाकर भारतवर्ष से भागना पड़ा। 
 
भाइयो! हमें भी हड्डियों के हथियार से, ऋषियों की सभ्यता और संस्कृतियों से देश को ओत-प्रोत करना है। आप लोग अपने-अपने क्षेत्र में काम करने के लिये कुछ धन भी इकट्ठा कर लो। किसी भी काम के लिये आजकल पैसे की जरूरत होती है। तुम अगर काम पर निकल पड़ो तो तहलका मचा दोगे। अपने पैसे से काम करोगे तो कुछ कर जाओगे, गायत्री परिवार का नाम होगा। अगर जनता से माँगोगे तो तुम्हारा मुँह काला हो जायेगा। 

जन शक्ति भारी शक्ति है। इस शक्ति को अध्यात्म की ओर सक्रिय करना है। आप लोग अधिक नहीं तो एक पैसा और एक मुट्ठी अनाज अगर रोज धर्मार्थ इकट्ठा करें, थोड़ा सा समय देकर उस थोड़े से पैसे से बहुत बड़ा कार्य कर सकते हो। यहाँ पर भी मैं हाथ उठवाना नहीं चाहता, अपने-अपने जी में भीतर हाथ उठाओ। यहाँ से जाकर एक छोटा सा हवन करना। ‘तीन लोक से न्यारी’ मथुरा में आये, अब यहाँ से जाकर जनता को गायत्री मंत्र सिखाओ और अनिवार्य रूप से हवन करो। देश में यज्ञ की परमार्थ लहर पैदा करो।  ए
युगऋषि ने पहला सहस्र कुण्डीय यज्ञ मथुरा में नवम्बर 1958 में किया था। उसे उन्होंने ब्रह्मास्त्र अनुष्ठान नाम दिया था। शालीनता की भाषा में यह कहा था कि ऐसा यज्ञीय प्रयोग महाभारत के बाद पहली बार हो रहा है। किन्तु शोध करने पर सिद्ध होता है कि इस प्रकार का यज्ञीय प्रयोग विश्व इतिहास में पहली बार ही हुआ था। उस यज्ञ में उन्होंने कुछ क्रांतिकारी घोषणाएँ की थीं, जो आज प्रत्यक्ष घटित होती दिख रही हैं...
मेरे पेट में एक चुहिया कूदती है

सन् 1961 की हिमालय यात्रा तक आचार्यश्री ने यह घोषणा नहीं की थी कि  वे हिमालय क्यों जाते हैं, वे वहाँ पर क्या करते हैं। क्योंकि इसकी उन्हें अनुमति नहीं थी। आराध्य सत्ता के निर्देशानुसार सन् 1958 में जब उन्होंने सहस्रकुण्डीय यज्ञ की घोषणा की तो सभी इसको सुनकर अचंभित थे कि इतने बड़े आयोजन की व्यवस्था कैसे होगी और साधन कै से आयेंगे। इतने लोग कहाँ से आएँगे। लोगों को तो यहाँ तक लगा कि आचार्य जी पगला गए हैं। उनके अति निकट मित्र सत्यभक्त जी ने मजाक में कहा—‘‘खर्च की व्यवस्था तो है नहीं व आप कल्पनाएँ ऊँची गढ़ रहे हैं। इससे तो अच्छा होगा, हम एक हजार कुल्हड़ मँगा लें व उन्हीं में आहुति देकर इतिश्री कर लें’’ व्यंग्य तो था, पर उनने सहज मुसकराहट बिखेरते हुए कहा-‘‘मैं ऐसा ही करता। पर क्या करूँ? मेरे पेट में एक चुहिया हमेशा कूदती-फाँदती रहती है। वही तरह-तरह की योजनाएँ बनाया करती है। वह मान नहीं रही है। तो यज्ञ तो अब होकर ही रहेगा। कुण्ड भी 1000 बनेंगे व संगठन बनाने के निमित्त व्यक्ति भी एक लाख से अधिक ही आयेंगे। कहीं से भी करूँ, पर उस चुहिया को तो दाना-पानी देना ही होगा।’’ सरलता से दिये गये इस उत्तर को संभवतः वे सज्जन तब नहीं समझ पाये। जब महायज्ञ सम्पन्न हो गया, लाखों व्यक्ति भाग लेने उसमें गये। वह सब दृश्य देखकर उनने बाद में आकर अपनी कही बात की क्षमा माँगी तो पूज्यवर ने उन्हें हृदय से लगा लिया। महापुरुषों के महत्त्वपूर्ण कार्यों को पहले भला कौन समझ पाता है? 
युगऋषि ने हिमालय स्थित ऋषि सत्ता के साथ अपने सघन संबंधों की घोषणा 1960-61 की एक वर्षीय हिमालय यात्रा से लौटने पर की थी। 1958 के यज्ञ के बाद तपोभूमि तथा अखण्ड ज्योति संस्थान की जिम्मेदारी वन्दनीया माताजी को सौंपकर वे घोषणापूर्वक एक वर्ष के लिए हिमालय गये थे। उसी यात्रा के प्रसंग इस आलेख में दिए गए हैं...
गुरुदेव की हिमालय यात्रा

परमपूज्य गुरुदेव 1 जुलाई सन् 1960 को हिमालय अज्ञातवास पर प्रस्थान कर गये। वहीं दुर्गम हिमालय की कन्दराओं में बैठकर उन्होंने प्रकृति के साहचर्य की अनुभूतियों की, ‘सुनसान के सहचर’ नामक इस भावपूर्ण रचना में अभिव्यक्ति दी है। इस पुस्तक की भूमिका में वे लिखते हैं- ‘‘इसे एक सौभाग्य, संयोग ही कहना चाहिए कि जीवन को आरम्भ से अन्त तक एक समर्थ सिद्ध-पुरुष के संरक्षण में गतिशील रहने का अवसर मिल गया। जहाँ उस महान मार्गदर्शक ने जो भी आदेश दिए, वे ऐसे थे, जिसमें इस अकिंचन जीवन की सफलता के  साथ-साथ लोक-मंगल का महान् प्रयोजन भी जुड़ा रहा।’’

‘‘सन् 60 में एक वर्ष के लिए हिमालय तपश्चर्या के लिए प्रयाण हुआ। गंगोत्री में भगीरथ के तपस्थान पर और उत्तरकाशी में परशुराम तपस्थान पर यह एक वर्ष की साधना सम्पन्न हुई। भगीरथ की तपस्या गंगावतरण को और परशुराम की तपस्या दिग्विजयी महापरशु प्रस्तुत कर सकी है। नवनिर्माण के महान प्रयोजन में अपनी तपस्या के कुछ श्रद्धाबिन्दु काम आ सकें, तो वह उसे भी साधना की सफलता ही कहा जा सकेगा।’’

उस एकवर्षीय तप-साधना के लिए गंगोत्री जाते समय मार्ग में अनेक विचार उठते रहे। जहाँ-जहाँ रहना हुआ, वहाँ-वहाँ भी अपनी स्वाभाविक प्रवृत्ति के अनुसार मन में भाव भरी हिलोरें उठती रहीं। लिखने का व्यसन रहने से उन प्रिय अनुभूतियों को लिखा भी जाता रहा। उनमें से कुछ ऐसी थीं, जिनका रसास्वादन दूसरे करें तो लाभ उठाएँ। उन्हें  ‘अखण्ड-ज्योति’ में छपने भेज दिया गया। उन दिनों ‘साधक की डायरी के पृष्ठ’, ‘सुनसान के सहचर’ आदि शीर्षक से जो लेख ‘अखण्ड-ज्योति’ पत्रिका में छपे, वे लोगों को बहुत रुचे।

इस रहस्यमयी लोक की स्मृतियों को बताते हुये पूज्य गुरुदेव लिखते हैं कि तपोवन से आगे गंगा ग्लेसियर से सटे हुये गौरी सरोवर पहुँचकर वे अनजानी स्मृतियाँ में खोने लगे। ऐसा लगा जैसे वे यहाँ पहले भी कभी आ चुके हैं। रहस्य लोक हिमालय में जैसे किसी ने पर्दा हटा दिया, और एक विलक्षण दृश्य दिखाई पड़ा। संपूर्ण घाटी में ‘वेदमंत्र’ गूँज रहे हैं, यज्ञ धूम्र उठ रहा है। शास्त्रों एवं काव्य ग्रन्थों में वर्णित ऋषियों एवं देवताओं के दृश्य साकार हो उठे। पलक झपकते यह दृश्य मायावी सा लगा, आँखों पर विश्वास नहीं हुआ। ऐसा भी नहीं कि स्वप्न देख रहे हों, जाँचने के लिये पीछे मुड़ कर देखा गौरी सरोवर में वैसी ही लहरे उठ रहीं थीं, पानी हिलोरे  ले रहा था। मंत्र ध्वनि तब भी कानों में गूँज रही थी, नन्दन वन की ओर फिर मुड़े तो वैसा ही यज्ञ धूम्र उठ रहा था। हवन कुण्ड में अग्नि की ज्वालायें उठ रहीं थी। अभी वह सब समझने के लिये बुद्धि पर जोर डाल ही रहे थे कि एक सुदीर्घ दिगम्बर काया प्रगट होती दिखाई दी। दादा गुरु सामने उसी रूप में खड़े थे जैसे घर के पूजा घर में उन्हें देखा था। भक्ति पूर्ण प्रणाम किया, उत्तर में उनके होंठों पर मंद मुस्कान फैल गयी। मन में उठ रहे कौतूहल का निराकरण करते हुये वे बोले तुमने जो दृश्य देखा है-वह चेतना के चतुर्थ आयाम का है। देवात्मा हिमालय का वास्तविक और रहस्यात्मक सौंदर्य साधारण जन की आँखों से दूर है। इसे तो कोई विरले समर्थ साधक अथवा हिमालय वासी दिव्य सन्तों के कृपापात्र ही देख पाते हैं।

अगले दिन पूज्य गुरुदेव अपने जन्म जन्मान्तर के गुरु मार्गदर्शक सत्ता के साथ दृश्य हिमालय के रहस्यों का दिग्दर्शन करते हुये आकाश मार्ग से जा रहे थे। उनका शरीर धरती के ऊपर था। इस दिन वे उन गुफाओं तक पहुँचे जो सिद्धपुरुषों की तपस्थली थीं। अब तक ये ऋषिगण सूक्ष्म शरीरों में थे, हालांकि कुछ ने अपने स्थूल शरीर भी बनाये रखे थे। इन साधनारत दिव्यात्माओं में कुछ महाभारत काल के थे। 

किसी से भी बैखरी वाणी में बातचीत नहीं हुई। जो भी बात हुई सिर्फ परावाणी में। जिनका सानिध्य पर्याप्त समय तक सघनरूप में मिली, उनमें गर्गमुनि, ऋषि धौम्य, सन्त पुण्डलीक, बाबा नरहरिदास, जिवानन्द, सिद्धेश्वर गिरी, पवहारी बाबा एवं स्वामी कृ ष्णानन्द प्रमुख थे। परिचय क्रम में ज्ञात हुआ कि गोविन्दपाद भी वहीं हैं, जिन्होंने शंकराचार्य को समर्थ एवं योग्य बनाया था। सबसे अधिक स्थूल और घनीभूत सानिध्य स्वामी कृष्णानन्द से मिला जिन्होंने महामना मालवीय जी के आग्रह पर हिन्दू विश्वविद्यालय की आधारशिला रखी थी।

पूज्य गुरुदेव अपनी हिमालय की यात्राओं में जिन सात विशेष विभूतियों के सम्पर्क में आये, उनकी सृष्टि के सूक्ष्म-संचालन में अति महत्त्वपूर्ण भूमिका है। किसी प्रसंगवश बताया था कि जिस तरह विभिन्न राष्ट्रों का काम-काज राष्ट्रपति-प्रधानमंत्री एवं मंत्रिमंडल के सदस्य मिल-जुलकर चलाते हैं, उसी तरह सूक्ष्मजगत् की भी एक सुचारू व्यवस्था है। यह कार्य सात ऋषिकल्प आत्माएँ करती हैं। इनका काम भगवान् एवं माँ-प्रकृति के कार्य में आवश्यक सहयोग देना है। 

इन विशिष्ट दिव्य सन्तों का कार्य कुछ वैसा ही है, जैसी की चर्चा पौराणिक कथाओं में सप्तऋषियों के संदर्भ में की गयी है। इन में से एक है साउथ मारिया, यह महिला अद्भुत तपस्वी हैं, अपनी तपस्या के कारण इन्हें हिमालय के दिव्यसन्तों के बीच श्रद्धास्पद सम्मान प्राप्त है। सूक्ष्म व्यवस्था के विशिष्ट घटकों में अन्य दिव्य सन्त हैं- अपने दादा गुरुदेव स्वामी सर्वेश्वरानंदजी, इनका कृशकाय शरीर अग्नि की प्रदीप्त ज्वाला की भाँति आभा बिखेरता है। इसके अलावा अन्य विभूति हैं, लाहिड़ी महाशय, जिन्होंने क्रियायोग का प्रवर्तन किया। 

मोहन साई इस दिव्यमंडल के अन्य घटक हैं, जो सतत तप करते हुये अपनी ऊर्जा से जगत् को अनुप्राणित करते रहते हैं। इसके अलावा हातोसाना और अशोक गिरी हैं। ये छहों दिव्य आत्माएँ प्रकृति की अधीश्वरी शक्ति की सहायक हैं। यह अधीश्वरी शक्ति ही सातवें ऋषि की भूमिका संपन्न करती हैं। ये सभी सात आत्माएँ इन दिनों भगवान् ‘प्रज्ञावतार’ की सूक्ष्म व्यवस्था के महत्त्वपूर्ण घटक हैं।

गुरुदेव के अनुसार इन सातों के सम्मिलित का स्थान स्थूल दृष्टि से बद्रीनाथ से केदारनाथ जाने का जो दुर्गम पगडण्डी मार्ग है, प्रायः 20 हजार फीट की ऊँचाई पर है, उससे एकदम नीचे बीच में सप्त गुफाओं वाला क्षेत्र पड़ता है। सामान्य क्रम में किसी मनुष्य का वहाँ पहुँचना मुश्किल है। पहुँचने पर भी ये गुफाएँ तो देखी जा सकती हैं, लेकिन वहाँ की इन शक्तियों को देख पाना सम्भव नहीं। यथार्थ अवलोकन तो उसी के द्वारा संभव है, जिसकी चेतना चतुर्थ आयाम को देख पाने में समर्थ है। गुरुदेव के अनुसार यथार्थ हिमालय का रहस्यबोध व्यक्ति को इसी आयाम में जाकर मिल सकता है।

हिमालय की दिव्यसत्ताओं के साथ गुरुदेव के अनेकों रहस्यमय प्रसंग हैं, हो भी क्यों न, आखिर वे भी तो इसी परिवार के सदस्य हैं। उन्होंने अपने शरीर छोड़ने से पहले वर्ष 1984 में कहा था कि अपने पाँच सूक्ष्म शरीर में एक हिमालय में अनवरत तप करेगा। उनकी यह तप-प्रक्रिया  आज भी मन्द नहीं पड़ी है। जिनके  पास  दिव्य  दृष्टि है, वे आज भी देख सकते हैं कि अपने सूक्ष्म शरीर से आप भी हिमालय की दिव्य सत्ताओं एवं सन्तों के संग नवयुग के निर्माण में महत्त्वपूर्ण भूमिका संपन्न कर रहे हैं। पूज्य गुरुदेव ने कहा कि लोग आध्यात्मिक ऊर्जा प्राप्त करने के लिये हिमालय के जागृत केन्द्रों तक नहीं पहुँच सकते, जब कि उसकी आवश्यकता सब को है। अस्तु, उन्होंने शांतिकुंज में देवात्मा-हिमालय का मंदिर बनाकर उसमें प्राणप्रतिष्ठा का निर्णय लिया; ताकि सुपात्रों को वहाँ से भी हिमालय के दिव्य प्रवाहों का लाभ प्राप्त हो सकें। अतः उनकी स्मृति में एक विशाल गुम्बद के अंदर हिमालय की भव्य प्रतिमा स्थापित करके प्रकाश एवं ध्वनि यंत्रों द्वारा उसकी महत्ता समझाने तथा ध्यान द्वारा दिव्य प्रवाहों को आत्मसात् करने की व्यवस्था बनायी गयी है। इस दिव्य स्थापना को देखने एवं उसके दिव्य प्रवाहों को आत्मसात् करने हेतु आत्मिक इच्छा रखने वाले जब कभी हरिद्वार पहुचें तो इस हिमालय क्षेत्र में अवश्य बैठें। वे अनुभव करेंगे कि वहाँ पूज्य गुरुदेव की प्राणचेतना घनीभूत है तथा देवात्मा हिमालय से चलने वाला प्राण प्रवाह सतत मिलता है।   ए
परम वन्दनीया माताजी की कलम से गुरुदेव का अज्ञातवास 
 
सन् 60 के एक वर्ष वाले अज्ञातवास से जब गुरुदेव लौटे तो हम सब आश्चर्य चकित रह गये। उन दिनों हम लोगों का उनसे सीधा सम्पर्क भी था। आरम्भ के एक महीने ही वे हिमालय के हृदय ‘चेतना के ध्रुव प्रदेश’ में रहे थे। इसके बाद गंगोत्री, उत्तरकाशी ही उनके साधना-केन्द्र रहे। गंगोत्री में वे केवल पत्तियों पर रहे। खाद्य प्रबन्ध न हो सकने अथवा जो भी कारण हों, उन्हें पालक, बथुआ जैसी जंगली शाक-वनस्पतियों को उबालकर उसी पर निर्वाह करना पड़ा, आरम्भ में पतले दस्त होने लगे थे। पीछे वे पत्तियाँ जैसे-तैसे हजम होने लगी थीं।

उत्तरकाशी में वे शकरकन्द, गाजर जैसे शाक लेते थे। सप्ताह में एक दिन खिचड़ी आदि। दूध गंगोत्री में तो था ही नहीं, पर उत्तरकाशी में एक पाव प्रतिदिन का प्रबन्ध हो सका।  सो कई बार में वनस्पतियों की चाय के रूप में काम आ जाता। घी, मेवे, फल आदि वे यहाँ भी कहाँ लेते हैं, वहाँ तो इन चीजों को छुआ तक नहीं। ऐसी दशा में यही आशंका की जा रही थी कि वे लौटेंगे तो बहुत दुबले होंगे। आशंका के विपरीत उनका वजन 18 पौण्ड बढ़ा हुआ था। चेहरे पर लालिमा लगी थी और झुर्रियाँ आधी से ज्यादा मिट गयी थीं। लोकाचार किसी के अच्छे स्वास्थ्य पर आश्चर्य प्रकट करने का नहीं है, सो आरम्भ में कुछ भी नहीं कहा गया, पर अवसर पाकर मैंने एक दिन इस सुधार का कारण पूछ ही लिया। उन्होंने उत्तर दिया ‘‘मात्र आहार पर ही शारीरिक स्वास्थ्य निर्भर नहीं रहता। जलवायु, मनःस्थिति और संयम-नियम पर भी बहुत हद तक अवलम्बित है। हिमालय का शीतप्रधान वातावरण, निरन्तर गंगाजल का उपयोग, हर काम में समय की नियमित व्यवस्था, भूख से कम खाने से पाचन सही होना, चित्त का दिव्यचिन्तन में निरत रहना, मानसिक विक्षोभ और उद्वेग का अवसर न आना, यह  ऐसे आधार हैं, जिनका मूल्य पौष्टिक आहार से हजार गुना ज्यादा है। तपस्वी लोग सुविधा-साधनों का, आहार का अभाव रहने पर भी दीर्घजीवी, पुष्ट और सशक्त रहते हैं, उसका कारण उपर्युक्त है, जिसका महत्त्व आमतौर से नहीं समझा जाता।’’ हिमालय पिता की गोदी में जब भी वे गये, अपने शारीरिक, मानसिक स्वास्थ्य में अद्भुत अभिवृद्धि करके ही वापस आये। सूनेपन की हानिकारक प्रक्रिया बताते हुए वे अक्सर अपने स्वतंत्रता संग्राम के जेल-जीवन की वह बात सुनाया करते, जिसमें उन्हें एक मास की काल-कोठरी भुगतनी पड़ी थी, एक मास के सूनेपन ने उनके शरीरिक स्वास्थ्य एवं मानसिक सन्तुलन को बुरी तरह बिगाड़ दिया था। इसके विपरीत सन 60 से  एक वर्ष के लिए वे हिमालय गये और सर्वथा एकाकी सघन वन प्रदेश में रहे तो आश्चर्यजनक मनोदशा लेकर आये। 
आचार्य जी का ऋषित्व

युगऋषि गुरुदेव पं. श्रीराम शर्मा आचार्य ने हिमालय के अनेक ऋषियों के कार्य सम्पन्न किये। जिन ऋषियों, तपःपूत मानवों ने कभी हिमालय में रहकर विभिन्न कार्य किए थे, वे कार्य पूज्यवर ने न केवल किये; अपितु उनके सूक्ष्म मार्गदर्शन में वे कार्य अभी भी चल रहे हैं। उन्होंने भगीरथ (गंगोत्री), परशुराम(यमुनोत्री), चरक (केदारनाथ), व्यास (बद्रीनाथ), याज्ञवल्क्य (त्रियुगीनारायण) नारद (गुप्तकाशी), आद्य शंकराचार्य (ज्योतिर्मठ), जमदग्नि (उत्तरकाशी), पंतजली (रुद्रप्रयाग), वशिष्ठ (देवप्रयाग), पिप्पलाद, सूत शौनक, लक्ष्मण, भरत एवं शत्रुघ्न (ऋषिकेश), दक्ष प्रजापति, कणाद एवं विश्वामित्र सहित सभी सप्तर्षिगण के अतिरिक्त चैतन्य महाप्रभु, सन्त ज्ञानेश्वर एवं तुलसीदास के कार्यों की झाँकी दिखाई। 

भगवान् बुद्ध के परिव्राजक, धर्मचक्र-प्रवर्तन अभियान को युगानुकूल परिस्थितियों में संगीत, संकीर्तन, प्रज्ञापुराण कथा के माध्यम से देश-विदेश में फैलाने एवं प्रज्ञावतार द्वारा बुद्धावतार का उत्तरार्ध कार्य पूरा किये जाने का भी कार्य किया। समर्थ गुरु रामदास द्वारा जिस सदी में हनुमान मंदिरों की स्थापना की गई, उसी को नूतन अभिनव रूप में प्रज्ञा-संस्थानों,  प्रज्ञापीठों, चरणपीठों, ज्ञानमन्दिरों, स्वाध्याय मंडलों द्वारा युगऋषि ने सम्पन्न कराया। भगवान् राम ने लंकाविजय और रामराज्य स्थापना के निमित्त मंगलाचरण रूप में रामेश्वरम् पर शिव-प्रतीक की स्थापना की थी; उसी प्रकार पूज्यवर ने शांतिकुं ज में देवात्मा हिमालय का भव्य मंदिर पाँचों प्रयागों, पाँचों काशियों, पाँचों सरिताओं और पाँचों सरोवरों के रूप में स्थापित किया। इसमें सभी ऋषियों की स्थापनाओं के दिव्य दर्शन हैं। जमदग्निपुत्र परशुराम के फरसे ने अनेक उद्धत उच्शृंखलों के सिर काटे थे। यह वर्णन अलंकारिक है। उन्होंने जो तत्कालीन समाज के निर्माण में बाधक व अनीति में लिप्त थे, उनकी वृत्तियों का उन्मूलन किया। दुष्ट और भ्रष्ट जनमानस के प्रवाह को उलटकर सीधा करने का पुरुषार्थ उन्होंने किया। ‘परशु’ (फरसा) फेंककर फावड़ा थामा एवं स्थूल वृक्षारोपण तथा सूक्ष्मतः रचनात्मक सत्प्रवृत्तियों का बीजारोपण किया। गुरुदेव की लेखनी, वाणी ने उसी परशु की भूमिका निभाई एवं असंख्य मान्यताओं, भावनाओं, विचारणाओं एवं गतिविधियों में आमूलचूल परिवर्तन कर दिया।

भगीरथ ने जल-दुर्भिक्ष के निवारण हेतु कठोर तप करके स्वर्ग से गंगा को धरती पर लाने में सफलता प्राप्त की थी। भगीरथ शिला गंगोत्री के समीपस्थ है। गंगा उन्हीं के तप पुरुषार्थ से अवतरित हुई, इसलिए भागीरथी कहलाई। लोकमंगल के प्रयोजन हेतु प्रचण्ड पुरुषार्थ करके भगीरथ दैवी कसौटी पर खरे उतरे एवं भगवान् शिव के कृपापात्र बने। गुरुदेव ने बौद्धिक और भावनात्मक अकाल निवारणार्थ शान्तिकुंज से ज्ञानगंगा का जो अविरल प्रवाह प्रवाहित किया है, उससे दुर्भिक्ष मिटने और सद्भावना का विस्तार होते सहज दिखाई दे रहा है।

चरक ने केदारनाथ क्षेत्र के दुर्गम क्षेत्रों में वनौषधियों की शोध करके रोगग्रस्तों को निरोग करने वाली संजीवनी खोज निकाली थी। शास्त्र का कथन है कि ऋषि चरक, औषधियों से वार्ता करके गुण पूछते व समुचित समय में उन्हें उत्पन्न कर उन पर अनुसंधान करते थे। 

जीवनी-शक्ति-संवर्धन, मनोविकार-शमन एवं व्यावहारिक गुण, कर्म, स्वभाव में परिवर्तन करने वाले गुण रखने वाली अनेक औषधियाँ इसी अनुसंधान की देन हैं। गुरुदेव ने उसी परम्परा को शांतिकुंज में दुर्लभ औषधियों को खोज निकालने, उनके गुण, प्रभाव को आधुनिक वैज्ञानिक यंत्रों से जाँचने का प्रयोग किया, जिसके माध्यम से आयुर्वेद को एक प्रकार से पुनर्जीवित किया, सही औषधि के एकाकी प्रयोग से कैसे निरोग रहकर दीर्घायु बना जा सकता है, यह अनुसंधान इस ऋषि-परम्परा के पुनर्जीवन हेतु किए जा रहे प्रयासों की एक कड़ी है।

महर्षि व्यास ने नर एवं नारायण पर्वतों के मध्य वसोधारा जलप्रपात के समीप व्यास गुफा में गणेश जी की सहायता से पुराणलेखन का कार्य किया था। उच्चस्तरीय कार्य शान्ति, एकान्त और सतोगुणी वातावरण में सम्भव था। आज की परिस्थितियों में, जबकि प्रेरणादायी साहित्य का अभाव है, पुरातन गं्रथ लुप्त हो चले थे, आचार्यश्री ने आज से लगभग साठ वर्ष पूर्व ही चारों वेद, अठारह पुराण, 108 उपनिषद्, छहों दर्शन, चौबीस गीताएँ, आरण्यक, ब्राह्मण आदि ग्रन्थों का भाष्य कर सर्वसाधारण के लिए सुलभ कर दिये थे। उन्होंने जनसाधारण की समस्याओं पर व्यावहारिक समाधानपरक युगानुकूल साहित्य लिखा, जिसने लाखों व्यक्तियों के मन-मस्तिष्क को प्रभावित कर सही दिशा दी है।  प्रज्ञापुराण के 4 खण्ड, उनका नवीनतम सृजन है, जिसमें कथा-साहित्य के माध्यम से उपनिषद्-दर्शन को जन-सुलभ बनाया है। 

पतंजली ने रूद्रप्रयाग में अलकनंदा एवं मंदाकिनी के संगम-स्थल पर योग-विज्ञान के विभिन्न प्रयोगों का अविष्कार कर लोकजीवन में इसे प्रचलित किया था। उन्होंने प्रमाणित किया कि मानवी काया में ऊर्जा का भण्डार निहित है। इस शरीरतन्त्र के ऊर्जा केन्द्रों को प्रसुप्ति से जागृति में लाकर मनुष्य देवमानव बन सकता है, ऋद्धि-सिद्धि सम्पन्न बन सकता है। युगऋषि द्वारा स्थापित शान्तिकुंज एवं वर्तमान में देव संस्कृति विश्वविद्यालय में योग-साधना के विभिन्न अनुशासनों-योगत्रयी, कायाकल्प एवं आसन-प्राणायाम के माध्यम से इस मार्ग पर चलने वाले जिज्ञासु साधकों की बहुमूल्य यन्त्र-उपकरणों से शारीरिक-मानसिक परीक्षण सुयोग्य चिकित्सकों से कराने के उपरान्त साधना-लाभ दिया जाता है एवं भावी जीवन सम्बन्धी दिशा प्रदान की जाती है। 
 
याज्ञवल्क्य ने त्रियुगी-नारायण में यज्ञविद्या का अन्वेषण किया था और भेद-उपभेदों का परिणाम मनुष्य एवं समग्र जीव-जगत् के स्वास्थ्य-संवर्द्धन हेतु, वातावरण-शोधन, वनस्पति संवर्द्धन, एवं पर्जन्यवर्षण के रूप में जाँचा-परखा था। हिमालय के इस दुर्गम स्थान पर सम्प्रति एक यज्ञकुण्ड में अखण्ड अग्नि है, जिसे शिव-पार्वती विवाह के समय से प्रज्वलित माना जाता है। यह प्रायः उस परम्परा की अग्निशिखा है। ब्रह्मवर्चस शोध संस्थान के माध्यम से युगऋषि ने यज्ञविज्ञान की शृंखला को फिर से खोजकर समय के अनुरूप अन्वेषण किया। यज्ञोपचार पद्धति (यज्ञोपैथी) के अनुसंधान हेतु समय के अनुरूप एक सर्वांगपूर्ण प्रयोगशाला आधुनिक उपकरणों से युक्त ब्रह्मवर्चस प्रांगण के मध्य विद्यमान है। वनौषधि यजन से शारीरिक, मानसिक रोगों के उपचार, मनोविकार-शमन, जीवनी शक्तिवर्द्धन, प्राणवान्-पर्जन्य की वर्षा एवं पर्यावरण संतुलन जैसे प्रयोगों के निष्कर्ष देखकर जिज्ञासुओं को आश्चर्यचकित रह जाना पड़ता है। विश्वामित्र गायत्री महामंत्र के द्रष्टा थे और नूतन सृष्टि हेतु तप करके आद्यशक्ति का साक्षात्कार उनने किया था जहाँ, वह पावनभूमि यही गायत्री तीर्थ शान्तिकुंज ही है, जिसे सूक्ष्म ऋषि-सत्ताओं ने गुरुदेव को दिव्य चक्षु प्रदान करके दर्शन कराया था एवं आश्रम-निर्माण हेतु प्रेरित किया था। विश्वामित्र की सृजन साधना के सूक्ष्म संस्कार यहाँ सघन हैं, महाप्रज्ञा को युगशक्ति का रूप देने, उनकी चौबीस मूर्तियों की स्थापना कर सारे राष्ट्र एवं विश्व में आद्यशक्ति का ‘वसुधैव कुटुम्बकम्’ एवं सद्बुद्धि की प्रेरणा देने वाला संदेश यहीं से उद्घोषित हुआ। अनेक साधकों ने यहाँ अगणित गायत्री अनुष्ठान किये हैं एवं आत्मिक-क्षेत्र में सफलता प्राप्त की है। शब्द-शक्ति एवं सावित्री विद्या पर वैज्ञानिक अनुसंधान विश्वामित्र परम्परा का ही पुनर्जीवन है।

जमदग्नि का गुरुकुल आरण्यक उत्तरकाशी में स्थित था। बालकों, वानप्रस्थों की समग्र शिक्षा-व्यवस्था का भाण्डागार था। इसी परम्परा का निर्वाह करते हुए अल्पकालीन साधना, प्रायश्चित, संस्कार आदि कराने एवं प्रौढ़ों के शिक्षण की यहाँ समुचित व्यवस्था बनाई। परिव्राजकों हेतु लोकसेवियों का शिक्षण, गुरुकुल में बालकों को नैतिक शिक्षण तथा युगशिल्पी सत्रों में इस ऋषि परम्परा को आगे बढ़ाने वाला समाज निर्माण का समग्र शिक्षण शान्तिकुञ्ज द्वारा दिया जा रहा है। देवर्षि नारद ने गुप्तकाशी में तपस्या की। वे निरंतर अपने वीणावादन से जन-जागरण में रत रहते थे। उन्होंने सत्परामर्श द्वारा भक्ति-भावनाओं को प्रसुप्ति से प्रौढ़ता तक समुन्नत किया। शांतिकुंज के युगगायन शिक्षण विद्यालय के माध्यम से पूज्यवर ने अब तक लाखों ऐसे परिव्राजक प्रशिक्षित किए हैं। वे एकाकी अपने-अपने क्षेत्रों में समूह में विभिन्न टोलियों द्वारा भ्रमण कर नारद परम्परा का ही अनुकरण कर रहे हैं।

देवप्रयाग में राम को योगवासिष्ठ का उपदेश देने वाले वसिष्ठ ऋषि धर्म और राजनीति का समन्वय करके चलते थे। शान्तिकुंज के सूत्रधार गुरुदेव ने सन् 1930 से सन् 1947 तक आजादी की लड़ाई लड़ी है। जेल में कठोर यातनाएँ सही हैं। बाद में साहित्य के माध्यम से समाज एवं राष्ट्र का मार्गदर्शन किया है। धर्म और राजनीति के समन्वय-साहचर्य के लिए जो बन पड़ा है, उसे पूरे मनोयोग से करते रहे। आद्य शंकराचार्य ने ज्योतिर्मठ में तप किया एवं देश के चार कोनों में चार पीठों की स्थापना  की। विभिन्न संस्कृतियों का समन्वय एवं धार्मिक-संस्थानों के माध्यम से शान्तिकुंज के तत्त्वावधान में देश भर में 4000 एवं विदेश में 24 गायत्री शक्तिपीठें विनिर्मित हुई हैं, जहाँ से धर्मधारणा को समुन्नत करने का कार्य निरन्तर चलता रहता है। इसके अतिरिक्त, चल प्रज्ञा-संस्थानों एवं स्वाध्याय-मण्डलों द्वारा सारे देश एवं विदेशों में चेतना केन्द्रों का जाल बिछाया गया है। ये सभी चार धामों की परम्परा में अपने-अपने क्षेत्रों में युग-चेतना का आलोक वितरण कर रहें हैं।

ऋषि पिप्पलाद ने ऋषिकेश के समीप ही अन्न के मन पर प्रभाव का अनुसंधान किया था। ये महाप्राज्ञ पीपल वृक्ष के कोपलों-फलों पर निर्वाह करके आत्म-संयम द्वारा ऋषित्व पा सके। आचार्यश्री ने 24 वर्ष तक जौ की रोटी एवं छाछ पर रहकर चौबीस गायत्री महापुरश्चरण सम्पन्न किए। तदुपरान्त, आजीवन सात्विक आहार, उबले अन्न शाक ही लेते रहे। अभी भी उबले अन्न एवं हरी वनस्पतियों के कल्प प्रयोगों की प्रतिक्रिया, जाँच-पड़ताल शान्तिकुंज में अमृताशन शोध के नाम से चलती है। पौराणिक काल में ऋषिकेश में ही सूत-शौनक परम्परा पुराणवाचन के  ज्ञान-सत्र जगह-जगह लगे थे। प्रज्ञापुराणों का कथावाचन इतना लोकप्रिय हुआ है कि लोग इसे युगपुराण कहते हैं।

हर की पौड़ी, हरिद्वार में सर्वमेध यज्ञ में राजा हर्षवर्धन ने अपनी सारी सम्पदा तक्षशिला विश्वविद्यालय निर्माण हेतु दान कर दी थी। शान्तिकुंज के सूत्रधार गुरुदेव ने अपनी लाखों-करोड़ों रुपये की सम्पदा गायत्री तपोभूमि तथा जन्मभूमि में विद्यालय निर्माण हेतु दे दी। स्वयं या सन्तान के लिए इनमें से एक पैसा भी नहीं रखा। इसी परम्परा को अब शान्तिकुंज से स्थाई रूप से जुड़ते जा रहे लोकसेवी ही निभा रहे हैं, जिसके प्रभाव से ब्रह्मवर्चस शोध संस्थान के साथ देव संस्कृति विश्वविद्यालय की संरचना इन दिनों दिखाई दे रही है। कणाद ऋषि ने अथर्ववेदीय शोध परम्परा के अन्तर्गत अपने समय में अणुविज्ञान का, वैज्ञानिक अध्यात्मवाद का अनुसंधान किया था। बुद्धिवादियों के गले उतारने के लिए समय के अनुरूप अब आप्तवचनों के साथ-साथ तर्क, तथ्य एवं प्रमाण भी अनिवार्य हैं। पूज्यवर के मार्गदर्शन एवं संरक्षण में स्थापित ब्रह्मवर्चस शोध संस्थान एवं देव संस्कृति विश्वविद्यालय  में  हो  रहे  दार्शनिक अनुसंधान ही नहीं, वैज्ञानिक प्रमाणों का प्रस्तुतीकरण भी इसकी सबसे बड़ी विशेषता है। इसकी उपलब्धियों के प्रति संसार बड़ी आशाएँ लगाए बैठा है। बुद्ध के परिव्राजक संसार भर में धर्मचक्र-प्रवर्तन हेतु दीक्षा लेकर निकले थे। शान्तिकुञ्ज को माध्यम बनाकर पूज्यवर ने अपने देश में ही नहीं, विदेशों में धर्मधारणा के विस्तार हेतु संसार के सभी देशों में देव-संस्कृति का सन्देश पहुँचाने हेतु परिव्राजक दीक्षित किए। यहाँ आने वाले परिजनों को धर्मचेतना से अनुप्राणित किया जाता है। भारत में प्रायः एक लाख एवं विदेशों में एक हजार प्रज्ञापुत्र प्रव्रज्या में निरत रहकर घर-घर अलख जगाने का कार्य कर रहे हैं।

आर्यभट्ट ने सौर-मण्डल के ग्रह-उपग्रहों का ग्रह-गणित करके यह जाना था कि पृथ्वी के साथ सौर परिवार का क्या आदान-प्रदान क्रम है और इस आधार पर धरित्री का वातावरण एवं प्राणी समुदाय कैसे प्रभावित होता है? पूज्यवर के मार्गदर्शन में शान्तिकुंज, देव-संस्कृति विश्वविद्यालय में एक समग्र वेधशाला बनाई गई है। आधुनिक यन्त्रों का उसके साथ समन्वय स्थापित कर ज्योतिर्विज्ञान का अनुसन्धान कार्य किया जा रहा है। दृश्य गणित पंचाङ्ग यहाँ की एक अनोखी देन है। इसके अतिरिक्त चैतन्य महाप्रभु, सन्त ज्ञानेश्वर, समर्थ गुरु रामदास, प्राणनाथ, रामकृष्ण परमहंस आदि सभी मध्यकालीन सन्तों की धर्मधारणा विस्तार परम्परा का पुनर्जीवन पूज्यवर ने शांतिकुंज के माध्यम से किया है। पूज्यवर एवं परम वंदनीया माताजी की सूक्ष्म उपस्थिति में सबसे महत्त्वपूर्ण प्रसंग यह है कि इस आश्रम का वातावरण इतने प्रबल संस्कारों से युक्त है कि सहज ही व्यक्ति अध्यात्म की ओर प्रेरित होता चला जाता है। यह सूक्ष्म सत्ताधारी ऋषियों की यहाँ उपस्थिति की ही परिणति है। वे अपने द्वारा सम्पन्न क्रियाओं का यह पुनर्जीवन देखते होंगे, जो निश्चय ही प्रसन्न होकर भावभरा आशीर्वाद देते होंगे। 

ऋषियों के तपःप्रताप से ही यह धरती देवमानवों से धन्य हुई है। वाल्मीकि आश्रम में लवकुश, कण्व आश्रम में चक्रवर्ती भरत विकसित हुए। कृष्ण-रुक्मिणी ने बद्रीनारायण में तप करके कृष्ण सदृश प्रद्युम्न को जन्म दिया। पवन एवं अंजनी ने तपस्वी पूषा के आश्रम में बजरंगबली को जन्म दिया। यह हिमालय क्षेत्र में बन पड़ी तपःसाधना के ही चमत्कारी वरदान थे। पूज्यवर प्रज्ञापुत्रों को, जाग्रतात्माओं को युग-परिवर्तन में रीछ-वानरों की, ग्वाल-बालों की भूमिका निभाने की क्षमता अर्जित करने के लिए शिक्षण पाने या साधना करने के निमित्त बहुधा शान्तिकुंज बुलाते रहे हैं। इस क्षेत्र की अपनी विशेषता है। गंगा की गोद, हिमालय की छाया, प्राणचेतना से भरा-पूरा वातावरण एवं दिव्य संरक्षण यहाँ उपलब्ध है। इसमें थोड़े समय भी निवास करने वाले अपने में काया-कल्प जैसा परिवर्तन हुआ अनुभव करते हैं। उन्हें लगता है कि वस्तुतः किसी जाग्रत् तीर्थ में निवास करके कुछ अभिनव करके वे लौट रहे हैं। यह एक प्रकार का आध्यात्मिक सैनिटोरियम है।

85 वर्षों से जल रहा अखण्ड दीपक, नौ कुण्डों की यज्ञशाला में नित्य दो घण्टे हवन, दोनों नवरात्रियों में 24-24 लक्ष के गायत्री महापुरश्चरण, साधना-आरण्यक में नित्य गायत्री उपासकों द्वारा नियमित अनुष्ठान, नित्य प्रायः 24 लाख का गायत्री जप, इन सब बातों से ऐसा दिव्य वातावरण यहाँ विनिर्मित होता है जैसे मलयागिरि में चन्दन वृक्षों की मनभावन सुगन्ध का । यहाँ अनायास साधना में मन लगता है और साधना में आनन्द आता है , मानो यह समय तप-साधना में बीता। 

शान्तिकुंज गायत्री तीर्थ की विशेषता यहाँ सतत दिव्य अनुभूति होने की है। इन पंक्तियों में गुरुदेव के स्थूल एवं सूक्ष्म मार्गदर्शन में ऋषि-परम्परा की टूटी कड़ियों में से कुछ को जोड़ने का उल्लेख है।   ए
ऋषि परंपरा का बीजारोपण हो, यह हिमालय की ऋषि सत्ताओं की आचार्य श्री से अपेक्षा थी। हिमालयवासी सूक्ष्मशरीर धारी गुरुजनों ने जैसा बताया, वैसा अपना जीवन उनने बनाया एवं वैसी ही परम्पराएँ स्थापित कीं, जो अभी अनवरत चल रही हैं...
एक दिन गुरुदेव ने ऋषि की परिभाषा देते हुए बताया कि बेटा जानते हो, ऋषि कौन होता है? ऋषि भगवान् का जनक होता है। समय पड़ने पर भगवान् को धरती पर आने के लिए बाध्य भी करता है और उसके अवतरण के  लिए आधार भी बनता है। राम और कृष्ण जैसे अवतार ऋषि विश्वामित्र, संदीपनि की छत्र-छाया में पले-बढ़े थे।
आदर्शों के नये मानदण्ड गढ़ती 
युगऋषि की पत्रकारिता

परमपूज्य गुरुदेव का जीवन खुले पृष्ठों की एक किताब के रूप में हम सबके समक्ष रहा है। अर्थ से लेकर समय एवं जिह्वा से लेकर विचारों के संयम का जो भी समग्र आदर्श रूप हो सकता है, वह उनके जीवन में देखने को मिला। प्रत्यक्ष जीवन से तो उन्होंने प्रेरणा दी ही, लेखनी से भी यही शिक्षण दिया। उनका व्यावहारिक अध्यात्म यही था।
 
उन्होंने पत्रकारिता की दृष्टि से अपनी लेखनी से समकालीन समाज को पूँजीवादी जटिलताओं से निजात दिलाने का भरोसा दिलाया। गरीबी में भी प्रसन्नतापूर्वक जीने की समझ एवं शक्ति विकसित की। विश्व के करोड़ों नर-नारियों को औसत नागरिक स्तर की जीवन-शैली अपनाने के लिए प्रतिबद्ध किया। वे गरीबी को गौरव मानते थे। उन्होंने लाखों नर-नारियों को जीवन में स्वेच्छा से गरीबी अपनाने तथा बचे संसाधनों को जरूरतमंदों के बीच बाँटने का व्रत दिलाया। यही उनका संघर्ष-रहित ‘आध्यात्मिक साम्यवाद’ है, संपूर्ण विश्व में जिसकी स्थापना करना उनका मूल लक्ष्य था।
 
आचार्य जी की संपूर्ण पत्रकारिता समय की नब्ज पर टिकी थी और उन्होंने ‘समय और समाज’ के मध्य संतुलक की भूमिका निभाई। वे कहते थे ‘‘पत्रकारिता धर्म का निर्वाह भी समाज-सेवा है और समाज-सेवा के क्षेत्र में सबसे बड़ा कार्य जनमानस का परिष्कार है। यदि जनता की वैचारिक भूख शांत न की गयी तो वह कुपथ्य ग्रहण करने को विवश होगी, अंततः समाज को कुपथ्यगामिता का शिकार होते देर नहीं लगेगी।’’

 व्यक्ति उनकी पत्रकारिता का केन्द्र-बिन्दु था। वे बौद्धिक, नैतिक क्रांति के सहारे उसे आदर्श समाज का ऐसा आदर्श मानव बनाना चाहते थे, जो वैचारिक क्रांति का नेतृत्व कर सके। उनका दृढ़ मत था कि ‘‘नवयुग यदि आयेगा, तो विचार-शोधन द्वारा ही। क्रांति होगी तो वह लहू और लोहे से नहीं, विचारों से विचारों की काट द्वारा होगी।’’
 
आचार्य जी पत्रकारिता को मात्र वृत्ति नहीं, एक मनोदशा का दर्जा देते थे, जो अनौचित्य से जूझने और जन आवश्यकताओं को समझने की शक्ति से युक्त हो। उनकी मनोदशा भी कुछ ऐसी ही थी। एक स्थान पर वे लिखते हैं कि-‘‘हमें चैन नहीं, करुणा चाहिए, जो पीड़ितों की व्यथा को अपनी व्यथा समझने        की अनुभूति करा सके, हमें समृद्धि नहीं, वह शक्ति चाहिए, जो आँखों से आँसू     पोंछ सकने की अपनी सार्थकता सिद्ध कर सके।’’
 
राष्ट्रीय स्वतंत्रता आंदोलन हो या भारत-चीन युद्ध, भारत-पाक युद्ध अथवा 1975 का आपात्काल, आचार्य जी प्रत्येक परिस्थिति में ‘कलम के सिपाही’ की भूमिका में खड़े दिखे और अपनी अनोखी शैली से राष्ट्र के नागरिकों को शिक्षण दिया। 1965 के भारत-पाक युद्ध के दौरान जहाँ देश के बहुतेरे समाचार पत्र-पत्रिकायें जनता को सरकारी सेंसर युक्त खबरें देकर अपने कर्त्तव्य की इतिश्री समझ रही थीं, वहीं आचार्य जी अपनी ‘अखण्ड ज्योति’ पत्रिका के लेख-सम्पादकीय आदि के माध्यम से युद्ध समाचारों के अतिरिक्त राष्ट्रीय संकट की घड़ी में देश के नागरिकों को अन्य राष्ट्रीय उत्तरदायित्वों के प्रति भी जागरूक कर रहे थे।
 
अक्टूबर, 1965 की ‘‘वर्तमान युद्ध और हमारा कर्तव्य’’ शीर्षक सम्पादकीय के कुछ बिन्दु उदाहरण-स्वरूप देख सकते हैं, जिसमें वे दायित्व-बोध कराते हुए लिखते हैं कि ‘‘व्यापारियों का कर्तव्य है कि वे राष्ट्रीय संकट के समय मुनाफाखोरी, जमाखोरी, अतिलाभ, चोरबाजारी को पनपने न दें। न वस्तुओं के दाम बढ़ने दें। श्रमिकों का कर्तव्य है कि कारखानों-फैक्ट्रियों एवं उद्योगों का उत्पादन अधिकाधिक बढ़ायें। औद्योगिक झगड़े इन दिनों न बढ़ने दें। हड़ताल या तालाबंदी जैसे अवसर न आने दें। सर्वसाधारण को वस्तुओं का उपयोग कम से कम करना चाहिए; ताकि उस बचत से देश की अन्य आवश्यकताएँ पूर्ण हो सकें। ऐसे अवसरों पर अफ वाहें अधिक फैलती हैं, जिससे देश का ध्यान बँटता है, अतः ऐसे तत्त्वों के प्रति सतर्क रहें। इन प्रयासों से हमारे सीमा पर लड़ रहे जवानों का मनोबल बढ़ेगा।’’
 
आचार्य जी की पत्रकार निष्ठा एवं औचित्य के प्रति जूझने का जज्बा दर्शाती एक घटना पर हमारा स्वतः ध्यान जाता है। सन् 1984 में आचार्य जी ने अपने ऊपर हुए प्राणघातक हमले के दौरान हमलावर के चाकुओं के सभी आघातों को अपने बायें हाथ पर रोका तथा दाहिने हाथ को पूर्ण सुरक्षित बचाये रखा। चिकित्सकों एवं अन्य व्यक्तियों द्वारा इस आश्चर्य का खुलासा करने के आग्रह पर आचार्य जी ने बताया कि ‘‘एक पत्रकार के दाहिने हाथ पर उसके पाठकों का अधिकार होता है। यदि इस हाथ पर एक भी घाव लग जाता, तो हमारी पत्र-पत्रिकाओं का लेखन प्रभावित होता, परिणामतः वैचारिक पोषण के अभाव में पाठकों की वैचारिक संकल्पशीलता प्रभावित होती है, जो किसी पत्रकार के लिए असह्य है।’’ 

निकटस्थजन बताते हैं कि आचार्य जी ने उस घायल अवस्था में भी अपने लेखन को विराम नहीं दिया।
 उनका कहना था कि ‘‘मनुष्य में संवेदनशीलता जाग्रत् करके पूँजी के केन्द्रीकरण को रोका जा सकता है। यही आध्यात्मिकता का जागरण है।’’ इसी आधार पर उन्होंने जनमानस को संवेदना के सहारे स्वैच्छिक गरीबी-भरा जीवन जीने के लिए सहमत करने तथा बचे संसाधनों को जरूरतमंदों के बीच स्वेच्छा से वितरित कराने का स्वप्न देखा था।
एक लाख समर्पित पत्रकार चाहिए
 
वे कहते थे कि विश्व जिन समस्याओं से जूझ रहा है उनके निराकरण के लिए एक लाख वर्ष कार्य-दिवस की समर्पित कार्ययोजना की आवश्यकता पड़ेगी। इसमें गांधी, सुभाष, तिलक, राजा राममोहन राय, विवेकानन्द स्तर के एक लाख पत्रकार साथ मिलकर एक वर्ष तक समाज उत्थान के क्षेत्र में सक्रिय हों तभी विसंगति भरे समाज का कायाकल्प होगा। उन्होंने इसके विकल्प-स्वरूप पत्रकारों की नयी फौज खड़ी करने का अभियान छेड़ा और नारा दिया कि ‘‘तुम मुझे समयदान दो, हम तुम्हें उज्ज्वल भविष्य देंगे’’। आचार्य जी की लेखनी से उपजा यह शंखनाद पत्रकारिता-जगत् का महत्त्वपूर्ण प्रयोग साबित हुआ। परिणामतः लाखों पाठकों ने आचार्य जी का विश्वास करके पत्रकारिता-क्षेत्र के इस अभिनव प्रयोग की सफलता हेतु नित्य एक घंटे से लेकर सप्ताह में एक दिन, वर्ष में तीन माह अथवा सम्पूर्ण जीवन भर का समय लोक-उत्थान हेतु समर्पित किया। आचार्य जी ने इन अंशकालिक समर्पित समयदानियों को लोक-उत्थान के कार्यों से जोड़ा और उन्हें ‘युग-पत्रकार’ का दर्जा प्रदान किया।

 पत्रकारों की अपूर्व भूमिका के कारण विश्व भर में लड़े गये स्वतंत्रता आंदोलनों में भारतीय स्वतंत्रता आंदोलन एक अद्भुत प्रयोग था। आचार्य जी ने भी इसमें बढ़-चढ़ कर भूमिका निभायी, परन्तु वे स्वतंत्रता के बाद देश में नये प्रकार का स्वतंत्रता आंदोलन चलाने की आवश्यकता अनुभव करने लगे। वह था मनुष्य को हीन, मलिन वृत्तियों से स्वतंत्रता दिलाना, जिससे स्वानुशासित, स्वस्थ, स्वच्छ, स्वावलंबी भारत का निर्माण हो सके। वे इस आंदोलन का नेतृत्व पत्रकारों के द्वारा चाहते थे। यही नहीं, वह विश्व की समस्त समस्याओं का समाधान भी भारत के माध्यम से होते देखना चाहते थे। 
बिना विज्ञापन चल रहा विस्तार ः पत्रकारिता के प्रति आचार्य जी की तीव्र समर्पण-भावना का ही परिणाम था कि मात्र 20 प्रतियों से शुरू हुई आचार्य जी की ‘अखण्ड ज्योति’ पत्रिका वर्तमान में देश-विदेश की अपनी सहयोगी ‘युगनिर्माण योजना’ ‘जीवनयज्ञ योजना’ मासिक, ‘साप्ताहिक समाचार-पत्र’ की आठ लाख प्रतियों एवं चालीस लाख पाठकों के बीच’’ आध्यात्मिक मूल्यों के माध्यम से व्यक्ति-निर्माण, परिवार-निर्माण एवं समाज-निर्माण की संकल्पना का आगाज कर रही है। यह अभूतपूर्व विस्तार ‘‘एक पाठक से पाँच तक एवं पाँच से पच्चीस पाठकों’’ की शृंखला में बिना एजेन्ट मात्र पाठकों के भरोसे आज भी विस्तार पा रही है।
 
पत्रकारिता में विज्ञान को लेकर आचार्य जी की दृष्टि गाँधी जी के समान थी। गाँधी जी कहते थे कि ‘‘पत्रिका में विज्ञापन का अर्थ है- समझौता और समझौता का अर्थ है- भ्रष्टाचार। गाँधी जी का हरिजन पत्र लम्बे जद्दोजहद के बावजूद विज्ञापन से न बच सका, परन्तु आचार्य जी की पत्र-पत्रिकाएँ आज भी उनके उत्तराधिकारियों के मार्गदर्शन में बिना विज्ञापन सफलतापूर्वक प्रकाशित हो रही हैं। इससे आचार्य जी की पत्रकारिता प्रबंधन नीति पर भी प्रकाश पड़ता है। ‘सैनिक समाचार पत्र’ से आचार्य जी का पत्रकारिता क्षेत्र में प्रवेश हुआ। स्वतंत्रता आंदोलन को बढ़ावा देने में आगरा जनपद से प्रकाशित होने वाले इस पत्र की अपनी ख्याति थी। द्वितीय गोलमेज सम्मेलन की विफलता के दौरान, सरकार ने देश भर में नेताओं का गिरफ्तारी अभियान चलाया, जिसमें पत्र के सम्पादक श्री कृष्णदत्त पालीवाल भी गिरफ्तार हो गये। 

सैनिक कार्यालय पर सरकार ने ताला जड़ दिया। आचार्य जी ने अभिव्यक्ति की स्वतंत्रता को बाधित करने वाली इस सरकारी कार्यवाही को चुनौती रूप में लिया और पत्र के प्रकाशन को क्रमिक रखने की ठान ली। उन्होंने अपने अन्य साथियों के सहयोग से पोस्टरनुमा कागज पर सरकण्डे की कलम से बड़े-बड़े शीर्षक में जरूरी समाचार, सूचनाएँ लिखीं और रात में ही सैनिक समाचार पत्र की प्रतियाँ आगरा के मुख्य स्थानों पर चस्पा कर दीं। इस प्रकार ‘‘दैनिक सैनिक पत्र का यह दीवार संस्करण’’ जहाँ सरकार के लिए सिरदर्द था; वहीं आज भी पत्रकारिता जगत् के लिए प्रेरणास्रोत है।

आचार्य जी की पत्रकारिता से टीआरपी के लिए अस्तित्व को दाँव पर लगाने वाली आज की पत्रकारिता को सीख लेनी चाहिए। जनहित के उद्देश्यों की पूर्ति भी तभी संभव होगी। तब न तो संपादन का स्तर गिरेगा, न समाचार-प्रबंधन की आड़ में अन्य विज्ञापन का सहारा लेना पड़ेगा, तब सत्य के उद्घाटन के नाम पर पत्रकारिता ब्लैकमेलिंग की शिकार भी नहीं होगी और भारत देश को नयी शक्ति एवं युग को नयी अभिव्यक्ति मिल सकेगी। आचार्य जी ने अपनी पत्रकारिता द्वारा भारतीय जनमानस में जिस विचारक्रांति का बीज बोया है आज बहुआयामी परिवर्तन के रूप में फलित होते दिख रहे हैं। जरूरत है उनके पद-चिह्नों पर चलने और तद्नुसार कार्यशैली अपनाने की।     ए
अपनी पत्रकारिता द्वारा विचार क्रांति का बीज बोने वाले आचार्य श्री एक सर्वोत्कृष्ट उदाहरण हैं, आज की पीढ़ी के लिए। आध्यात्मिकता भी बिना विज्ञापन के जन-जन के गले उतारी जा सकती है, उसकी एक मिसाल है, उनका यह कर्तृत्व...

संपादकीय विभाग के तीन महत्त्वपूर्ण व्यक्तियों के इस्तीफा दे देने के कारण सैनिक पत्र के बंद होने की नौबत आ पहुँची। इस संकट से निबटने की जिम्मेदारी पालीवाल जी ने उन दिनों मत्त जी के नाम से परिचित  गुरुदेव को सौंपी।  वह संपादन, प्रूफ रीडिंग के साथ, कंपोजिंग, छपाई एवं वितरण व्यवस्था में 20-23 घंटे काम करते थे। जो देखता वही दाँतों तले उँगली दबा लेता। सच है श्रम महामानव बनाने वाला कीमिया है।
मैं प्रकाश की $खातिर पूरी रात चलूँगा


मुझे नहीं आता है, कोरे स्वप्न सजाना,


मैं अपने मन की देखी साकार करूँगा।

माना यह, हर एक कल्पना सत्य न होती, 

हर अभिलाषा, पूरी हो पाती ही कब है?

सभी ओर अवरोध खड़े हैं, भाँति-भाँति के,

हर पगडंडी मंजिल तक, जाती ही कब है?


लेकिन मुझे न आता, आधे में रुक जाना,


निकल पड़ा हूँ तो, बाधायें पार करूँगा। 

ऋतुएँ भी बदलेंगी, अपने-अपने क्र म से,

कभी मेघ गरजेंगे,सरिता इतरायेगी,

धूप कभी अपना शरीर ही झुलसायेगी,

लौट पुनः दिन वासन्ती वेला भी आयेगी,


मैंने कब सीखा है, पीड़ा से डर जाना,


अभिसंघातों से, जीवन शृंगार करूँगा।

मेरा रहा असंभव से आकर्षण गहरा,

चाँद-सितारों पर, मेरा मन ललचाता है,

जाने क्यों, घनघोर तिमिर की छाया में भी,

मुझको आशा दीप दूर से दिख जाता है,


मुझे नहीं आता, अँधियारे से घबराना,


मैं प्रकाश की $खातिर पूरी रात चलूँगा।

मुझे नहीं आता है, कोरे स्वप्न सजाना,

मैं अपने मन की, देखी साकार करूँगा। 





-परमपूज्य गुरुदेव
एएए
युग के वाल्मीकि जिनकी लेखनी से छलकती है-भाव संवेदना

‘‘हमें अगले दिनों सारे विश्व को यह बताना है कि नयी दुनिया कैसी होगी, जमाना कैसे बदलेगा तथा देखते-देखते व्यक्तियों के सोचने का तरीका कैसे बदलता चला जाएगा? जैसे ब्रह्माजी ने इच्छा प्रकट की ‘‘एकोऽहं बहुस्याम्’’ व देखते-देखते साकार हो गयी उनकी परिकल्पना उसी तरह हमने भी इच्छा व्यक्त  की है, महाकाल के संकेतों पर कि हमें इस दुनिया को नयी बनाना है। इक्कीसवीं सदी का साहित्य हम इसीलिए रच रहे हैं, तुम्हारे तथ्यों के संकलन हमारे अभी के लेखन तथा हमारे बाद कलम पकड़ने वाली उँगलियों के लेखन के पीछे यही दैवी प्रेरणा काम कर रही है। इस तथ्य को समझना, यह मानना कि तुम्हारे व्यक्तित्व का परिष्कार कर तुम से एक गहन साधना कराना मेरा उद्देश्य है। यह समझ लोगे तो तुम लोग कभी लक्ष्य से भटकोगे नहीं’’। परमपूज्य गुरुदेव ने उपरोक्त  भाव तब व्यक्त  किए थे, जब हम सभी उनके समक्ष गोष्ठी में बैठे उनका मार्गदर्शन ले रहे थे। इन दिनों कागज काले करने वाले ढेरों समाचार पत्र निकलते रहते हैं। लाखों पत्रिकाएँ रोज प्रकाशित होती हैं, किन्तु रचनात्मक लेखन, युग परिवर्तनकारी साहित्य सृजन कैसे किया जाता है, यह समझना हो तो हमें परमपूज्य गुरुदेव की लेखन प्रक्रिया से जुड़े प्रसंगों व उन अंतरंग क्षणों की आपको झाँकी करानी होगी जिसे देखने-समझने के बाद ‘‘अखण्ड-ज्योति’’ का जाज्वल्यमान विराट् रूप हमारे समक्ष स्पष्ट होता चला जाता है। 
  प्रसंग तब का है, जब वैज्ञानिक अध्यात्मवाद का सारा ढाँचा नये सिरे से गढ़ा जा रहा था। 1966-67 में  ‘‘अखण्ड-ज्योति’’ पत्रिका में आरंभ किये गए इस उपक्रम को सभी ने सराहा तथा बुद्धिजीवियों में मिशन की पैठ बड़ी गहरी बनी थी। 1977-78 में उन सभी विषयों पर पुनर्मन्थन का क्रम चला जिन्हें अध्यात्म और विज्ञान के समन्वयात्मक प्रतिपादनों की परिधि में लाना था, विशेषकर तब, जब प्रयोग परीक्षणों हेतु एक प्रयोगशाला व ग्रंथागार विनिर्मित होने जा रहा था। कार्य की विशालता व उद्देश्य के विराट् स्वरूप को दृष्टिगत रख एक कार्यकर्त्ता ने पूज्यवर से निवेदन किया कि हमें विराट् स्तर पर साहित्य सृजन हेतु राशि लेकर लिखने वाले साहित्यकारों से संपर्क करना चाहिए व उनके माध्यम से हिन्दी भाषी ही नहीं, सभी भाषायी क्षेत्रों को पकड़ने की योजना बनानी चाहिए। पूज्यवर बोले-‘‘जो कार्य ऋषि मनीषियों के स्तर का हो उसे खरीदी हुई अक्ल नहीं कर सकती। हमें तपःपूत लेखनी के धनी- मनीषी स्वयं तैयार करने होंगे। वे ही नवसृजन का आधार खड़ा करेंगे।’’ यही कारण है कि 3200 पुस्तकों के रूप में विराट् परिमाण में साहित्य सृजन करने वाले पूज्य गुरुदेव एक ऐसा ढाँचा खड़ा कर सके कि बिना किसी बाहर के लौकिक स्तर के साहित्यकार की मदद के यह पत्रिका न केवल अनवरत चलती रह सकी, वरन् इसके भावी स्वरूप का प्रारूप भी निश्चित हो गया। मनीषा के सृजनात्मक लेखन व एक साधारण साहित्य लेखन में यही सबसे भारी अंतर है। 
  लेखक-पत्रकार-मनीषी के रूप में परमपूज्य गुरुदेव के जीवन वृत्त पर जब हम एक विहंगम दृष्टि डालते हैं, तो पाते हैं कि साहित्य लेखन उनकी साधना का एक अनिवार्य अंग था। विराट् गायत्री परिवार का सृजन उनने इसी के माध्यम से किया न केवल पत्रिका उच्चस्तरीय प्रेरणाओं व निर्देशों से युक्त  रहती थी, अपितु उनके परिजनों को लिखे गए पत्र मनोबल बढ़ाने वाला मार्गदर्शन भी करते थे। प्रातःकाल डेढ़ बजे उठकर नित्यकर्म से निवृत्त हो चार घण्टे न्यूनतम अपनी साधना-गायत्री महामंत्र की उपासना  तत्पश्चात् चार घंटे से छह घंटे न्यूनतम लेखनी की साधना यह उनकी दिनचर्या का एक अनिवार्य अंग थी। चाहे वे क्षेत्रों में दौरे पर हों, राह में ट्रेन में अथवा सक्रिय कार्यक्रमों में, केन्द्र में संलग्न, लेखनी कभी उनकी रुकी नहीं। नियमित स्तर का यही लेखन था, जिसके माध्यम से चिंतन को उछालने वाले श्रेष्ठ स्तर के साहित्य का सृजन संभव हो सका। यही प्रेरणा उनने अपने पास कार्य करने वाले-सीखने वाले साधकों को भी दी। जिनने उस दिनचर्या को अपनाया, उनका निज का व्यक्तित्व तो परिष्कृत हुआ ही, उनके माध्यम से मार्गदर्शन का एक तंत्र विकसित होता चला गया। 
 
बड़ा आश्चर्य होता है जब हम देखते हैं कि बिना किसी उच्चस्तर की पढ़ाई-शिक्षा के भारतीय संस्कृति, दर्शन, अध्यात्म, तत्त्वमीमांसा, आहार से लेकर चिकित्सा विज्ञान, भौतिकी, समाज का नवनिर्माण नैतिकी, मनोविज्ञान तथा राजनीति के दाँव-पेंच भरे विषयों से लेकर मैनेजमेण्ट जैसी विद्या पर बहुमुखी ‘‘एक्सपर्ट’’ स्तर का लेखन किसी से कैसे बन पड़ा? उसका एक ही उत्तर है गहन स्वाध्याय। फकीरी की भाषा में कहें तो ऐसे कहेंगे-‘‘पढ़िबे को फल गुनब है, गुनबे को फल ज्ञान, ज्ञान को फल हरिनाम है, कहिश्रुति संत पुरान।’’ अर्थात् पढ़ने का मर्म मनन-चिंतन ज्ञानार्जन में है व ज्ञान की सार्थकता भगवद्-भक्ति  में है। जहाँ ये सभी मिल जाएँ व लेखनी जिसकी सधी हुई सुनियोजित दिशा में चले वहाँ जिस उच्चस्तरीय साहित्य का सृजन होगा, उसे पढ़कर कौन ऐसा होगा, जो प्रभावित न हो?
 
 ‘‘कवयः सत्यश्रुताः’’ ऋषि कवि होता है व उसका काव्य फूट पड़ता है- लेखनी से गद्य व पद्य के रूप में। पद्य भी उसका ऐसा सरस होता है कि पढ़कर लगता है कि शब्द कहीं भीतर तक जाकर स्पर्श कर रहे हैं, उनके मूल में संवेदना गहरे तक विराजमान है। जरा उनकी लेखनी का एक स्वरूप यहाँ देखें—‘‘भगवान् किसी को धनी कुबेर भले ही न बनाये, पर उनकी करुणा बरसती ही हो तो उसे उस चिकित्सक की पदवी मिले, जिसने असंख्यों को अंध तमिस्रा से उबारा और आलोक की दुनिया में हाथ पकड़ कर ला बिठाया’’। (अखण्ड-ज्योति पृष्ठ 94 अप्रैल 1982) 

जहाँ ऊपर की पंक्तियों में गहरी संवेदना है, तो अगले उद्धरण में प्रतिभाओं को दी गयी लताड़ भी ऐसी है जो गहरे तक चुभकर कुछ कर दिखाने की दिशा में मचला देती है- ‘‘प्रतिभाएँ आगे बढ़ती हैं तो ही अनुगामियों की कतार पीछे चलती है। पतन और उत्थान का इतिहास इस एक ही पटरी पर आगे बढ़ता रहा है। प्रतिभाओं को दूसरे शब्दों में अंधड़ कहते हैं। उनका वेग जिस दिशा में तेजी से बढ़ता है, उसी अनुपात में तिनकों-पत्तों  से लेकर छप्परों और वृक्षों तक को उड़ते-लुढ़कते देखा गया है।’’

 ‘‘गिरता-उठता तो जमाना है पर उसके लिए वास्तविक पाप-पुण्य का बोझ उस समय की अग्रगामी प्रतिभाओं के सिर पर लदता है। अब केवल एक ही बात सोचनी चाहिए कि समय की जिस चुनौती ने जागृतात्माओं को कान पकड़ कर झकझोरा है, उसके उत्तर में उन्हें दाँत निपोरने हैं या सीना तानना है।’’(अखण्ड-ज्योति पृष्ठ 56-अप्रैल 1982)

पूज्यवर की लेखनी को साक्षी मानकर ऊपर यह बताने का प्रयास हम कर रहे हैं कि ऋषि स्तर के मनीषी सूक्ष्म स्तर पर अपनी साधना की शक्ति  से अपनी सशक्त लेखनी व ओजस्वी वाणी से वह सब कुछ कर दिखाने की सामर्थ्य रखते हैं, जिसे युग असंभव मानता रहा है। इसी परिप्रेक्ष्य में उनके द्वारा दिये गये कुछ व्यावहारिक निर्देश दृष्टि पटल पर आ जाते हैं, जिन्हें समय-समय पर डायरी में नोट किया जाता रहा।
(1)   ‘‘अब हमें भारतीय दर्शन में समग्रता लानी है। इसमें विज्ञान का पुट देकर नया स्वरूप देना है। तत्त्वदर्शन किसी समाज की संस्कृति बनाता है। हमारी संस्कृति के अनिवार्य अंग हैं- दूरदर्शी-विवेकशीलता तथा पुण्य-परमार्थ। कठिनाई यही है कि इस भारतीय मान्यता को पाश्चात्य दर्शन समर्थन नहीं देता। हमें यही भागीरथी पुरुषार्थ करना है कि जन-जन के मन में ये दो आदर्श समा जाएँ’’ (1-4-83)
(2)  ‘‘प्राचीन युग देवताओं का युग था। सतयुग की संस्कृति, देवसंस्कृति थी। हम आदिम मानव से नहीं, श्रेष्ठ नर-रत्नों से, ऋषियों से जन्मे हैं। यही अवधारणा अब हमें तर्क, तथ्य, प्रमाण के साथ पूरे विश्व में पहुँचानी है।’’ (11-5-83)
(3)  ‘‘आदमी के विचारों की शक्ति  असाधारण है। जिजीविषा, जीवट, मनोबल में अपनी एक अलग ही सामर्थ्य है, यह मनुष्य की एक सबसे बड़ी विशेषता है। हमारी अंतःविद्युत की ताकत पर खड़ा है विचारों का ढाँचा। साधना उपचारों द्वारा जब तक इसे सशक्त  किया जाता रहेगा, मनुष्य का आंतरिक वैभव सतत् बढ़ता ही रहेगा’’ (3-6-83)
(4)  ‘‘हमें व तुम्हें अब भ्रष्ट चिंतन से जूझना है। यही इस युग का सबसे बड़ा संग्राम है। आज दर्शन को प्रत्यक्षवाद ने विषाक्त  कर दिया है। यदि यह दर्शन प्रवाह उलटा न गया तो यह मनुष्य को पशु बनाकर रहेगा। इस युगसंकट से जूझना ही मनीषा का काम है व वह काम अखण्ड-ज्योति को करना है।’’ (19-4-1986)
(5)  ‘‘सृजन की अपनी लहर होती है। कभी सतयुग में सृजनपरक प्रभावोत्पादन मानसून छाया रहता था तो धरती स्वर्ग जैसी थी। वैसा ही वातावरण लाने के लिए हमें जन-जन के मनों को मथकर उन्हें यह सोचने पर मजबूर कर देना है कि परिवर्तन अवश्यंभावी है और वह है श्रेष्ठता की दिशा में ही। इसी उद्देश्य की सफलता में तुम्हारे समर्पण की सफलता है।’’ (20-10-1988)

उपरोक्त  उद्धरण उन डायरियों से लेकर पाठकों की जानकारी के लिए दिये गए हैं, जिनमें समय-समय पर पूज्यवर के मुखारविन्द से निकले हर निर्देश को नोट किया जाता रहा। उनकी 1940 से 1990 तक चली पचास वर्ष की साहित्यिक जीवन यात्रा पर हम जब दृष्टि डालते हैं तो पाते हैं कि ‘‘अखण्ड-ज्योति’’ को एक पाती की तरह अपने स्वजनों परिजनों तक भेजने वाले पूज्यवर गुरुदेव ने ‘‘मैं क्या हूँ’’ जैसी जटिल आत्मचिंतन प्रधान पुस्तक से आरंभ कर जीवन जीने की कला के व्यावहारिक अध्यात्म तथा धर्मतंत्र से लोकशिक्षण व लोकरंजन से लोकमंगल के स्वरूप से लेकर गायत्री के तत्वज्ञान के पुण्य-परमार्थ प्रधान शिक्षण द्वारा एक व्यापक समुदाय को मथा जिसकी संख्या करोड़ों में आँकी जा सकती है। 

वे ‘‘अखण्ड-ज्योति’’ को अपनी प्राण ऊर्जा का प्रवाह बताते रहे, मात्र तीन उँगलियों  व कलम से लिखी जाने वाली एक पत्रिका मात्र नहीं। इस अखण्ड-ज्योति का वस्तुतः मत्स्यावतार की तरह विस्तार हुआ व ‘‘संदेश नहीं मैं स्वर्ग लोक का लाई, इस धरती को ही स्वर्ग बनाने आई’’ वाले सूत्र लेकर प्रकाशित प्रारंभिक पत्रिका जो 250 मात्र थी, बढ़ते-बढ़ते आज चार लाख से अधिक हिन्दी में व इतनी ही अन्यान्य भाषाओं में गुजराती, उड़िया, बंगला, मराठी, तमिल, तेलगु आदि प्रकाशित होकर अस्सी लाख पाठकों तक पहुँच रही है। अध्यात्म प्रधान चिंतन में यदि इतने व्यक्ति  आज के कलियुग माने जाने वाले युग में भी रुचि लेते हैं, न उसका स्वाध्याय कर पाने पर कुछ अभाव सा महसूस करते हैं तो यह चिह्न पूज्यवर के उस आशावादी दर्शन का द्योतक है, जिसमें वे कहते रहे कि ‘‘मूलतः मनुष्य आदर्शवादी है व  उसे अंत में वही बनना होगा।’’

विचारों की स्पष्टता, शैली में रोजमर्रा के प्रयोग किये जाने वाले शब्दों से लेकर शुद्ध संस्कृत के शब्द, कई नयी संधियों के साथ नये शब्दों की संरचना, भावना का अविरल प्रवाह तथा एक सुनियोजित उद्देश्य की ओर चिंतन को मोड़ता प्रतिपादन यह पूज्यवर की जादूभरी लेखनी की विशेषता है। 

एक बार का प्रसंग है कि ब्रह्मवर्चस में कार्य कर रहे एक सज्जन अनगिनत तर्कों व प्रमाणों के साथ नास्तिकवाद का खण्डन करने वाला एक लेख पूज्यवर के पास लेकर आये। उन सज्जन की दृष्टि में यह उनका सर्वश्रेष्ठ लेख था। पूज्यवर ने पढ़ा और कहा कि ‘‘बेटा-तेरा मन रखने के लिए इसे फाड़ता तो नहीं किन्तु एक बात बताता हूँ कि बिना संवेदना का समावेश किए, बिना सही दिशा दिए लेखन नीरस-बेजान है। हम खंडनात्मक शास्त्रार्थवादी परम्परा के नहीं हैं। हमें तर्क व तथ्यों के साथ संवेदना, करुणा को भी उभारना है। इसे स्पष्टतः ध्यान में रखना।’’

‘‘सुनसान के सहचर’’ जैसी छन्दात्मक भाव प्रधान शैली का लेखन करने वाले तथा प्रतिमाह अखण्ड-ज्योति के ‘अपनों से अपनी बात’ स्तम्भ द्वारा लाखों व्यक्तियों के मर्मस्थल को हिला डालने वाले परमपूज्य गुरुदेव ने अपने मार्गदर्शन में जिसको रखा, यदि उसने लगन से काम किया तो उसे उस विद्या में पारंगत बना दिया। उनने प्रमाणित किया कि बिना वैसा जीवन जिए, बिना आदर्शवाद को जीवन में उतारे, बिना संवेदनशील बने कोई भी व्यक्ति  यदि लेखनी पकड़ता है तो वह मात्र कागज काले करता है, जनता के विचारों का प्रदूषण बढ़ाता है व कुकुरमुत्तों की तरह बढ़ रही साहित्यकारों की फसल में एक और जुड़ जाता है। 

10 नवंबर 1989 को नोट कराए पूज्यवर के निर्देशों का हवाला देकर अपने इस अपूर्ण प्रसंग को समाप्त करते हैं- ‘‘हमें अब नयी दुनिया गढ़नी है। इसका सारा आधार संवेदना पर टिका है। लोगों की भावसंवेदनाओं को आस्था-मान्यताओं को, अंतःकरण को बदल देना ही हमारा मूल लक्ष्य है। मार्क्स ने अर्थ व्यवस्था को मूल आधार बनाया तो रूसो ने प्रजातांत्रिक व्यवस्था को। हमने मानवी अंतःकरण से नियंत्रित मनोविज्ञान व व्यवहार को अपने चिंतन की मूल धुरी बनाया है। हम आशावादी हैं। भविष्य निश्चित ही उज्ज्वल है। इक्कीसवीं सदी का मतलब है आदर्शवाद पर विश्वास-आशावादी सत्साहस। औरों के यूटोपिया (दिवास्वप्न) काल्पनिक रहे होंगे, पर हमारे नहीं। भावना विज्ञान पर लिखा बहुतों ने है; पर भावनाओं को व्यवहार में उतार कर कैसे आदर्श मानव बनाया जाय व आदर्श समाज गढ़ा जाय, यह किसी ने नहीं लिखा है। हमने इसी विषय में अपना चिंतन नियोजित किया है व इसी धुरी पर युगान्तरकारी साहित्य सृजा है। तुम उसी धुरी पर चलते रहना, बस देखते-देखते कुछ वर्षों में जमाना बदल जाएगा।’’

पाठकों को पूज्यवर की भाषा यथावत् उद्धृत कर  हमने उनके उस स्वरूप की झलक दिखाने का आंशिक प्रयास किया है, जिसमें उस युगपुरुष ने लेखनी की अविराम साधना कर एक असाधारण पुरुषार्थ संपन्न किया। जब साहित्य जगत इस विराट् साहित्य-संजीवनी का मूल्यांकन कर पाने में सक्षम होगा, तब वह भी युग के व्यास को समय पर न पहचान पाने की विडम्बना पर स्वयं अपना सिर धुन रहा होगा।   ए

भावना का विस्तार जब समष्टि में हो जाता है, तब वह करुणा में बदल जाती है। करुणा किसी व्यक्ति विशेष के प्रति नहीं, सबके प्रति होती है, की नहीं जाती, होती है। युगऋषि अपनी इस उपलब्धि का शब्दांकन करते हैं-‘‘आत्मवत् सर्वभूतेषु की भावना जैसे ही प्रखर हुई, निष्ठुरता उसी में गलकर नष्ट हो गयी। जी में केवल करुणा शेष रह गयी, वही अब तक जीवन के अंतिम अध्याय तक यथावत् बनी हुई है। उसमें कमी रत्ती भर भी नहीं हुई, वरन् दिन-दिन बढ़ोत्तरी ही होती गयी।’’ उनकी लेखनी में वे अपनी भाव-संवेदनाओं को प्रकट करते हैं-‘‘लोगों की आँखों से हम दूर हो सकते हैं, पर हमारी आँखों से कोई दूर न होगा। जिनकी आँखों में हमारे प्रति स्नेह और हृदय में भावनाएँ हैं, उन सबकी तस्वीरें हम अपने कलेजे में छिपाकर ले जायेंगे।’’
वैज्ञानिक अध्यात्मवाद 
जिया और दिया
आस्था संकट ः युग संकट को परम पूज्य गुरुदेव ने आस्था संकट नाम दिया। इसे खड़ा करने में विज्ञान से उपजे भौतिकवादी दर्शन की प्रमुख भूमिका रही। एक ओर जहाँ इसने मानवीय प्रगति में नए आयाम जोड़े, वहीं दूसरी ओर मानवीय आदर्शवाद की जड़ों पर प्राणघाती कुठाराघात किए। अपने बचपने में आधे-अधूरे निष्कर्षों के आधार पर इसने चिल्लाना शुरू कर दिया था कि सृष्टि मात्र अणु-परमाणुओं की हलचल मात्र है व स्वतः सक्रिय है। ईश्वर का कोई अस्तित्व नहीं है, आत्मा जैसी कोई चीज नहीं है व शरीर ही सब कुछ है। इस दर्शन ने आस्तिकता, स्वर्ग-नरक, पुण्य-परमार्थ संयम-त्याग जैसी मान्यताओं एवं सद्गुणों को एक सिरे से दरकिनार कर दिया। मनुष्य में वैसे ही पशुवृत्ति प्रबल रहती है, बुद्धि का समर्थन मिलने से वह और मुखर हो उठी। मनुष्य पशुता से भी पतित होकर पैशाचिकता की ओर गिरने लगा। परिणामस्वरूप समूचा समाज व युग इस आसुरी प्रवाह से आवेशित हो उठा एवं मानवीय संस्कृति इसमें दम तोड़ने लगी।
धर्म और विज्ञान ः मानवीय पशुता पर अंकुश लगाने और उसे संस्कारित करने का कार्य धर्म-अध्यात्म कर रहा है। यह मनुष्य के आस्था क्षेत्र का सिंचन करता हुआ उसे पुष्ट एवं सबल बनाता है। धर्म-अध्यात्म एवं संस्कृति का समूचा कलेवर इसी प्रशिक्षण के लिए है। अध्यात्म प्रमुखतया श्रद्धा का विषय होने के कारण अभी तक शास्त्र प्रमाण एवं आप्त वचनों तक सीमित रहा है। जबकि विज्ञान द्वारा संस्कारित आधुनिक पीढ़ी इतने भर से संतुष्ट नहीं हो सकती।

 विज्ञान ने उसकी तर्क शक्ति  को जाग्रत किया है। किसी भी बात को स्वीकार करने से पहले वह उसे कसौटी पर कसता है। किन्तु धर्म-अध्यात्म क्षेत्र युग की इस माँग को अनसुना करता हुआ ‘बाबा वाक्यं प्रमाणं’ पर ही अड़ा रहा। दूसरा वह स्वयं तरह-तरह की विकृतियों से ग्रस्त रहा, परिणामस्वरूप न तो वह अपनी उपयोगिता सिद्ध कर पाया और न प्रामाणिकता। बुद्धिवादी ताॢककता ने इसकी श्रद्धा की जड़ें हिला दीं। युवा हो रहा विज्ञान जहाँ अधूरे सत्य के प्रति उग्र दुराग्रह लिए था, धर्म सठियाए बूढ़े की अकड़ में था। जबकि मानवीय हित में दोनों का समन्वय-सहयोग अपेक्षित था। धर्म अपनी प्रमाणिकता एवं उपयोगिता सिद्ध करते हुए विज्ञान की शंकाओं को निर्मूल करता और विज्ञान धर्म की मर्यादा को स्वीकार करता हुआ व्यापक हित में कार्य करता। दोनों अधूरेपन को देखते हुए युग मनीषी आइंस्टाइन ने ठीक ही कहा था- ‘‘धर्म के बिना विज्ञान लँगड़ा है और विज्ञान के बिना धर्म अंधा।’’ दोनों का समन्वय युग संकट के निवारण एवं मानव जाति के कल्याण के लिए सबसे महत्त्वपूर्ण था। 
अध्यात्म का वैज्ञानिक प्रतिपादन ःइसी पृष्ठभूमि में युग के नए दर्शन-वैज्ञानिक अध्यात्मवाद का उद्भव हुआ, जो परम पूज्य गुरुदेव की युग को एक अनुपम देन है। आज भले ही जहाँ-तहाँ विज्ञान और अध्यात्म के समन्वय की बात व प्रयास चल रहें हों, किन्तु 20 वीं सदी के पूर्वार्द्ध में कोई इसकी कल्पना भी नहीं कर सकता था। विज्ञान जहाँ धर्म को अंधविश्वास एवं अफीम की गोली जैसे व्यंग-कटाक्ष कर उपहास, तिरस्कार कर रहा था, वहीं धर्म सठियाए बूढ़े की तरह विज्ञान को नास्तिक एवं दैत्य कहकर कोस रहा था। दोनों दो विपरीत धु्रवों पर खड़े थे। दानों के समन्वय की सुदूर कल्पना विवेकानन्द, विनोबा जैसे कुछ मनीषियों के मस्तिष्क में उभर रही थी, किन्तु इसको साकार करने का ऐतिहासिक श्रेय परम पूज्य गुरुदेव को जाता है। 

वैज्ञानिक अध्यात्मवाद को अपने जीवन की प्रयोगशाला में गढ़ने वाले युग ऋषि ने विज्ञान के प्रत्यक्षवादी दर्शन की चुनौती को स्वीकार किया। शुरू से ही उनके जीवन की तरह लेखनी का रूख भी क्रांतिकारी वैज्ञानिक मनीषी का रहा। 40 के दशक में लिखी पहली पुस्तक ‘मैं क्या हूँ’? में ही उनका यह रूप पूर्ण प्रखरता के साथ झलकता है। पाँचवे दशक में अखण्ड ज्योति में उन्होंने वैज्ञानिक अध्यात्म पर चर्चा शुरू कर दी थी। अगले दो दशकों में साधना एवं तत्त्वदर्शन से लेकर गायत्री एवं यज्ञ विज्ञान के गूढ़ रहस्यों पर सरल-सुबोध मात्रा में वैज्ञानिक शैली में प्रकाश डालते रहे। वैज्ञानिक अध्यात्म के बौद्धिक प्रतिपादन की विधिवत शुरुआत गायत्री जयंती 1958 से हुई। इस शुरुआत के विषय में उन्हीं के शब्दों में ‘‘आध्यात्मिक एवं धाॢमक सिद्धान्त कच्ची मिट्टी के नहीं हैं। वे बहुत ही मजबूत आधार पर खड़े हैं।’’

बात इतनी भर है कि इन्हें तर्क, तथ्य, प्रभाव, उदाहरण की कसौटी पर कसकर प्रतिपादित किया जाय, जो अनास्थावानों को प्रभावित कर सकें। कार्य हिमालय जैसा-समुद्र जैसा बड़ा है। इस दिशा में छिट-पुट प्रयास तो जहाँ-तहाँ से हुए हैं, पर समग्र और सांगो-पांग तैयारी के साथ पूरे मोर्चेबंदी के साथ कार्य कहीं से भी नहीं हुआ। अब समय आ गया कि इस अभाव की पूर्ति की जाए। हर्ष की बात है कि यह कार्य समर्थ सत्ता की प्रेरणा से इसी गायत्री जयंती से आरम्भ भी कर दिया गया है।’’ इस सन्दर्भ में मिशन के वैज्ञानिक पृष्ठभूमि वाले प्रबुद्ध परिजनों से सामग्री संग्रह में सहयोग का आह्वान भी किया गया।
बुद्धिजीवियों का शान्तिकुञ्ज में प्रशिक्षण ः कुछ ही महीनों बाद अखण्ड ज्योति में दमदार तर्कों से युक्त  वैज्ञानिक प्रतिपादन से भरी सामग्री आने लगी, जो युगऋषि का अध्यात्म एवं विज्ञान के मंथन से उद्भूत वैज्ञानिक अध्यात्मवाद का क्रांतिकारी दार्शनिक स्वरूप था। इसे पढ़ने वाला बुद्धिजीवी एवं वैज्ञानिक वर्ग दाँतों तले उँगली दबा कर रह गया। वह पहली बार धर्म के वैज्ञानिक एवं प्रगतिशील स्वरूप को देखकर आश्चर्यचकित था। अभी तक की धर्म-अध्यात्म सम्बन्धी उसकी सारी मान्यताएँ धराशायी हो रही थीं। इससे प्रभावित होकर बुद्धिजीवियों का एक बड़ा वर्ग शान्तिकुञ्ज में आरम्भ की गई सत्र शृंखलाओं में भागीदार होकर धन्य अनुभव कर रहा था। वैज्ञानिक अध्यात्म के यह सारगॢभत संकलन पूज्यवर ने सर्वप्रथम 1978-79 में 42 पुस्तकों के सेट में प्रकाशित किया, तथा दूसरा संशोधित संस्करण 1984-85 में 25 पुस्तकों के सेट के रूप में उनके निकटतम डॉक्टर एवं मनीषी शिष्य डॉ. प्रणव पण्ड्या जी के सहसंपादन में निकला।
वैज्ञानिक अध्यात्म की प्रयोगशाला ब्रह्मवर्चस ः  पूज्यवर युग दर्शन पर एकाकी लेखन-प्रकाशन के प्रयास भर से संतुष्ट नहीं थे, वे इसे भौतिक विज्ञान के प्रयोग-परीक्षणों की कसौटी पर कस कर इसके निष्कर्ष  युग मनीषी तक पहुँचाने को आतुर थे। उनकी यह कसक ब्रह्मवर्चस शोध संस्थान के रूप में मूर्त हुई, जिसकी स्थापना सन् 1978-79 में की गई। यह विश्व में अपनी तरह का अद्वितीय शोध संस्थान है, जो पूर्णतया वैज्ञानिक अध्यात्मवाद के प्रति समॢपत है। यहाँ अध्यात्म विद्या के बौद्धिक अनुसंधान और वैज्ञानिक प्रयोग-परीक्षण दोनों स्तर पर व्यापक एवं गहन अनुसंधान चल रहा है। स्थापना से अब तक विगत दो दशकों में इसके प्रयास एवं शोध निष्कर्षों ने देश एवं विदेश में धर्म-अध्यात्म के प्रति एक नई आस्था का बीज बोया है। यहाँ वैज्ञानिक पृष्ठभूमि वाले उच्च-शिक्षित प्रबुद्धजनों का एक समॢपत समुदाय शोध अनुसंधान में जुटा हुआ है। इसके अतिरिक्त  यहाँ विविध विषयों पर शोध कार्य के लिए प्रखर मार्गदर्शन भी उपलब्ध है। 

इसके निदेशक डॉ. प्रणव पण्ड्या जी के मार्गदर्शन में अब तक दर्शन, मनोविज्ञान, समाजशास्त्र, संस्कृति, योग, आयुर्विज्ञान, साहित्य, संस्कार, गायत्री, यज्ञ, संगीत जैसे 20 से अधिक विषयों पर शोध कार्य हो चुका है जिसके उच्चतर एवं मौलिक देन की शोध जगत् में मुक्त  कण्ठ से प्रशंसा हुई है। वैदिक सृष्टि विज्ञान, आयुॢवज्ञान, जलचिकित्सा, मंत्र विज्ञान एवं योग साधनाओं का शोध कार्यों के अंतर्गत गहन मंथन चल रहा है, जिसके निष्कर्ष अंतर्राष्ट्रीय स्तर पर विश्व-मनीषा को चमत्कृत कर दे तो कोई अतिशयोक्ति  न होगी। 

वैज्ञानिक अध्यात्मवाद की परिधि वैदिक प्रतिपादनों एवं प्रयोग परीक्षणों तक सीमित करना भूल होगी। यह तो परम पूज्य गुरुदेव के व्यक्तित्व में गढ़ी एवं सजी-सँवारी गई चिन्तन पद्धति है जो उनके कर्तव्य की भाषा में प्रकट हुई थी। यह पद्धति जीवन जीने की कला सिखाती है। इससे उद्भूत जीवन दृष्टि से सभी भेद दूर होने लगते हैं और मानवीय अस्तित्व को समग्रता मिल जाती है।
धर्म-दर्शन और विज्ञान का अद्भुत सामंजस्य ः मनुष्य अस्तित्व में विद्यमान भाव, चिन्तन एवं कर्म की धाराएँ ही बाहरी जीवन में धर्म दर्शन एवं विज्ञान का रूप लेती हैं। इनके एकाकी विकास के कारण ही मानव जाति को तरह-तरह के त्रास सहने पड़े हैं। विज्ञान की एकाकी क्रिया ने मनुष्य को विनाश के द्वार पर लाकर खड़ा कर दिया है, दर्शन की एकाकी सोच ने मनुष्य को समस्याओं के मकड़जाल में उलझा दिया है और धर्म की कोरी भावुकता ने उसे जीवन से विमुख कर पलायनवादी बना दिया है। इनके अलगाव की तरह इनका टकराव भी मानव जाति के लिए अभिशाप सिद्ध हुआ है। पूज्यवर के वैज्ञानिक अध्यात्मवाद में इन तीनों का अद्भुत सामञ्जस्य हो जाता है। यह कोई नये किस्म का वाद नहीं है, बल्कि इसमें सभी वाद समा जाते हैं। इस तरह तत्त्वदर्शन के अनुसार जहाँ क्रिया और चिंतन मिल सकते हैं वह स्थान संवेदना है। जाने-अनजाने ये दोनों यहीं अपना जन्म पाते हैं। संवेदना से उपजी क्रिया भारभूत श्रम नहीं, जीवन साधना बन जाती है और संवेदना से उपजा चिन्तन उसका मार्गदर्शन, चिन्तन की यह नई प्रणाली मानव की नियति है। इसे स्वीकारे बिना अन्य कोई उपाय नहीं। नए युग के नए दर्शन के रूप में यह परम पूज्य गुरुदेव की विरासत के रूप में सौंपी गई अमूल्य चिन्तन पद्धति है, इसे हम कितना हृदयंगम कर पाए हैं व कितना अपने चिन्तन, चरित्र व आचरण में उतार पाए हैं, इसका लेखा-जोखा इस महापूर्णाहुति के कार्यक्रम से स्पष्ट दृष्टिगोचर हुआ। इसी के आधार पर ईश्वरीय प्रकाश का अवतरण मनुष्य में देवत्व के रूप में होगा, जिसकी झलक आगामी दिनों इस भू-धरा पर स्वर्गीय परिस्थितियों के रूप में दृष्टिगोचर होगी।   ए
यह युगपरिवर्तनकारी विधा है, जिसका आविष्कार उनने किया। उनने धर्म को वैज्ञानिक रूप दिया एवं विज्ञान पर अध्यात्म का अंकुश स्थापित किया। जिन दिनों वह यह सब कर रहे थे, यह स्वर बस उन्हीं के थे। शेष सब यही मान रहे थे कि दो विपरीत ध्रुवों पर स्थित ये दोनों महाशक्तियाँ कभी मिल नहीं सकतीं, लेकिन उन्होंने यह डंके की चोट पर किया...

उत्तर प्रदेश के पोस्ट मास्टर जनरल, अखंड ज्योति के नियमित पाठक थे।  अखंड ज्योति के वैज्ञानिक प्रतिपादन, मार्मिक प्रस्तुतीकरण एवं प्रेरक भाव विचारों को देखकर उनकी तीव्र जिज्ञासा यह जानने की थी कि इसका लेखक कौन है? 

लेखक से मिलने की धुन में वह इसके प्रकाशन संस्थान मथुरा पहुँचे, इसके संपादक के  रूप में जब वह आचार्य जी से मिले और कुछ जानने की कोशिश की  तो गुरुदेव ने जो उत्तर दिया, वह आश्चर्यजनक था। ‘‘जिसे तुम देखने आए हो, उसे मैं दिखा नहीं सकता और जो (शरीर मात्र) तुमको दिख रहा है, वह इसे लिख नहीं सकता।’’  

नींव के पत्थरों का अभिनंदन 
नींव के पत्थरों, यह मिशन का भवन,
युग युगों तक तुम्हारा रहेगा ऋणी।
मानते हैं कि तुम भूमि के गर्भ में,
कर सकोगे न अनुभव पवन की छुअन।
मंदिरों की मधुर घंटियों की गमक,
भोर की गोद में मुस्कुराती किरन।
दिख सकेगी न तुमको बसंती घटा,
छू न पायेगी तुमको घटा सावी॥ १॥

सत्य है सामने भव्यता की छवि,

तुम नहीं आ सकोगे किसी ध्यान में।

कोई उत्सव समारोह अथवा सभा,

भी न होगी तुम्हारे सुसम्मान में।

गीत स्तुति प्रशंसा तुम्हारे लिए,

लिख सकेगी नहीं कोई भी लेखनी॥ २॥
यह भवन अब भले ही गगन चूम ले,
किन्तु उसको जनाधार तुमसे मिला।
खुद अपरिचित रहे पर मिशन की प्रखर,
कीर्ति को विश्व विस्तार तुमसे मिला।
छा गई छाँह बनकर मिशन के लिए,
साथियों भाव श्रद्धा तुम्हारी घनी॥ ३॥


नींव के पत्थरों पात्रता का नहीं,


मिल सकेगा तुम्हारा न सानी कभी।


एक पल भी नहीं भूल पायेंगे हम,


त्याग तप की तुम्हारी कहानी कभी।


स्वार्थ को त्यागकर बीज से तुम गले,


दीप से तुम जले भावना के धनी॥ ४॥
तुम धरा में दबे पर तुम्हारे लिए,
सिर झुकाता भवन का शिखर सर्वदा।
पुंज हो तुम अमित शक्ति वैराग्य के,
उच्च आदर्श हो साधकों के सदा।
गीत वन्दन प्रशंसा तुम्हारे लिए,
लिख सकेगी नहीं कोई भी लेखनी॥ ५॥


नींव बनती तुम्हीं से सब यदि नहीं,


तो मिशन भव्यता प्राप्त करता नहीं।


जुड़ न पाते जड़ों से करोड़ों विटप,


विश्व उद्यान इतना सँवरता नहीं।


सुरसरी 
भी मिशन की न बनती कभी,


त्रस्त संसार के हित तरण तारणी॥ ६॥
कोई जाने न जाने सभी के लिए,
माँ के मन में उमड़ता अमर प्यार है।
हम सभी के लिए दिव्य अनुदान से,
छलछलाती हुई गुरु कृपा धार है।
नाम, यश, साधनों की नहीं कामना,
उनकी करुणा मिली, क्या नहीं पा लिया?॥ ७॥
नींव के पत्थरों का निवेदन
युग-युगों तक रहे यह मिशन का भवन।
जिसने जीवन हमारा सफल कर दिया।।
कोई यह न कहे त्याग हमने किया, 
एक टुकड़ा भी अपना न खण्डित हुआ।
भव्यता छोड़कर दिव्यता पा गये, 
इसमें घाटा नहीं, लाभ ही तो हुआ।।
शीत आतप सभी से सुरक्षित यहाँ, 
दिव्य आँचल से माँ ने हमें ढक लिया ॥ १॥ 

घण्टियों की खनक, ढोलकों की गमक, 

शुद्ध भावों सहित आ रही-भा रही।

और सबसे बड़ी बात सौभाग्य की, 

भूमि माता हमें नित्य दुलरा रही।।

माँ के मन की उमंगों से हम जुड़ गये, 

माँ ने दिल से लगा धन्य ही कर दिया॥ २॥
सोचते हैं कभी त्याग उनका अरे, 
जो कि कट-पिट गये, फिर कँगूरे बने।
ताप-वर्षा विकट शीत सब सह रहे, 
पर वहीं पर जमे हैं, खड़े हैं तने।।
रूप अपना तजा, झेल ली हर सजा, 
रूप सुन्दर भवन को मगर दे दिया॥ ३॥

वे भी पत्थर थे जो टूटकर पिस गये, 

चूना-सीमेंट बन काम में आ गये।।

जो स्वयं को मिटा जोड़ने में लगे, 

रूप रचना को देते रहे नित नये।।

कोई देखे न देखे ये चिन्ता न की,

इस भवन की हरइक सैंध को भर दिया॥ ४॥
पात्रता है अनोखी सभी की यहाँ, 
इस सभी से अनोखी नजीरें बनीं।
विश्व लेता सभी से सहज प्रेरणा, 
ये सभी हैं प्रखर आस्था के धनी।।
साधना से मिले सिद्धि निश्चित सदा,
 कर्मनिष्ठा से यह सिद्ध भी कर दिया॥ ५॥

भेद हममें करें, हम उन्हें क्या कहें, 

सत्य समझा नहीं वे तो नादान हैं।

हमसे दृढ़ता भवन को मिली है सही, 

इस भवन की उन्हीं से बढ़ी शान है।।

भूमि माता के सच्चे सभी पूत हैं, 

और माँ ने हमें है अभय वर दिया॥ ६॥
कोई जाने न जाने सभी के लिए, 
माँ के मन में उमड़ता अमर प्यार है।
हम सभी के लिए दिव्य अनुदान से, 
छलछलाती हुई गुरु कृपा धार है।।
नाम, यश, साधनों की नहीं कामना,
 उनकी करुणा मिली, क्या नहीं पा लिया? ॥ ७॥
‘‘अध्यात्म, चेतना का उच्चस्तरीय विज्ञान है’’ यह परिभाषा उन्होंने ही दी। उसे विज्ञान की बैसाखी की क्या जरुरत? पर ज़माने की आवश्यकता को उन्होंने समझा एवं विज्ञान के उपकरणों से सज्जित एक प्रयोगशाला एवं आधुनिकतम और   चिर पुरातन ग्रंथों से सज्जित ग्रंथालय विनिर्मित किया। यह जबाव था युगऋषि का नास्तिकता को...
ब्रह्मवर्चस् शोध संस्थान-जहाँ वैज्ञानिक अध्यात्मवाद ने पहना अमली जामा 

विज्ञान और अध्यात्म एक दूसरे के पूरक है। अध्यात्म का विज्ञान-सम्मत प्रतिपादन भली-भाँति सम्भव है। चारों ओर इसका उद्घोष होते आज हम सुनते है। अनेक व्यक्तियों को इस पर वक्तृता देते भी देखा जाता है। इतना सरल यह कार्य आज से साठ साल पहले तक नहीं था। श्रद्धा-भावना-संवेदना भी एक विज्ञान है। अध्यात्म स्वयं में एक विज्ञान है। इसे पूर्णतः पदार्थ-विज्ञान की कसौटी पर कसते हुए प्रमाणित किया जा सकता है। 

जनवरी, 1947 में युगपुरुष श्रीराम शर्मा आचार्य ने यह प्रतिपादित करते हुए दर्शन-विज्ञान को अनोखी दिशा दी। उन दिनों धर्म-अध्यात्म के नाम पर बिना उसका मर्म समझे, कीर्तन कराते रहने वाला साहित्य  प्रकाशित होता था। तब गुरुदेव ने जन-जन के मन को उद्वेलित करने वाले क्रान्तिकारी वैज्ञानिक अध्यात्मवाद की आधारशिला रखी। अपनी ओजस्वी लेखनी से इक्कीसवीं सदी के धर्मदर्शन की मूल पृष्ठभूमि बनायी।
 
वैज्ञानिक अध्यात्मवाद के बीच एक नए प्रकार के वाद की सर्जना नहीं, बल्कि ऐसा जिसमें सभी वाद समा जाते हैं, जहाँ सबको उसका निश्चित स्थान मिल जाता है। समुद्र नदी नहीं है, परन्तु सभी नदियाँ समुद्र में अपना स्थान ग्रहण करती हैं। इसी भाँति इस चिन्तन-प्रणाली से जीवन के सभी अंग-उपांग अपने चरम विकास की कला सीखते हैं। संवेदना, चिंतन और क्रिया में से एक-एक एकाकीपन में मनुष्य जाति को जीवन का अर्थ नहीं दे सकते। धर्म, दर्शन और विज्ञान मानवीय अस्तित्व से उपजी तीन प्रबल विचार शक्तियों का अलगाव, आपसी टकराव का परिणाम, संहार के सिवा और क्या होगा ? उज्ज्वल भविष्य की संसिद्धि का सिर्फ एक उपाय है-इनका सामंजस्य। वैज्ञानिक अध्यात्मवाद वस्तुतः यही है। इस नए तत्त्वदर्शन के अनुसार क्रिया और चिन्तन दोनों जहाँ मिल सकते हैं, वह स्थान ‘संवेदना’ है। जाने-अनजाने ये दोनों यहीं अपना जन्म पाते हैं। इस मिलन को अपने मूल रूप में पहचानना और स्वीकार उसका वह उपाय है, जिससे मनुष्य अब तक के अपने विकास को बरकरार रख सम्भावनाओं के नए द्वार खोल सकता है।

संवेदना से उपजी क्रिया भारभूत श्रम नहीं जीवन साधना बनेगी। संवेदना से उपजा चिन्तन उसका मार्गदर्शन बनेगा। ‘‘परिवर्तन के महान् क्षण’’ पुस्तक में आचार्य जी ने स्पष्ट किया-‘‘विज्ञान जीवित रहेगा, पर उसका नाम भौतिक विज्ञान न रहकर अध्यात्म विज्ञान रहेगा। उस आधार को अपनाते ही वे सभी समस्याएँ सुलझ जाएँगी जो इन दिनों भयावह दीख पड़ती हैं। उन आवश्यकताओं को प्रकृति ही पूरा करने लगेगी, जिनके अभाव में मनुष्य अतिशय उद्विग्न, आशंकित, आतंकित दीख पड़ता है।’’आचार्यजी ने वैज्ञानिक अध्यात्मवाद के अन्तर्गत व्यक्तित्व की सूक्ष्म मनोवैज्ञानिक व्याख्या से लेकर व्यक्ति-निर्माण के सूत्रों का जो प्रस्तुतीकरण किया, वह अनुपम था।
 
ब्रह्मवर्चस शोध संस्थान की स्थापना 1978 में सप्तसरोवर में शान्तिकुञ्ज से कुछ दूर की गयी। 1979 में इसकी एक अद्भुत प्रयोगशाला शुरू हुई। सन् 1940 में ही ‘‘मैं क्या हूँ?’’ जैसी विज्ञान व अध्यात्म के समन्वयनात्मक प्रतिपादनों के प्रस्तुतीकरण वाली प्रथम पुस्तक से लेकर गायत्री महाविद्या के जटिल गुह्यतम वैज्ञानिक पक्षों सहित ‘मंत्र महाविज्ञान तथा तंत्र महाविज्ञान’ भी जिनने रचकर रख दिया, ऐसे पूज्यवर को प्रयोगशाला की आवश्यकता क्यों पड़ी होगी ?

इस स्थापना के सम्बन्ध में उन्होंने समझाया-‘‘हमें आत्मबल-सम्पन्न व्यक्तियों की नवयुग के लिए आवश्यकता है। ऐसी पीढ़ी धर्म-अध्यात्म के तत्त्वज्ञान को जिस भाषा में समझती है, उसी भाषा में प्रस्तुतीकरण करना होगा। मजहब-सम्प्रदायोंं से मुक्त विश्व संस्कृति का नवोन्मेष। एक सार्वभौम अध्यात्म विज्ञान सम्मत धर्म का ढाँचा खड़ा करना ताकि मानवधर्म मानने वाली मनीषा नये समाज की संरचना कर सके। ‘‘ब्रह्मवर्चस’’ का अर्थ ही है-ब्रह्मविद्या तथा व्यावहारिक तप-साधना का समन्वय। अध्यात्म तथा विज्ञान का समन्वय सिद्धांत व बाहर का समन्वय। इन्हीं उद्देश्यों को लेकर ब्रह्मवर्चस शोध संस्थान स्थापित हुआ।’’ तब गुरुदेव ने कहा था-‘‘प्रत्यक्ष विज्ञान की कसौटी कसने के लिए गायत्री के साधना-विज्ञान, यज्ञ-ऊर्जा की सामर्थ्य, चिंतन-चेतना के विभिन्न घटकों के मापन के लिए कुछ मशीनों की जरूरत पड़ेगी। जरा यह तो बताओ-पैथॉलोजी, जियॉलाजी, साइकोलॉजी में किन-किन मशीनों की जरूरत पड़ती है....। बस ऐसी ही कुल चौबीस मशीनों को मँगाकर लेबोरेट्री शुरू कर दो।’’ 

स्थूल उपकरणों से तो साधना-विज्ञान, यज्ञ-विज्ञान की गहराइयों को, प्रतिक्रियाओं को मापा जाना सम्भव नहीं था। पूछा गया कि ‘‘आप बतायें, कौन से व किस स्तर के उपकरण मँगायें?’’ गुरुदेव का उत्तर था कि ‘‘किसी दवा को देने के पूर्व व बाद में शरीर व मन पर क्या प्रभाव पड़ा? यह जानने के लिए शरीर विज्ञान, मनोविज्ञान में जिन उपकरणों की जरूरत पड़ती है, उनको मँगा लो। शेष काम हमारे प्रतिपादन करेंगे।’’ यही किया गया। प्रयोगशाला बनायी गई तथा एक विशाल ग्रंथागार खड़ा हो गया। देव संस्कृति के विज्ञान सम्मत आधार के प्रतिपादन का लक्ष्य लेकर इस प्रकार चल पड़ी अनवरत वैज्ञानिक एवं दार्शनिक शोध।

 प्रयोगशालाएँ यों तो सहस्रों की संख्या में विश्व भर में है; किन्तु अध्यात्म और विज्ञान के समन्वय की प्रयोगशाला....। मानव मात्र की क्षीण होती जा रही जीवनी-शक्ति, मनोबल और आत्मबल को ऊँचा उठाने, सोचने की पद्धति को बदलने वाली भी कोई विज्ञान सम्मत विधा है ? यह पक्ष सामने आते ही तार्किकों-तथाकथित बुद्धिजीवियों का चिंतन आमूलचूल बदलेगा, ऐसा हमारा विश्वास है।       
          ए

ब्रह्मवर्चस की स्थापना के प्रारंभिक दिन थे। उत्साही वैज्ञानिक दल का प्रयोगशाला में वैज्ञानिक उपकरणों पर जोर अधिक था। गुरुदेव का स्पष्ट मत था कि अध्यात्म चेतना का विज्ञान है और इसका स्थूल प्रयोगशाला से अधिक लेना-देना नहीं।  दो टेस्ट ट्यूबों में आँसूओं का विश्लेषण कर यह बताना कठिन है कि किसमें रोते हुए के आँसू हैं और किसमें हँसते हुए के। पदार्थ की एक सीमा है, अध्यात्म विज्ञान के शोध के लिए शरीर और मन को ही प्रयोगशाला बनाना होगा और साधना विज्ञान का सहारा लेते हुए चेतना का रूपांतरण करना होगा।  

यह तो परिधि से केन्द्र की ओर अंर्तजगत् की यात्रा का  ज्ञान -विज्ञान है, वैज्ञानिक उपकरणों की पहुँच शरीर की जैविक ऊर्जा तक ही एक सीमा तक संभव है। मन की गहराईयों में इसका प्रभावी दखल संभव नहीं। यह तो ध्यान की गहराईयों में संभव है।
निराशा एवं नकारात्मकता के अनवरत आक्रमण के बीच भी पूरी तरह आशावादी बने रहना और उसके लिए निरंतर साधनात्मक पुरुषार्थ करते चलना, यह पहचान है, हमारे प्रिय गुरुदेव की। महाकाल की अंशधर वही सत्ता घोषणा कर सकती है ‘‘इक्कीसवीं सदी, उज्ज्वल भविष्य’’...
उज्ज्वल भविष्य के प्रवक्ता 
महाकाल के अंशधर  

‘‘हम अकेले हैं, जो अन्य सभी के कथनों का सम्मान करते हुए इतना भर कहते हैं- उन परिस्थितियों को देखते हुए जिस महाविनाश की संभावना व्यक्त की गई है, वह निराधार नहीं  है। फिर भी इतना निश्चित है कि वृत्तासुर, महिषासुर, जैसे दुर्दान्त दैत्य जब निरस्त हो चुके हैं, तो कोई कारण नहीं  कि सशक्त क्षमता के रहते वर्तमान विनाश संकट को परास्त न किया जा सके और उसके सर्वथा प्रतिकूल सृजन की नई परिस्थितियाँ न बन सकें। लंका  दहन के उपरान्त अविलम्ब धर्म राज्य का सतयुगी वातावरण आ गया था। उसकी पुनरावृत्ति फिर न हो सके, ऐसा कोई कारण नहीं है।’’

यह संकल्प एक ऐसी सत्ता का है जो यह मान रही है कि परिस्थितियों मेंं बिगाड़ मनुष्य बहुत कर चुका, किन्तु अब सुधार की बारी है। हर युग मेंं सतयुग आता रहा है तो अब कलियुग, जो अपनी अन्तिम साँसे गिन रहा है, क्यों नहीं  सतयुग की वापसी के साथ ही पलायन कर युग परिवर्तन को सुनिश्चित करेगा? वस्तुतः यह विधेयात्मक चिन्तन ही इस प्रज्ञापुंज का, ऋषि सत्ताओं की पक्षधर, महाकाल की सत्ता का सर्वाधिक सबल सशक्त पक्ष है जिसने लाखों प्रज्ञा परिजनों मेंं नये प्राण फूँक कर उन्हें पुनर्जीवित कर दिया, अपनी उलटी चाल बदल कर नये सिरे से सतयुगी ब्राह्मण परम्परा वाली जिन्दगी जीने लगना एक प्रकार से नये जीवन के समान ही तो कहा जाएगा। 

पूज्य गुरुदेव ने जब अखण्ड ज्योति प्रकाशित की तब द्वितीय विश्व युद्ध चल रहा था। सुदर्शन चक्रधारी श्रीकृष्ण उसके मुखपृष्ठ पर आश्वासन देते विराजमान थे। शीघ्र ही भारत को आजादी मिलने जा रही थी। उसके बाद सम्भावित भारत व्यापी अराजक परिस्थितियों को दृष्टिगत रख साधना-अनुष्ठान की महत्ता एवं ब्रह्मास्त्र अनुष्ठान रूपी गायत्री महापुरश्चरण की आवश्यकता को पत्रिका मेंं प्रतिपादित किया जाने लगा था। इसके बाद सहस्रकुण्डी महायज्ञ 1958 मेंं सम्पन्न हुआ व सभी परिजनों को एक सूत्र मेंं आबद्ध कर गायत्री परिवार रूपी संगठन बनाया।

इस संगठन के माध्यम से अष्टग्रही योग, भारत-चीन युद्ध (1962), भारत-पाकयुद्ध (1965), बंगला मुक्ति संघर्ष (1971), आपातकाल (1976) तक गायत्री की उच्चस्तरीय, पंचकोषी तथा स्वर्ण जयन्ती साधना द्वारा अभयदान देते हुए वे अपनी भूमिका को स्पष्ट करते चले जा रहे थे। उनकी तप साधना भी इसी क्रम से प्रचण्ड होती गयी व उसकी स्थूल परिणति सूक्ष्मीकरण साधना के रुप मेंं 1984 मेंं जाकर हुई इस बीच ‘‘महाकाल और युगप्रत्यावर्तन प्रक्रिया’’ (1971) नामक एक पुस्तक एवं अखण्ड ज्योति की लेखमाला (1967) के माध्यम से वे महाकाल के रौद्ररूप व परिजनों को भावी देवासुर संग्राम मेंं अपनी भूमिका समझने व बदलने का संकेत सतत देते आ रहे थे। 
1980 के युगसन्धि का बीजारोपण किया गया तथा युगसन्धि के बीस वर्ष व नव- युग के आगमन की वेला सन् 2000 के बाद की निर्धारित की गयी। 

इसी के साथ प्रज्ञापुरश्चरण का क्रम आरंभ कर दिया गया व सामूहिक धर्मानुष्ठान की महत्ता बताते हुए 1983 से 1988 तक एक सुनियोजित इसका क्रम चला। इस बीच शान्तिकुञ्ज मेंं आर्यभट्ट परम्परा के अन्तर्गत स्थापित वेधशाला मेंं शोध कार्य चल रहा था। गणना के पूरा होते ही उस स्थान को संस्कारित पावन भूमि मानकर यंत्रों को हटा कर वहाँ बड़े शैड बना दिए गये, जहाँ विधिवत् युगसन्धि महापुरश्चरण वसन्त पंचमी 1989 से आरम्भ कर दिया गया जो लाखों प्रज्ञा परिजनों द्वारा नित्य नियमित रूप से केन्द्र एवं पूरे विश्व मेंं एक साथ सम्पन्न किया जाता रहा।

चूँकि सामूहिक सत्प्रयासों के परिणाम स्वयं पूज्य गुरुदेव ने अपने जीवन मेंं एक वैज्ञानिक की तरह क्रियान्वित एवं प्रस्तुत किए हैं, इसलिए यह विश्वास सुनिश्चित होता चला गया कि यदि उनके निर्देशों के अनुरूप मानव जाति चली तो भविष्य निश्चित उज्ज्वल है।

युग निर्माण के अपने प्रयासों का एक सुनिश्चित प्रारूप पूज्य गुरुदेव ने 1962 मेंं प्रसारित अपने घोषणा पत्र मेंं, युग निर्माण सत्संकल्प मेंं विश्वमानस के समक्ष रख दिया था। इस मैनिफेस्टो का प्रत्येक सूत्र मानव, परिवार, समाज एवं राष्ट्र को आमूलचूल बदलने की आधारशिला के रूप मेंं रखा गया है। एकता, समता की सर्वांगपूर्ण रूपरेखा, वसुधैव कुटुम्बकम् की समग्र परिकल्पना इसमेंं की गयी है।

इसके बाद महाकाल रौद्र रूप मेंं ताण्डव नृत्य करने की मुद्रा मेंं अखण्ड ज्योति के पृष्ठों पर (1967 मेंं) आने लगे व उन्हीं दिनों युग प्रत्यावर्तन प्रक्रिया का स्वरूप अखण्ड ज्योति के पृष्ठों पर उनने स्पष्ट किया। वे लिखते हैं - ‘‘महाप्रलय का अन्तिम ताण्डव नृत्य तब होता है, जब पंचतत्त्वों से बनी प्रकृति जराजीर्ण हो जाती है। 

तत्त्व बूढ़े होने के कारण अपना काम ठीक तरह समयानुसार नहीं कर पाते। ऋतुएँ समय पर नहीं  आतीं और उत्पादन, पोषण, विनाश की क्रम व्यवस्था मेंं व्यवधान उत्पन्न हो जाता है। ऐसी स्थिति मेंं महाकाल का अन्तिम ताण्डव नृत्य इस ब्रह्माण्ड को चूर्ण विचूर्ण कर छितरा बिखरा देने वाली महाज्वालाएँ प्रचण्ड करता है और नयी सृष्टि के सृजन की भूमिका सम्पादित करने के लिए महाकाली फिर अपने प्रसव प्रजनन की तैयारी मेंं लग जाती है,’’ किन्तु साथ ही आगे वे लिखते हैं -‘‘त्रिपुरारी महाकाल ने अतीत मेंं भी त्रिविध माया मरीचिका को अपने त्रिशूल से तोड़-फोड़ कर विदीर्ण किया था, अब वे फिर उसी की पुनरावृत्ति करने वाले हैं। धर्म जीतने वाला है, अधर्म हारने वाला है। लोभ, व्यामोह और अहंकार के कालपाशों से मानवता को पुनः मुक्ति मिलने वाली है। संहार की आग मेंं तपा हुआ मनुष्य अगले ही दिनों पश्चात्ताप, संयम और नम्रता का पाठ पढ़कर सज्जनोचित प्रवृत्तियाँ अपनाने वाला है। वह शुभ दिन शीघ्र लाने वाले त्रिपुरारी-महाकाल आपकी जय हो! विजय हो!’’सम्भव था कि परिजनों को अशुभ परिस्थितियाँ देख कर लगता हो कि समय आखिर बदलेगा कैसे? तो उनने अनेकानेक भविष्य विज्ञानियों, दिव्य द्रष्टाओं के भविष्य कथनों के माध्यम से अपनी बात को और स्पष्ट करते हुए ‘‘युग परिवर्तन एक सुनिश्चित सम्भावना’’ व अखण्ड ज्योति के लेखों के माध्यम से अपनी बात को समझाना आरंभ कर दिया था। जीन डीक्सन, जूलबर्न, नॉस्ट्राडेमस, प्रो. हरार, कीरो, मदर थ्रिस्टन, महर्षि अरविन्द एवं स्वामी विवेकानन्द की भारत व विश्व का भविष्य सम्बन्धी शुभ भविष्यवाणियाँ उद्धृत करते हुए उनने लिखा कि ‘‘समय को तो बदलना ही है, क्योंकि यह महाकाल की प्रेरणा है, ईश्वर की इच्छा है, समय की माँग है। 

इसे युगधर्म का पाञ्चजन्य उद्घोष भी कह सकते हैं। इसमेंं प्रचण्ड मानवी पुरुषार्थ उभरेगा, पर स्मरण रखा जाय कि उसके पीछे नियन्ता की प्रचण्ड प्रेरणा और सुनिश्चित योजना काम कर रही होगी।’’
‘‘प्रज्ञावतार का स्वरूप और क्रियाकलाप’’ ‘‘ध्वंस के साथ नवसृजन भी’’ तथा ‘‘सुरक्षा साधना का समर्थ ब्रह्मास्त्र’’ जैसे लेखों द्वारा जहाँ उनने महाकाल द्वारा नवसृजन की सुनिश्चितता का तथ्य प्रतिपादित किया, वहीं ‘‘इक्कीसवीं सदी बनाम उज्ज्वल भविष्य’’ (दो खण्डों) तथा  ‘‘सतयुग की वापसी’’, ‘‘प्रज्ञावतार की विस्तार प्रक्रिया’’ जैसी पुस्तकों द्वारा सबकी जिज्ञासाओं का समाधान करते हुए यह स्पष्ट किया कि जब अन्तराल बदलेगा, भाव संवेदनाएँ जागेंगी, तो सद्बुद्धि का उदय होगा। प्रज्ञावतार की व्यष्टि तंत्र मेंं अवतरित यही सूक्ष्म प्रेरणा है। यही सद्बुद्धि व्यक्ति के क्रियाकृत्यों मेंं आमूलचूल परिवर्तन कर उदार सहकारिता पर आधारित समाज बनाएगी।

उनके सभी भविष्य कथनों को मनीषी वर्ग ने बड़ी गंभीरता से पढ़ा है व विगत एक दशक की परिस्थितियों का मूल्यांकन करते हुए लिखा है कि परिवर्तन बड़ी तेजी से आ रहा है। देखते-देखते उपनिवेशवाद पूरी धरती से मिट गया एवं युद्ध पर उतारू दो महाशक्तियों के राष्ट्रनायकों का दिमाग न जाने किस अदृश्य शक्ति ने परस्पर संघर्ष से उल्टी सहकार-सृजन की दिशा मेंं मोड़ दिया। पूर्वी यूरोप के देशों मेंं आई परिवर्तन की लहर ने सारे अधिनायकवादी उखाड़ फेंके। चारों ओर मुक्त प्रजातंत्र है, कुप्रचलन अनैतिकता को अंगीकार करने वालों के विरुद्ध विश्व भर मेंं लोक निन्दा व प्रताड़ना का माहौल बना है। सभी मिलजुल कर रहने व प्रकृति से सहचर्य बिठाकर रहने की रीतिनीति अपनाने की दिशा मेंं अग्रसर हुए हैं। जाने कौन सी अदृश्य शक्ति मनुष्य का चिन्तन इस तेजी से बदल रही है कि परमार्थ के लिए सत्प्रयोजनों के लिए देवमानवों मेंं सहज ही उमंगें उठने लगी हैं। यदि यह परिवर्तन एक छोटे स्तर पर भी कहीं क्रिया रूप लेता दिखाई देता हो तो भविष्य मेंं महाकाल एवं अदृश्य जगत मेंं विद्यमान समर्थ सत्ताओं से और व्यापक स्तर पर सक्रिय होने की आशा की जा सकती है। 

शान्तिकुञ्ज एवं प्रज्ञा अभियान के रूप मेंं महाकाल के अग्रदूत द्वारा एक छोटा सा बीजारोपण हो चुका व उसने अपनी सूक्ष्मीकरण साधना द्वारा इसे प्रचण्ड गति प्रदान की। अब वे सूक्ष्म व कारण शरीर से सक्रिय हैं व सुरक्षा कवच पूरी मानव जाति के लिए विनिर्मित कर रहे हैं। यदि उनके बताए निर्देशों को हम जीवन मेंं उतारते चलें तो यह परिवर्तन भावी कुछ वर्षों मेंं ही बड़ी तेजी से भारत से आरम्भ होकर विश्वभर मेंं संव्याप्त होता दृष्टिगोचर होगा। जाग्रतात्माओं को यही तो उस सत्ता का अन्तिम सन्देश भी रहा है।     ए

एक दिन गुरुदेव ने एक कार्यकर्ता से कहा पहले जो मैं लिखता था वो मेरा लिखा हुआ है, किन्तु अब जो मैं लिख रहा हूँ, वह भगवान् महाकाल मुझसे लिखवा रहे हैं, मेरा यह लिखा हुआ पत्थर की लकीर है। युग निर्माण मेरे लिए कोई स्वप्र लोक की परिकल्पना नहीं है, यह मेरे लिए हाथ में रखे हुए आँवले की तरह स्पष्ट है। दुनिया को उज्ज्वल भविष्य का विश्वास दिलाओ। निःसंदेह रूप से महाकाल का अंशधर बनकर परम पूज्य गुरुदेव उज्ज्वल भविष्य का ताना-बाना बुन रहे थे। उज्ज्वल भविष्य की आशा हमें नहीं ही छोड़नी चाहिए।  यदि मनोरथ आदर्शों पर आधारित है तो उसकी पूर्ति में संदेह नहीं ही करना चाहिए। रात्रि होती है - सच है, पर क्या यह सच नहीं कि उसके बाद दिन का उदय होना भी सुनिश्चित है। 

बीज बोया जाता है, तब लगता है कि उसका अस्तित्व ही खतरे में पड़ गया, पर जिन्हें आशामयी दृष्टि प्राप्त है, वे अपनी हर दृष्टि से देखते हैं कि इस गलने में भी सुविकसित होने और उज्ज्वल भविष्य की संभावना विद्यमान है। बीज को मोटी दृष्टि से ही गला हुआ कहा जायेगा, वस्तुतः यह विशाल वृक्ष में उसकी कष्टकर परिणति मात्र है। आज की अभावग्रस्त या कष्टकर स्थिति को स्थायी नहीं माना जाना चाहिए और यह विश्वास रखा जाना चाहिए कि इस धरती पर अरुणोदय की प्रक्रिया निरंतर दुहराई जाती रहेगी।
विश्वराष्ट्र की कुण्डलिनी का जागरण
परम पूज्य गुरुदेव की साधना का विराट् उद्देश्य ः सामान्य क्रम में साधना का उद्देश्य आत्मबोध, मोक्ष, मुक्ति एवं कुण्डलिनी जागरण आदि के लिए पुरुषार्थ करना होता है, जिसका प्रतिफ ल भी साधक की निष्ठा के अनुरूप मिलने लगता है, जिसे अद्भुत, आश्चर्यजनक एवं अलौकिक कहा जाता है। साधक की गणना सिद्ध, तपस्वी, महामानव, अतिमानव, देवमानव की श्रेणी में होने लगती है, किन्तु सामान्यतः इनमें व्यक्ति की स्वार्थपरता ही प्रधान होती है और इनमें व्यक्ति विशेष का निजी उत्कर्ष अभ्युदय ही छिपा होता है।

परम पूज्य गुरुदेव की साधना इन व्यक्तिगत स्वार्थ सीमाओं से ऊपर उठी हुई थी। उन्हीं के शब्दों में ‘‘मेरी साधना का उद्देश्य किसी मोक्ष या निर्वाण की खोज नहीं है। इसका मुख्य उद्देश्य जीवन एवं अस्तित्व का परिवर्तन है।’’ 

वस्तुतः जिसमें ‘आत्मवत् सर्वभूतेषु’ की, ‘वसुधैव कुटुम्बकम्’ की धारणा परिपक्व हो जाती है, उसकी कामनाएँ एवं चेष्टाएँ विश्वकल्याण के निमित्त ही केन्द्रित हो जाती है। उसका अपना कुछ रहता ही नहीं, उसका चिन्तन और कर्त्तृत्व विराट् के लिए ही समर्पित होता है। उसकी अभिरुचि विश्ववाटिका को फला-फूला देखने की ओर ही केन्द्रित होती है।
विश्वमानव के केन्द्र के रूप में युग परिर्वतनकारी साधनात्मक पुरुषार्थ ः
 विश्वमानव के केन्द्र के रूप में परम पूज्य गुरुदेव ने इसी पृष्ठभूमि में साधक के रूप में अनेकों मानदण्ड स्थापित किए। इनमें से एक था, विश्वजीवन को केन्द्र बनाकर किया गया साधनात्मक पुरुषार्थ, जो कि मानवीय इतिहास में बेजोड़ है। जितना विशाल उनका युग निर्माण का संकल्प था, उतना ही विराट् उनका साधनात्मक पुरुषार्थ था। आखिर युग निर्माण आन्दोलन का लक्ष्य एक-दो व्यक्ति, किसी धर्म विशेष या वर्ग विशेष में परिवर्तन लाना नहीं है। प्रश्न पूरे युग के परिवर्तन एवं निर्माण का है, समूचे समाज को आध्यात्मिक समाज में बदलने का है। 


स्वयं पूज्यवर के शब्दों में-‘‘एक दो व्यक्ति का प्रश्न हो तो उसे प्रलोभन, परामर्श अथवा कूटनीति के सहारे बदला और अभीष्ट दिशा में चलाया जा सकता है। पर जहाँ 600 करोड़ व्यक्तियों के भाग्य का निर्धारण करना हो, अनेक भाषा-भाषी, अनेक वातावरण में पले, अनेक परिस्थितियों से घिरे और अनके संस्कारों से बँधे, अनेक परम्पराओं के अभ्यस्त लोगों का सवाल हो, वहाँ उनकी मान्यताओं में उच्चस्तरीय संस्कारों का आरोपण, आदर्शों का अवलम्बन करने हेतु तत्पर करना कितना कठिन हो सकता है? इसका अनुमान लगाना कठिन नहीं है। ऐसे महान् प्रयोजन के लिए मानवी नहीं दैवी शक्ति चाहिए। मानवी शक्ति के दबाव में मनुष्य हाँ में हाँ मिला सकता है, पर अन्तरात्मा के बदल जाने की बात असाधारण है। इसे सच्चे अर्थों में युग परिवर्तन की आधारशिला कह सकते हैं।’’
विश्वराष्ट्र की कुण्डलिनी जागरण का महाप्रयोग ः इसी को सम्पन्न करने के लिए परम पूज्य गुरुदेव ने अध्यात्म विद्या का गहनतम प्रयोग ‘सूक्ष्मीकरण साधना’ के रूप में सम्पन्न किया। इसके अन्तर्गत पाँच वीरभद्रों के उत्पादन के साथ, विश्वराष्ट्र की कुण्डलिनी जागरण की प्रक्रिया सम्पन्न हुई। विश्वराष्ट्र की कुण्डलिनी जागरण का महाप्रयोग पुरातन काल में ब्रह्मर्षि विश्वामित्र द्वारा किया गया था, तब विश्व वसुधा का कायाकल्प हुआ था और परिस्थितियों में आमूल-चूल परिवर्तन हुआ था। इस महाप्रयोग को वर्तमान समय में करने के पीछे युग परिवर्तन एवं युग निर्माण का महत्तर उद्देश्य निहित था, जिससे मानव की बौद्धिक विकृतियों से उपजे बाह्म प्रकृति एवं अंतः प्रकृति के अनुसंधान को समाप्त किया जाए और उन सम्भावनाओं को साकार किया जा सके, जिससे मनुष्य देवता बन सके और धरती स्वर्ग।
इसके विश्वव्यापी प्रभावः सन् 1984-85 एवं 86 इन तीन वर्षों में सम्पन्न हुई इस अलौकिक साधना की फ लश्रुति बताते हुए पूज्यवर लिखते हैं-‘‘महाप्रज्ञा की जो इन तीन वर्षों में कुण्डलिनी जाग्रत हुई है उसकी ऊर्जा का उदयन प्रथम इस देश से होगा। पीछे क्रमशः वह समस्त विश्व में फैलता जाएगा। उसके प्रभाव से होता हुआ परिवर्तन विभिन्न क्षेत्रों में विभिन्न रूपों में दृष्टिगोचर होगा। यह सम्भावना नहीं, सुनिश्चितता है।’’
विध्वंस-उज्ज्वल भविष्य का प्रथम चरण ः नवयुग की व्यवस्था करने वाला यह परिवर्तन किस क्रम में होगा, पूज्यवर लिखते हैं- ‘‘इस संदर्भ में यह समझ कर चलना चाहिये कि सर्वप्रथम जो जमा हुआ है, जड़ जमाये हुए हैं, उसे उखाड़ना पड़ेगा। भले ही इसमें राहत के स्थान पर असुविधा ही सामने क्यों न आए?.... नवजात शिशु को गोदी में खिलाने से पूर्व प्रसव पीड़ा सहनी पड़ती है और खून खच्चर होता है। नाली में जमी गंदगी साफ  करते समय उस सारे क्षेत्र में दुर्गन्ध फैलती है। फोड़े को अच्छा करने से पूर्व उसका ऑपरेशन होता है और जमा हुआ विषैला द्रव्य बाहर निकालना पड़ता है। 

यही प्रक्रिया कुण्डलिनी ऊर्जा के देश व्यापी, विश्व व्यापी बनाने से पूर्व आरम्भिक दिनों में दृष्टिगोचर होगी। जो विकार, विद्वेष, प्रपंच, पाखण्ड, अनाचार, कुविचार मुद्दतों से जड़ जमाए बैठे हैं, उन्हें उखाड़े बिना नवीन स्थापनाओं का सिलसिला नहीं चल सकेगा, उपक्रम नहीं बन सकेगा। इसलिए इन आरम्भिक दिनों में यदि तोड़-फोड़ हो तो, ऐसा नहीं समझना चाहिये कि सब अनिष्ट ही अनिष्ट हो रहा है, बल्कि स्थिति कुम्हार जैसी है। कुम्हार मिट्टी को पानी से भिगोता, डण्डे से कूटता और पैरों से रौंदता है। इसके बाद चाक पर बर्तन बनाने के उपरान्त उन्हें आँवे पर पकाता है। नवयुग के नवनिर्माण में भी इसी प्रकार की प्रक्रिया को परिवर्तन की व्यवस्था द्वारा अपनाया जा रहा है। इन दिनों जहाँ-तहाँ उपद्रव हो रहे हैं। तोड़-फोड़ चल रही है, तो भी किसी को निराश होने की आवश्यकता नहीं है।
विश्वव्यापी घटनाचक्रों की एक झलक ः सूक्ष्मीकरण की साधना के बाद अब तक के घटनाचक्रों में सृजन के पूर्व की इस अनिवार्य उथल-पुथल एवं उठापटक को देख सकते हैं। घटनाक्रमों के इस दौरान रूढ़ियों के अंतराल को दशकों में समेट कर प्रस्तुत किया है। साम्यवाद का किला इसी दौरान देखते-देखते ढह गया। पूँजीवाद का लोभ एवं शोषण प्रधान अमानवीय चेहरा जगजाहिर है व अपने अंतिम कुटिल दाँव चल रहा है। 


साम्प्रदायिक विद्वेष, जातीय घृणा एवं नक्सलवादी हिंसा इस दौरान अपने चरम पर रही है।  राजनीति से लेकर क्रिकेट तक घोटाले दर घोटालों ने उभरकर भ्रष्टाचार के नकाब को उतारा है। अप संस्कृति के नग्न नृत्य को अपने चरम उन्माद में चारों ओर देखा जा सकता है। इस तरह के तमाम घटनाक्रम उपचार के पूर्व के भय एवं दर्द भरे विध्वंसक एवं उथल-पुथल वाले दृश्य प्रस्तुत कर रहे हैं।

इसे परम पूज्य गुरुदेव ने अपनी विश्व कुण्डलिनी जागरण के प्रभाव के अन्तर्गत, उज्ज्वल भविष्य की संभावनाओं का प्रथम चरण बताया और इसके अगले चरण को स्पष्ट करते हुए पूज्यवर कहते हैं-‘‘यह समय 21वीं सदी का होगा, जिसमें सृजन का, अभ्युदय का, सभ्यता का विकास तेजी से होता दृष्टिगोचर होगा।’’
जड़-चेतन प्रकृति में परिवर्तन ः इसके प्रभाव जड़ प्रकृति, जीवधारी, मनुष्य एवं परिस्थितियों पर किस रूप में दिखाई देंगे। इस विषय में पूज्यवर कहते हैं-‘‘मृत्तिका की उर्वरता बढ़ेगी, खनिजों के भण्डार का उत्खनन अनुपात बढ़ जाएगा। धातुएँ मनुष्य की आवश्यकता से अधिक ही उत्पन्न होंगी। खनिज तेलों की कमी न पड़ेगी। रसायनें प्रचुर मात्रा में उपलब्ध होगी। वृक्ष वनस्पति उगाने के लिए मनुष्य को अधिक प्रयास न करना पड़ेगा। वे प्रकृति की हलचलों से ही उपजते और बढ़ते रहेंगे। जलाशयों की कमी न पड़ेगी। वनौषधियाँ फिर प्राचीनकाल की तरह इतनी गुणकारी होंगी कि चिकित्सा के लिए बहुमूल्य उपचार न ढूँढने पड़ेंगे। 

उपयोगी प्राणी बढ़ेंगे और दीर्घ काल तक जीवित रहेंगे। हानिकारकों की वंशवृद्धि रुक जायेगी और वे जहाँ-तहाँ अपना अस्तित्व बचाते हुए ही दिख पड़ेंगे। जलवायु में पोषक तत्त्व बढ़ेंगे और वे प्रदूषण को परास्त कर देंगे। मलीनता घटेगी और शुद्धता अनायास ही बढ़ेगी। प्रकृति प्रकोपों के समाचार यदा-कदा ही सुनने को मिलेंगे। बाढ़-सूखा, अकाल, महामारी, भूकंप, ज्वालामुखी विस्फोट, ओलावृष्टि, टिड्डी इत्यादि हानिकारक उपद्रव प्रकृति के अनुकूलन से सहज ही समाप्त होते चले जायेंगे।’’
मानवी प्रकृति में परिवर्तन 
मानवीय प्रकृति एवं सामाजिक जीवन में किस तरह के परिवर्तन होंगे इस संदर्भ में वे लिखते हैं-‘‘अगली शताब्दी में उसकी प्रकृति असाधारण रूप से बदल जाएगी। दुर्व्यसन हर किसी को अरुचिकर लगेंगे और उनमें जनसाधारण की न प्रीति रहेगी, न प्रतीति। चोरी, ठगी, निष्ठुरता, क्रूरता, पाखण्ड, प्रपंच अपने लिए न अनुकूलता देख पायेंगे, न अवसर प्राप्त करेंगे। 

अधिकांश के जब गुण, कर्म, स्वभाव में सज्जनता भरी होगी, तो दुष्ट दुर्जनों की करतूतें न तो बन पड़ेंगी और न सफल होंगी।.... लोग आत्मविश्वासी, स्वावलम्बी और पुरुषार्थपरायण होंगे, तो दरिद्रता, अभावग्रस्तता के लिए कोई कारण ही शेष न रहेगा। तब न किसी को क्रोध का आवेश ही जकड़ेगा, न प्रतिरोध के लिए हाथ उठेगा। न छोटे युद्ध होंगे और न महायुद्ध रचे जायेंगे।’’
उज्ज्वल भविष्य सुनिश्चित है, बस वर्तमान को सँवारें ः आगे पूज्यवर लिखते हैं-‘‘परिवर्तित समय सुख-संतोष से भरी-पूरी परिस्थितियों में विगत साम्राज्य की तरह चिरकाल तक बना रहेगा। उसे ‘सतयुग की वापसी’ नाम दिया जाए तो वह उचित ही होगा।’
इस तरह परम पूज्य गुरुदेव ने विश्व-राष्ट्र कुण्डलिनी जागरण की कठिन तपश्चर्या द्वारा युग परिवर्तन एवं युग निर्माण की अदृश्य भूमिका तैयार की। जिसकी शुद्धिकरण वाली ध्वंस प्रधान प्रक्रिया के अंतिम चरणों में हम सब गुजर रहे हैं और इसका सृजन प्रधान अगला चरण आने ही वाला है। गुरुसत्ता द्वारा निर्देशित ऋषि चिन्तन एवं युग साधना के अनुरूप अपने जीवन को ढालते हुए हम वर्तमान की शोधनप्रधान प्रक्रिया को अनावश्यक रूप से कष्टकारक न बनाएँ और उज्ज्वल भविष्य के प्रति आश्वस्त रहें।    ए
सूक्ष्मीकरण साधना (1984-1986) की पराकाष्ठा पर उभरा एक प्रखर चिंतन देवात्मा भारत एवं विश्वराष्ट्र की कुण्डलिनी का जागरण। यह एक विराट् स्तर का तांत्रिक प्रयोग था। जिसका उद्देश्य था, भविष्य के लिए साधनात्मक आधार खड़े करना। स्वयं गुरुदेव ने कहा है कि विश्वामित्र के बाद यह प्रयोग पहली बार किया जा रहा है...

किसी व्यक्ति ने पूज्यवर से कहा, गुरुजी, हमारी कुण्डलिनी जगा दीजिये। पूज्यवर अत्यन्त गंभीर होकर बोले, मैं व्यक्ति की कुण्डलिनी जगाऊँगा, नहीं, मैं अब राष्ट्र की-विश्व की कुण्डलिनी जगाऊँगा। महर्षि अरविन्द ने अतिमानस के अवतरण की बात की। उन्होंने विश्व के मनोमय कोश को जागृत किया था। पूज्य गुरुदेव के ध्यान के प्रयोग में  उन्होंने पहले कारण शरीर का केन्द्र हृदय चक्र को बताया था, पर सूक्ष्मीकरण साधना के आसपास उन्होंने कारण शरीर के केन्द्र सहस्रार चक्र को बताया। कुछ परिजन कहने लगे, गुरुजी अब तक तो हृदय चक्र में ध्यान करते आये, अब यह परिवर्तन करना ठीक रहेगा। पूज्यवर ने दृढ़तापूर्वक कहा, हाँ बेटा, अब करना यही है। विचार करने पर अहसास हुआ कि पूज्यवर ने अब विश्व कुण्डलिनी के जागरण द्वारा उसके आनन्दमय कोश का जागरण कर लिया था, अतः अब सहस्रार चक्र में ध्यान करना सबके लिए सुलभ हो गया।
बड़ा ही विलक्षण है, इन गुणों का समावेश। द्रष्टा - विज़नरी तो कई होते हैं, पर स्रष्टा विरले ही होते हैं। भविष्य उनके सामने नर्तन करता था एवं वे जो कहते थे, उसका सृजन स्वतः होता चला जाता था। ऐसी सत्ता को पहचानने में लोगों ने देरी क्यों कर दी....
युगद्रष्टा एवं युगस्रष्टा की भूमिका में परम पूज्य गुरुदेव  

‘द्रष्टा’ का सामान्य अर्थ है देखने वाला; किन्तु शब्द का प्रयोग सूक्ष्मदर्शी दिव्यदृष्टि सम्पन्नों के लिए ही किया जाता है। वास्तविक भविष्य द्रष्टा भी बहुत कम देख पाते हैं, किन्तु युगान्तर दृष्टि तो उनमें से भी किसी-किसी के पास होती है, युगद्रष्टा ऐसे समर्थ द्रष्टाओं को ही कहते हैं। युगद्र्रष्टा होना भी बड़ी बात है, किन्तु युगस्रष्टा होना उससे भी बहुत बड़ी बात है। युग स्रष्टा की क्षमता तो दिव्य अवतारी पुरुषों में ही होती है। पू. गुरुदेव में युगद्रष्टा के साथ युगस्रष्टा के भी गुण थे। उन्होंने जो कहा और उन संदर्भों में जो होता दिखाई दिया, उनका समीक्षात्मक अध्ययन करने से यही निष्कर्ष उभर कर सामने आता है।
जब ब्रह्मास्त्र छोड़ा ः उन्होंने जब सन् 58 में 1008 कुण्डीय यज्ञ की घोषणा की, तो वह अत्यन्त चौकाने वाला प्रसंग था। उस समय कोई ऐसा करना तो दूर, ऐसा होने की कल्पना भी नहीं कर सकता था। उनके सहयोगी-हितैषी भी परिहास करने लगे, कहने लगे ‘‘इस असंभव प्रयास में मत उलझिए। लाज रखने के लिए 1008 मिट्टी के सकोरों में अग्नि जलाकर अपने कुछ लोग ही उनमें आहुतियाँ डालकर संकल्प की पूॢत कर देंगे।’’
 वे चुपचाप मुस्कराते रहे, कार्य आगे बढ़ाते रहे और लोगों ने देखा कि तमाम शक्ति सम्पन्नों, प्रतिष्ठितों के विरोध के बावजूद, स्वल्प साधन वालों के  माध्यम से वह यज्ञ एक अद्भुत कीॢतमान् की तरह सम्पन्न हुआ।
 
यह तो हुई स्थूल प्रक्रिया की समीक्षा, किन्तु इससे भी बड़ी बात यह हुई कि उस यज्ञानुष्ठान को उन्होंने ‘ब्रह्मास्त्र अनुष्ठान’ का नाम दिया। लोगों ने समझा कि ‘अचंभेवाला’ नाम रखकर लोगों को आकॢषत करने का मनोवैज्ञानिक खेल खेला गया है। लेकिन सूक्ष्म अध्ययन से स्पष्ट होता है कि वह ब्रह्मास्त्र अनुष्ठान ही था और पूर्ण सफल रहा।
वे आवश्यकतानुसार ही खुले ः अवतारी पुरुषों की विशेषता यही होती है कि वे अपना उतना ही स्वरूप समय-समय पर खोलते चलते हैं, जितना प्रकट करना नितान्त आवश्यक हो जाता है। उनकी दिव्य क्षमता का अगला पर्दा खुला सन् 62 के अष्टाग्रही योग के समय।

अष्टाग्रही योग वर्तमान समय का ऐसा पहला प्रसंग था, जब सूक्ष्म जगत् की किसी प्रक्रिया को इतना अधिक महत्त्व दिया गया। अधिकांश लोग खण्ड प्रलय जैसी किसी प्राकृतिक आपदा या अणु विस्फोट जैसे किसी अनर्थ की कल्पना से अत्यधिक भयभीत हो रहे थे। कुछ लोग इस सबको ढकोसला कहकर उसकी उपेक्षा कर रहे थे। ऐसी स्थिति में पू. गुरुदेव ही एकमात्र ऐसे व्यक्ति थे, जिन्होंने उक्त दोनों कल्पनाओं-जल्पनाओं से भिन्न अपना सुनिश्चित मत संतुलित शब्दों में सामने रखा।

अष्टाग्रही योग के घोषित समय से 2 माह पूर्व ही उन्होंने उसके बारे में अखण्ड ज्योति में यह छाप दिया कि स्थूल दृष्टि से अष्टाग्रही योग के समय भी ऐसी ही परिस्थितियाँ रहने वाली हैं, जैसी यह पंक्तियाँ पढ़ते समय हैं, किन्तु सूक्ष्म जगत् में भारी परिवर्तन होंगे। युग संधिकाल की उथल-पुथल यहीं से प्रारम्भ हो रही है। इसलिए जप-तप तो खूब किया जाए। लेकिन किसी प्रकार का भय या आतंक न फैलने दिया जाए।

इतिहास साक्षी है कि उनका कथन सत्य हुआ। अष्टाग्रही योग के दौरान कोई कल्पित अशुभ घटना नहीं घटी। किन्तु उनके दूसरे, सूक्ष्म जगत् में भारी परिवर्तन वाले कथन को गिने-चुने लोगों ने ही महत्त्व दिया होगा, जब कि उन्होंने अनेक महत्त्वपूर्ण बातें उस समय कही थीं, जैसे ‘‘युग परिवर्तन का सक्रिय समय प्रारम्भ हो रहा है, सारे विश्व को बड़ी विषम परिस्थितियों का सामना करना पड़ेगा, उत्पन्न संकटों के निवारण के लिए स्थूल प्रयास अपर्याप्त होंगे, आध्यात्मिक पुरुषार्थ भी करने होंगे.....। भारत को विश्व के आध्यात्मिक मार्गदर्शन की स्थिति में आना होगा; किन्तु इसके लिए सोने को शुद्ध करने के लिए अग्नि में बार-बार तपाए जाने जैसी प्रक्रिया से होकर गुजरना होगा आदि............।’’

भारत के उत्कर्ष के संदर्भ में उन्होंने लिखा था कि वैज्ञानिक तकनीक की दृष्टि से भारत तेजी से आगे बढ़ेगा। आॢथक विकास के क्रम में आवश्यकता पड़ी, तो प्रकृति अपने गुप्त भण्डार खोल देगी।
राष्ट्रीय संदर्भ में ः राष्ट्र पर उगने वाले संकटों के प्रति पहले से सावधान करना तथा संकट आ पड़ने पर उनके उपचार में जुट पड़ना उनका स्वभाव रहा। चीन युद्ध, पाकिस्तान एवं बंगलादेश के युद्धों आदि के समय उन्होंने स्वयं भी विशेष तप किये तथा पूरे गायत्री परिवार से विशेष अनुष्ठान करवाए। वे श्रेय लेने की अपेक्षा श्रेय बाँटना पंसद करते थे, इसीलिए अपने प्रयासों को गुप्त ही रखते थे, किन्तु कभी-कभी उनकी झलक मिल जाती थी-

जब श्री लालबहादुर शास्त्री प्रधानमंत्री बने, तो पू. गुरुदेव ने कहा था ‘‘अब कुछ समय के लिए देश में आध्यात्मिक वातावरण रहेगा।’’ शास्त्री जी के तपस्वी जीवन का प्रभाव कुछ ही समय में दिखाई दिया। विजयवृत जैसे प्रसंगों में सारे देश में नैष्ठिक व्रतशीलता उभर आई। लोगों को देश में आध्यात्मिक वातावरण दिखने लगा। उस समय कुछ समय वाली बात स्पष्ट नहीं हुई। उस कथन का रहस्य तब खुला, जब मात्र 18 माह बाद शास्त्री जी चल बसे।

इसी प्रकार जब श्रीमती इन्दिरा गाँधी प्रधानमंत्री बनीं, तो पू. गुरुदेव ने कहा ‘‘नारी उत्कर्ष की दिशा में यह एक बड़ी उपलब्धि है। विश्व के सबसे बड़े प्रजातंत्र की प्रधान एक महिला बन गयी।’’ उनकी बात पर एक मुँह लगे परिजन ने आक्षेप किया—‘‘आचार्य जी! आप भी क्या पश्चिमी सभ्यता में पली लड़की की तारीफ कर रहे हंै.....।’’ पू. गुरुदेव ने प्यार भरी झिड़की सुनाते हुए कहा ‘‘चुप रहो! तुम नहीं जानते, उसका एक पक्ष ऐसा भी है कि वह काम करेगी और हम लोग शक्ति देंगे।’’

बांग्लादेश ऑपरेशन के समय पूज्यवर हिमालय प्रवास पर थे। उस समय भारतीय सेना की सफलता पर सभी के मुख से एक ही बात निकल रही थी कि यह सफलता तो किसी दिव्य शक्ति का अनुदान है। स्वयं इन्दिरा जी ने अंतर्राष्ट्रीय पत्रकार वार्ता में यह बात कही थी कि यह जीत भारत की आध्यात्मिक शक्तियों की है। पूज्य गुरुदेव की उसमें सुनिश्चित भूमिका रही थी—यह बात किसी प्रसंग में सहसा प्रकट हो गयी। बांग्लादेश ऑपरेशन पूरा हो चुका था। 

वन्दनीया माताजी को हृदय का दौरा पड़ा। (यह भी लीला ही कही जाएगी, क्योंकि उसके बाद ई.सी.जी. में कभी हृदय रोग के चिह्न प्राप्त नहीं हुए) पू. गुरुदेव हिमालय से शान्तिकुज लौटे तो उन्होंने कहा—

‘‘माताजी की जरूरत अभी मिशन को है तथा उन्हें मेरी जरूरत पड़ गयी है, इसलिए मैं कुछ जल्दी आ गया। कुछ और भी जल्दी आ जाता, किन्तु इस (बंगलादेश की ) समस्या का हल निकलने के पहले मैं आ नहीं सकता था।’’
सूक्ष्मीकरण के समय ः सूक्ष्मीकरण साधना के समय तो वे अपनी स्थूललीला का संवरण करने लगे थे, इसलिए उनके कथन बड़ी स्पष्टता से उभर कर आने लगे थे। उन्होंने ढेरों अनपेक्षित घोषणाएँ की, जिनसे उनके द्रष्टा और स्रष्टा दोनों रूपों के स्पष्ट प्रमाण मिल जाते हैं। सूक्ष्मीकरण के दौरान अखण्ड ज्योति में छपे कुछ प्रसंगों पर ध्यान दें - इस अंक के प्रतिपादनों को परामर्श की भाषा में लिखा गया है। लोगों को ऐसा करना चाहिए, इस मार्गदर्शन के पीछे जन-जन का कर्त्तव्य बोध उजागर किया गया है, पर वस्तुतः यह समूचा प्रतिपादन सुनिश्चित भविष्यवाणियों की तरह है। उन्हें अकाट्य एवं विश्वस्त संभावनाएँ मानकर चला जा सकता है। 
      (अ. ज्यो. फरवरी 87, पृष्ठ 63)
 उक्त पंक्तियों में एक सज्जन व्यक्ति की शालीनता भरे शब्दों में द्रष्टा की स्पष्ट दृष्टि एवं स्रष्टा का आत्मविश्वास बहुत स्पष्टता से झलकता है। अगली पंक्तियों में वे वैसी ही शालीनता के साथ अपने द्रष्टा एवं स्रष्टा स्वरूप को अधिक स्पष्ट करते हुए लिखते हैं— अनाचार की इस बेला में दैवी शक्तियों का एक समूचा गुच्छक कार्यक्षेत्र में उतर रहा है। उस समुदाय में एक इकाई हम भी हैं।
 
दैवी शक्तियाँ सीने पर गोली रखकर पीछे हट-पीछे हट कहने वालों से भी किसी पर सामयिक राजीनामा करा देंगी। आगे बढ़े तो खैर नहीं-आगे बढ़े तो खैर नहीं के उद्घोष दोनों ओर से हो रहे हैं। ऐसी दशा में जिन्हें अपनी हस्ती नेस्तनाबूद नहीं करानी है, समझदारी से काम ले सकते हैं और बहादुरी के साथ पीछे हट सकते हैं। फिलहाल का युद्ध सुनिश्चित रूप से टल जाएगा। निशाना सधी हुई अन्तर्महाद्वीपीय मिसाईलें फिलहाल रुक जाएँगी।
                  (अ.ज्यो. जुलाई 84 )

विश्वयुद्घ की विषम संभावनाओं से चिंतत पाठकों को वे स्पष्ट आश्वासन देते हैं—अगले दिनों महाविनाश की घोषणा हर क्षेत्र से हो रही है। परिस्थितियों को देखने वाले एक ही बात कहते हैं कि महाविनाश अब आया-तब आया।

इतने पर भी हम अकेले का यह कथन अन्य सभी के प्रतिकूल है कि यह दुनिया न केवल जिएगी वरन् और भी अच्छी बनेगी। जिन्हें रुचि हो वे इस भविष्यवाणी को नोट कर लें। युद्ध जहाँ-तहाँ अघोषित स्तर के ही होते रहेंगे।  कोई ऐसी विपत्ति खड़ी न होगी, जिससे समूचे संसार भर के मनुष्य समुदाय का भविष्य ही संकट में घिर जाए। 
       (अ.ज्यो. जुलाई 84, पृष्ठ 49)
 दुनिया ने देखा कि किस प्रकार विश्व युद्ध की घटाएँ गहरा कर भी स्वतः ही कहीं विलीन हो गई। छोटी-मोटी झड़पों के बाद ही उनके आतंकवादी जोश पर सद्विवेक हावी हो गया। अगले चरण में नक्षत्र युद्ध जैसी विभीषिका के बारे में वे लिखते हैं- नक्षत्र युद्ध की दिनों दिन बड़ी डींग हाँकी जा रही है; पर उसका पूर्णतया असफल रहना भी निश्चित है। आकाश पर आधिपत्य जमाने के कितने प्रयास हो चुके, कितने ही होने जा रहे हैं, पर इसे भी धु्रव सत्य मानना चाहिए कि इस संदर्भ में जो जितना उत्साह दिखा रहे हंै, उन्हें अधिक निराशा पल्ले बाँधनी पड़ेगी।

 
 (अ.ज्यो. फरवरी, पृष्ठ 61)

 सबको पता है कि नक्षत्र युद्ध की तैयारियों पर रोक लगाने के लिए तत्कालीन अमेरिकी राष्ट्रपति श्री रेगन किसी प्रकार भी तैयार नहीं थे, किन्तु दिव्य चेतना की चपेट से वे भी ‘चीं’ बोल गए। कई राकेट असफल हो गए तथा उन्हीं के वैज्ञानिकों ने स्टारवार प्रोग्राम का बहिष्कार करने की घोषणा कर दी। वह विनाशक योजना ही अपनी मौत मर गयी। इसके लिए सूक्ष्मीकरण साधना के दौरान किये गये प्रयासों का उल्लेख उन्होंने इस प्रकार किया- परिस्थितियाँ यह बताती हैं कि न महायुद्ध छेड़ना सरल है, न उससे हाथ खींचना बल्कि स्थिति को यथावत बनाये रखना इतना खर्चीला है कि वह भी लम्बे समय तक इसी प्रकार चलते नहीं रहने दिया जा सकता है। आखिर ‘कर’ देने वाले भी इतना बोझ कब तक वहन करेंगे।
 
यह समझदारी उत्पन्न करने के लिए हम अपनी सूक्ष्मीकरण द्वारा उपाॢजत शक्ति का उपयोग करेंगे।  दोनों को पीछे हटने के लिए दबाव डालेंगे और यह विश्वास किसी न किसी प्रकार करा सकेंगे कि आक्रमण की तुलना में पीछे हटने में बुद्धिमत्ता है। इस दबाव से आज का आक्रोश ठण्डा होगा। समझदारी और जिम्मेदारी का नया दौर चलेगा। गरम युद्ध शीत युद्ध में बदलेंगे और शीतयुद्ध अन्ततः उस स्थिति में जा पहुँचेंगे जिसे लम्बे समय के लिए सदा के लिए युद्ध विराम के रूप में देखा जा सके। 

(अ.ज्यो. जुलाई 84,पृष्ठ 8)
 
विश्व युद्ध ही नहीं, समाज की हर समस्या के प्रति उनकी जागरूकता दर्शनीय रही। सभी प्रतिभावानों, वैज्ञानिकों, दार्शनिकों, लेखकों आदि को वे अवांछनीय से हटाकर वांछनीय प्रयासों की ओर लगाने के लिए संकल्पित हैं—वैज्ञानिक और दार्शनिक से हमारी एक मुहीम है। वैज्ञानिकों को भड़काएँगे कि युद्ध के घातक शस्त्र बनाने में उनकी बुद्धि को  सहयोग देना बन्द कर दें। गाड़ी अधर में लटक जाए।  सूक्ष्मीकरण के उपरान्त अब हम वैसा न होने देंगे। उच्चस्तरीय वैज्ञानिक की प्रतिभा और सूझ-बूझ उन्हें वैसा न करने देगी जैसा कि अपेक्षा की जा रही है। अब उनका मस्तिष्क ऐसे छोटे उपकरण बनाने की और लौटेगा जिससे कुटीर उद्योगों को सहायता देने वाला नया माहौल उफन पड़े। 

इसका उदाहरण देने के लिए एक नमूना हम अपने सामने बनाकर जाएँगे। लेखकों-दार्शनिकों का अब एक नया वर्ग उठेगा। वह अपनी प्रतिभा के बलबूते एकाकी सोचने और एकाकी लिखने का प्रयत्न करेगा। उन्हें उद्देश्य में सहायता मिलेगी। मस्तिष्क के कपाट खुलते जाएँगे और उन्हें सूझ पड़ेगा कि इन्हीं दिनों क्या लिखने योग्य है और मात्र वही लिखा जाना है। 
      (अ. ज्यो. जुलाई 84 पृष्ठ 19)
 
उन्होंने जो कहा वह कितना ही असंभव दिखता हो अगले चरणों में होता दिखा। यह क्रम आगे और भी तीव्र तथा प्रखरतम होता जाएगा। शोधार्थी इस विषय पर जितनी शोध करेंगे, उतने ही अचंभित करने वाले तथ्य प्रकट होते जाएँगे। अध्येताओं द्वारा यह प्रश्न उठाये जायेंगे कि ‘‘इतनी सहजता से इतने उच्चस्तरीय सृजन कार्य करने वाला व्यक्ति क्या पहले भी कभी हुआ है?’’       ए

परमपूज्य गुरुदेव कार्यकर्ताओं को लेखन सिखा रहे थे। उनको कुछ पुस्तकें देकर संदर्भ निकालकर लेख तैयार कर लाने के लिए कहते। कई बार ऐसा होता कि जब कार्यकर्ता अपना लेख सामने रखते तो गुरुदेव उनसे पहले ही वह सब बातें अपने लेख में लिख चुके होते। एक बार एक भाई ने ग्रीन हाउस इफैक्ट के बारे में एक लेख तैयार किया। जिसमें बताया गया था, कि विश्व भर में बढ़ने वाली गर्मी से पूरे विश्व में कितना बड़ा असंतुलन आ जायेगा, और खण्ड प्रलय या जल प्रलय जैसी स्थिति आ जायेगी और दुनिया नष्ट हो जायेगी। पूज्यवर ने कहा, लेख तो ठीक है, बढ़िया बना है, पर अब मेरी सुन। एक लेख और तैयार कर, जिसमें लिख कि यह सब कुछ नहीं होगा। दुनिया का भविष्य उज्ज्वल होगा। तो उन्होंने पूछा, गुरुजी लेकिन उसका प्रमाण क्या है? वे बोले, प्रमाण खोजना तुम्हारा काम है, पर होगा वही जो मैं कह रहा हूँ। इस बात को उन्होंने दबाव पूर्वक दो-तीन बार कहा। 

फिर कहने लगे, ये दुनिया तो भगवान् की इच्छा से चल रही है। भगवान् ने धरती गोल बनायी, तो वैज्ञानिक शोध कर कहने लगे कि ये गोल है, इसलिए घूम रही है। अगर वह बेलनाकार बनाकर उछाल देता, तो वैज्ञानिक उसकी व्याख्या कर कहते कि यह बेलन आकार  है, इसलिए घूम रही है। 
ब्राह्मण कौन? क्या वंश से - जाति से ब्राह्मण। नहीं। वे कहते हैं कि ब्राह्मण की परिभाषा ही अब पुनः करनी होगी। गायत्री परिवार गुरुसत्ता के ब्राह्मणत्व के विस्तार की ही परिणति है। उनकी गायत्री ने मानवमात्र को ब्राह्मण बना दिया...
ब्राह्मणत्व का आदर्श निभाने 
वे धरती पर आए

‘‘ब्राह्मण बीज ही इस धरती पर से समाप्त हो गया है। मेरे बेटो! तुम्हें फिर से ब्राह्मणत्व को जगाना और उसकी गरिमा का बखान कर स्वयं जीवन में उसे उतार कर जन-जन को उसे अपनाने को प्रेरित करना होगा। यदि ब्राह्मण जाग गया तो सतयुग सुनिश्चित रूप से आकर रहेगा।’’ ये शब्द परम पूज्य गुरुदेव ने अपनी अतंरंग गोष्ठी में अपनी वेदना व्यक्त करते हुए परिजनों के समक्ष कहे थे। 

आज जब मनुवादी-अम्बेडकर वादी संतानों में द्वंद्व छिड़ा है तब यह अनिवार्य हो जाता है कि वह व्यक्ति ब्राह्मण है जिसने ब्राह्मणत्व के आदर्शों को जीवन मेंं उतारा हो एवं जन्म से ही नहीं, कर्म से व्यक्ति ब्राह्मणत्व अर्जित करता है। इस दृष्टि से महात्मा गाँधी एवं संविधान का सृजन करने वाले श्री भाऊ साहब अम्बेडकर दोनों ही ब्राह्मण थे, यह समझने व मानने मेंं किसी को कोई संशय नहीं होगा। तब सभी को लगेगा कि परिभाषा समझे बिना एक निराधार वितंडावाद खड़ा कर दिया गया।
 
परम पूज्य गुरुदेव के जीवन के उत्तरार्द्ध की अवधि मेंं 4 अप्रैल 1990 को प्रातः उनके द्वारा अभिव्यक्त कुछ विचारों को ‘‘ब्राह्मणत्व’’ के स्पष्टीकरण के संबंध मेंं कहने का मन है। वे 5-6 परिजनों की एक कार्यकर्त्ता गोष्ठी में बता रहे थे कि ‘‘यह जो कि कलियुग दिखाई देता है। मानसिक गिरावट से आया है। मनुष्य की अधिक संग्रह करने की, संचय की वृत्ति ने ही वह स्थिति पैदा की है जिससे ब्राह्मणत्व समाप्त हो प्रत्येक के अन्दर का वह पशु जाग उठा है उसे मानसिक विकृति की ओर ले जा रहा है। आवश्यकता से अधिक संग्रह मन में विक्षोभ, परिवार में कलह तथा समाज मेंं विग्रह पैदा करता है। कलियुग मनोविकारों का युग है एवं वे मनोविकार तभी मिटेंगे जब ब्राह्मणत्व जागेगा।’’

आगे ब्राह्मण की परिभाषा करते हुए पूज्यवर ने कहा कि ‘‘ब्राह्मण सूर्य की तरह तेजस्वी होता है प्रतिकूल परिस्थितियों में भी चलता रहता है। वह कहीं रुकता नहीं, कभी आवेश में नहीं आता तथा लोभ मोह पर सतत नियंत्रण रखता है। ब्राह्मण शब्द ब्रह्मा से बना है तथा समाज का शीर्ष माना गया है। कभी यह शिखर पर था तो वैभव गौण व गुण प्रधान माने जाते थे। जलकुंभी की तरह छा जाने वाला यही ब्राह्मण सतयुग लाता था। 

आज की परिस्थितियाँ इसलिए बिगड़ी कि ब्राह्मणत्व लुप्त हो गया। भिखारी बनकर, अपने पास संग्रह करने की वृत्ति मन में रख उसने अपने को पदच्युत कर दिया है। उसी वर्ण को पुनः जिंदा करना होगा एवं वे लोकसेवी समुदाय में से ही उभर कर आयेंगे। चाहे जन्म से वे किसी भी जाति के हों।’’

 न्यूनतम में निर्वाह व सब कुछ समाज को समर्पित करने की ललक जो एक ब्राह्मण में होती है, वह हम सबने अपनी गुरुसत्ता के जीवन में देखी। मात्र दो जोड़ी खादी के धोती कुर्ता तथा हाथ में लिखने की एक दो रुपये लागत की कलम यही उनकी जीवन भर की जमा पूँजी थी, जो अन्त तक उनके पास रही। ऐसे ही व्यक्ति औरों के लिए आदर्श बनते हैं। इन पंक्तियों का लेखक वर्ष 1974 में पूर्व मलेशिया, सिंगापुर की यात्रा पूरी कर दिल्ली हवाई अड्डे पर उतर कर सीधा शांतिकुञ्ज गुरुसत्ता को यह हर्ष से भरा समाचार सुनाने पहुँचा था कि वह अमेरिका जाने वाली परीक्षा मेंं पास हो गया है। 


साथ मेंं वह गुरुसत्ता के प्रति श्रद्धा स्वरुप कुछ देने के लिए विदेशी ‘‘जिलेट’’ रेजर भी ले गया था। हर्षोल्लास के साथ उसने समाचार सुनाया व उनके ऊपर वाले कक्ष मेंं 3-4 संभ्रान्त व्यक्तियों के समक्ष वह भेंट उन्हें व्यक्तिगत उपयोग के लिए दी। बड़ी रुचि के साथ वह उसका उपयोग समझते रहे फिर बोले कि ‘‘बेटे! हम तो ब्राह्मण हैं। हमारी यह देशी ब्लेड व रेजर ही हमारे लिए काफी ठीक है। इसी से रोज दाढ़ी बनाते हैं, इसे तुम्ही रख लो।’’ सामने वाले का मन दुःखी होता देख उनने कहा ‘‘अच्छा रख जाओ, पर देखो अभी-अभी एक और सज्जन हमेंं यह बैटरी वाला शेवर  दे गए हैं, अब पास होने की खुशी मेंं तुम यह ले लो।’’ उसको प्रसन्नता पूर्वक ले लिया, यह सोचकर कि चलो हमारा रेजर पूज्यवर के काम आएगा तो सही व उनके दिये उपहार का प्रयोग हम करेंगे। किन्तु अगले ही दिन हमने उपहार दिया ‘‘गिफ्ट’’ जन्मदिन का तिलक कराकर आ रहे एक सज्जन के हाथ मेंं देखा तो समझ मेंं आया कि उस फक्कड़ औघड़ दानी के पास सब कुछ होते हुए भी सबको देने  का, ब्राह्मणत्व से भरा इतना बड़ा जो विशाल हृदय है, वही उसकी सिद्धि का मूल है।

भयंकर गर्मी मेंं भी 1971-72 मेंं कभी शांतिकुंज मेंं पंखे चलाने की जरूरत अनुभव नहीं होती थी किन्तु क्रमशः गंगा के दूर हटते चले जाने, बीच का सुन्दर हरियाली से भरा सप्त सरोवर वाला द्वीप वृक्ष विहीन होते चले जाने तथा नया डैम बनने से पर्यावरण संतुलन गड़बड़ाता गया व शांतिकुंज कम से कम मई-जून मेंं ऐसा तपने लगा था कि पंखा चलाना जरूरी हो जाता था। किन्तु हमने 1990 मेंं उनके महाप्रयाण तक यही देखा कि स्वयं के लिए उनने कभी पंखा नहीं  चलाया। 

कोई अतिथि ही नहीं, मिशन का छोटा सा कार्यकर्त्ता भी उनके पास आता था, उसके लिए उठकर स्वयं पंखा वे चला कर देते थे, व जाते ही बंद कर देते थे। 1973 के अंतिम माह से लेकर जून 1990 तक बहुत समीप से इस महामानव को देखने-समझने का जो एक अलभ्य अवसर इस भाग्यशाली को मिला, वह नितान्त अवर्णनीय है, मात्र अनुभूति का विषय है।
 
एक बार एक वाइस चांसलर आये वे बोले कि ‘‘गुरुजी! आप तो इतनी बड़ी संस्था के अध्यक्ष हैं, आपको तो एयरकंडीशनर लगवाना चाहिए। इससे आपकी कार्यदक्षता भी बढ़ेगी, काया को भी आराम मिलेगा।’’ तो पूज्यवर ने कहा-  ‘‘तुम्हारा कहना अपनी जगह सही हो सकता है, पर जिस दिन एक ब्राह्मण जो लोक सेवा के लिए समर्पित है, यह सब करने लगेगा, उस दिन से सबका विश्वास उस पर से उठता चला जाएगा।’’  

जनता की धनराशि का उपयोग कभी भी निज के लिए-सुखों के उपयोग के लिए जो करता है, उसे लोक सेवा नेतृत्व का अधिकार नहीं मिलना चाहिए। हाँ! यदि हमारी प्रयोगशाला मेंं मशीनों को वैज्ञानिक कारणों से इसकी आवश्यकता है तो वहाँ यह जरूरी है, पर मेरी अपनी कार्यदक्षता बढ़ाने के लिए तो किसी भी हालत मेंं नहीं।’’ वे स्तब्ध थे एक संस्था के अधिपति को इस रूप में देखकर। भव्य आश्रमों की चकाचौंध के मध्य स्थित सादगी से भरा यह तीर्थ उनके जीवन की एक यादगार बन गया।

वस्तुतः अपने लिए कठोरता, औरों के लिए उदारता यही ब्राह्मणत्व का चिन्ह है - यह बार बार पूज्यवर ने अपने आचरण से सबको सिखाया, आज तो प्रचलन कुछ उलटा ही है। राजनेताओं के बड़े-बड़े अधिवेशन होते हैं। उनमें भोजन रहन-सहन की व्यवस्था से लेकर छुट- भइयों से लेकर बड़े सभी जब नखरे करते देखे जाते हैं तथा जनता की संपत्ति का खुलकर दुरुपयोग करते पाये जाते हैं तो लगता है कि जब तक जनमानस को इस संबंध में जागरूक नहीं बनाया जायेगा, हमारा शासक वर्ग सुधरेगा नहीं। न ही सतयुग का स्वप्न कभी पूरा होगा।

रसना पर नियंत्रण, कामुकता पर अंकुश, अपरिग्रह तथा अधिकाधिक औरों के लिए वितरण -ये चार प्रमुख गुण ब्राह्मण के बताये गए हैं। सुसंस्कारी बनाने वाली विद्या का दान तथा गुण, कर्म, स्वभाव को सुधारने वाली विद्या का दान जो करे, वह है ब्राह्मण। आज की सारी समस्याओं का समाधान यही है कि हर व्यक्ति के अंदर सोया यह ब्राह्मणत्व किसी तरह जगा दिया जाय तथा इस प्रकार देवत्व से भरी पूरी धरती को स्वर्गोपम बनाया जाय। कैसे, कब यह हो सकेगा, यह सारा सूत्ररूप में मार्गदर्शन हमारी गुरुसत्ता हमें कर गयी है। हम पर निर्भर करता है कि हम सतत देखते रहें कि कितना हम उसका अनुपालन कर रहे हैं, कितना कर सकेंगे?

कई बार कुछ समृद्ध परिजन शांतिकुंज आते हैं, विशेष रूप से भारत  के बाहर से, तो परम वंदनीया माताजी के अतिरिक्त अन्यान्य कार्यकर्त्ताओं के लिए भी कुछ गिफ्ट खाने-पीने की वस्तुएँ लेकर आ जाते हैं। पूज्यवर ने एक आदर्श आचार संहिता के नाते प्रत्येक से प्रवेश के समय एक ही बात कही थी कि ‘‘तुम सब यह मानकर चलना कि यह तुम्हारी ओढ़ी हुई गरीबी है। 

तुम्हारी इस गरीबी में ही तुम्हारी शान है। कभी किसी से भीख मत माँगना एवं जो भी कोई तुम्हें व्यक्तिगत रूप से दे, उसे अपना न मानकर माताजी को दे देना, ताकि वह समष्टिगत रूप से बँट सके। जिस दिन तुम्हें दीन-हीन याचक माना जाने लगेगा, तुम पर भेंट तो न्योछावर होगी, घर जाकर भी तुम्हें तुम्हारे वाक्- कौशल से प्रभावित हो कोई न कोई कुछ दे जायेगा, पर बेटा उसी दिन से तुम्हारा ब्रह्मतेज समाप्त होने लगेगा। माताजी के दिये पैसे से तुम चने खाकर संतोष कर लेना, पर दूसरों के दिये बादाम मत खाना। जिस दिन इस स्तर का ब्राह्मणत्व तुम्हारे अंदर उतर गया, मानो एक लोकसेवी का सही मायने में उदय हो गया।’’

 उपरोक्त पक्तियाँ अभी भी हम सबके लिए प्रेरणा का स्रोत है। शांतिकुञ्ज के कार्यकर्त्ता की प्रामाणिकता इसी पर टिकी है कि वह समाज का एक घटक है, उसी के लिए समर्पित है। जो मिल जाए उसी में संतोष, नहीं तो बिना असंतोष जताये, अपनी खीज दिखाए अपनी व्यवस्था स्वयं करने का माद्दा है तो वह एक कुशल सुगढ़ लोकसेवी है।

 मात्र इन पक्तियों के पाठकों के लिए ही नहीं, वरन् सभी परिजनों, स्थायी कार्यकर्त्ताओं-समयदानियों, राष्टवादी नागरिकों के निमित्त ये पंक्तियाँ है। हृदय से सबको टटोलना है कौन  अध्यात्म मार्ग पर चलते हुए कितना लड़खड़ाया, कितना चला व कहाँ पर आकर रुक गया। ए   

बात सन् 1960 के आसपास की है। एक वरिष्ठ राजनेता गायत्री तपोभूमि पधारे। गुरुदेव ने बड़े ही आत्मीयतापूर्ण ढंग से मिशन की विभिन्न गतिविधियों से उन्हें अवगत कराया। देशव्यापी संगठन का स्वरूप तपोभूमि द्वारा संचालित क्रियाकलापों ने उन्हें सुखद आश्चर्य से भर दिया। प्रसन्न होते हुए बोले, आचार्य जी यह सब आपकी तप साधना से प्राप्त दिव्य शक्तियों का चमत्कार है। अन्यथा मनुष्य कितना भी, प्रतिभाशाली क्यों न हो, इतना सब नहीं कर सकता।

गुरुदेव हँसते हुए बोले, तप-साधना नहीं, ब्राह्मणत्व का चमत्कार कहिए। तप-साधना का फल तो अभी तिजोरी में बन्द है।  ब्राह्मणत्व !  ब्राह्मण तो अनेकों हैं। शायद वे यह मन्तव्य समझ नहीं पाये थे। उनका जवाब था, ब्राह्मण वह है, जो समाज से न्यूनतम लेकर समाज को अधिकतम दे। इसके बिना भी कभी कोई  ब्राह्मण हुआ है। राजनेता चकित होते हुए बोले, ओह ब्रह्मर्षि वशिष्ठ के ब्राह्मणत्व के चमत्कार तो मैं रामायण आदि ग्रन्थों में पढ़ा करता था, आज प्रत्यक्ष देख लिया। 
गुरुदेव ने दिए 
सफलता के नए प्रेरक आयाम

पं. श्रीराम शर्मा आचार्य से मेरी मुलाकात 6 मार्च 1979 को हुई थी। यह मुलाकात न तो मुक्ति की खोज में थी और न ही सत्य के अनुसंधान के लिए। समाज में व्याप्त कुरीतियों के निवारण के लिए किस प्रकार से सज्जनों को संगठित किया जाए, यह प्रश्न लेकर मैं आचार्यश्री के पास शान्तिकुञ्ज पहुँचा था।

उनके भव्य और विराट् व्यक्तित्व के सान्निध्य में मैंने अपने जीवन में आमूल-चूल परिवर्तन होते हुए देखा। अगले 10 वर्षों की अवधि में मुझे उनसे अन्तरंग विचार-विमर्श के द्वारा ऐसी समझ प्राप्त होती गई, जिसके बल पर उत्तर प्रदेश सरकार व केन्द्र सरकार में विभिन्न प्रशासनिक पदों पर मेरे द्वारा ऐसे कार्य होते रहे, जो निर्विवाद रूप से जनोपयोगी कहलाए। 

वह कहा करते थे कि ‘‘यदि गायत्री उपासक निष्ठावान् और सदाचारी हो तो वह अपने लक्ष्य पर तीर की तरह पहुँचता है।’’ मैंने इसे अपने जीवन में अक्षरशः चरितार्थ होते हुए पाया। आन्तरिक स्वच्छता के अनुपात में ही बाहरी सफलता प्राप्त करने की कुञ्जी उन्होंने मुझे दी। उ.प्र. के शिक्षा सचिव के कार्यकाल में ढेरों शिक्षाधिकारियों व शिक्षकों के शांतिकुंज में ‘नैतिक शिक्षा एवं शैक्षिक उन्नयन के प्रशिक्षण शिविर’ उनके मार्गदर्शन में सफलतापूर्वक सम्पन्न होते चले गये। भारत सरकार में कृषि सचिव के पद पर कार्य करने के दौरान, पूरे देश में चल सकने वाली ‘राष्ट्रीय जलागम विकास परियोजना’ के निर्माण में आचार्यश्री की अदृश्य प्रेरणा ही कार्य करती रही और अनेक कठिनाइयों के बावजूद इस परियोजना की सफलता के पीछे उन्हीं का आर्शीवाद प्रभाव दिखता रहा। 

केन्द्रीय स्वास्थ्य सचिव के रुप में सेवा की अवधि में ‘परिवार कल्याण कार्यक्रम’ के माध्यम से पल्स पोलियो और स्कूली विद्यार्थियों के स्वास्थ्य परीक्षण अभियान के द्वारा तो मानों देश में क्रान्ति का बिगुल ही बज गया था।आचार्यश्री से वैसे तो मुझे अनेक निधियाँ मिलीं, लेकिन उनसे मिले पाँच मन्त्रों को मैं अपने जीवन की अमूल्य निधि मानता हूँ यथा -
1. पात्रता विकास के बिना न संसार में कोई रिश्ता है और न इसके बिना अध्यात्म क्षेत्र में कोई रास्ता है। 
2. सफलता का प्रथम रहस्य है-हर परिस्थिति के लिए सदैव तैयार रहना। 
3. दूसरों के साथ वह व्यवहार  न करें, जो आपको अपने लिये पसन्द न हो।
4. हम बदलेंगे, युग बदलेगा-हम सुधरेंगे, युग सुधरेगा।
5. वैराग्य का बीज पलायन में नहीं, आत्म मस्ती में अंकुरित होने दें। वैराग्य तो विशिष्ट अनुभूति है, वह आत्मा की सहजता सरलता से निकला झरना है। 

आचार्यश्री अपनी इन्हीं विशेषताओं के कारण विश्ववन्द्य बन गए। उनके द्वारा सभी को समान रूप से गले लगाने की परम्परा को आगे बढ़ाते हुए नेकी की राह पर चल रहे सभी व्यक्तियों, संस्थाओं, संगठनों के सहगमन की आज बहुत बड़ी जरूरत है। 

यह काम गायत्री तीर्थ शान्तिकुञ्ज और पूज्यश्री का गायत्री परिवार सबका सहयोग लेकर सहजता से कर सकता है। हाँ! बस अब इसमें देर बिल्कुल भी नहीं की जानी चाहिए। सभी वर्गों, जातियों, सम्प्रदायों-धर्मों से संयुक्त बना विराट् युग निर्माण परिवार उनके लक्ष्य को अवश्यमेव पूरा करेगा यही विश्वास एवं यही मंगलकामना है। जे.सी.पंत जी, भूतपूर्व सचिव, भारत सरकार 

भाप को  काबू में रख कर उसका सदुपयोग करने से शक्तिशाली इंजन बनते और भारी काम करते हैं। विचारों की शक्ति भाप से बढ़कर है, यदि उसे केन्द्रित और दिशा नियोजित किया जा सके तो मनुष्य वह कर गुजरे जिसकी सहज कल्पना भी नहीं की जा सकती। 
एक सिद्ध महायोगी के रूप में उनके जीवन का हर क्रियाकलाप पूरी तरह सुनियोजित रहा। सूक्ष्मजगत् को अपने निरन्तर तप द्वारा उनने तपाया एवं भविष्यत् को गढ़ा। 
रहस्य और रोमांच भरी साधना

परम पूज्य गुरुदेव दिव्यदृष्टि सम्पन्न सिद्धयोगी थे। उन्हें आने वाले हर परिवर्तन, काल की चाल का अहसास सतत होता रहता था। अपने द्वितीय हिमालय प्रवास (1959-1961) से लौटकर आने के बाद से ही, जब उन्होंने ‘युग निर्माण योजना’ के शुभारम्भ की घोषणा की-पंचकोशी साधना भी गायत्री तपोभूमि से ‘अखण्ड-ज्योति’ के मार्गदर्शन के माध्यम से आरम्भ करा दी थी।

उनकी इस हिमालय यात्रा में सम्पादन का दायित्व परम वन्दनीया माता जी को सौंपा गया था। उन्होंने अपनी पत्रिका के संपादकीय में लिखा—‘‘उनकी (पूज्यवर की) यह विशेष तपश्चर्या स्वर्ग-मुक्ति, सिद्धि-शक्ति  के लिए नहीं, क्योंकि उन्हें तो वे बहुत पहले ही प्राप्त कर चुके हैं। अब तो वे अपनी पीड़ा में विश्वमानव की पीड़ा को घुलाकर एक तड़पते हुए घायल की तरह हो गए हैं। उनकी तड़पन परशुराम के कुल्हाड़े के रूप में, शिव के तीसरे नेत्र के रूप में, इन्द्र के वज्र के रूप में नए परिवर्तन का न जाने क्या आधार प्रस्तुत करेगी? आज कौन कहे और कैसे कहे?’’ 

वस्तुतः यह सब सूक्ष्मजगत में घटित हो ही रहा था, 1967 की जून माह की ‘अखण्ड-ज्योति’ पत्रिका के पृष्ठ 17 पर एक लेख प्रकाशित हुआ ‘महाकाल और उसका युग-निर्माण प्रत्यावर्तन।’ इसमें पूज्यवर ने संकेत किया कि ‘‘आगामी तीस वर्ष अत्यन्त कष्ट भरे हैं। युग परिवर्तन की पृष्ठभूमि बन रही है। महाकाल की इच्छा कभी अपूर्ण नहीं रह सकती। महाकाली अपनी सृजनात्मक और संघर्षात्मक प्रक्रिया को प्रचण्ड करने में संलग्न है। पिछले दिनों दो खण्ड अवतारों ने श्रीरामकृष्ण परमहंस और योगीराज श्री अरविन्द जी के रूप में जन्म लिया है। तीसरा अवतरण युग निर्माण आन्दोलन के रूप में आजकल चल रहा है। 

इसमें महाकाल भी काम कर रहा है और महाकाली भी, जिससे आज की मानव-जाति की अंधकारपूर्ण दुर्दशा कल के स्वर्ग-सौभाग्य जैसे उज्ज्वल भविष्य में परिणत हो सके। पूर्ण अवतार लगभग तीस वर्ष की कठिन अवधि के उपरान्त प्रकट होगा। महान् व्यक्तियों के रूप में भी और महान् परिवर्तन के रूप मे भी। इस प्रयोजन को पूरा करने के लिए भगवान् दिव्य आत्माओं का वरण कर रहे हैं। उन्हें हम शत-शत प्रणाम करें, यही मन करता है। ’’
 
यहाँ यह ध्यान रखने योग्य है कि युग-परिवर्तन, विभीषिकाओं के निवारणार्थ सामूहिक साधना रूपी ब्रह्मास्त्र का प्रयोग, यह शब्दावली परम पूज्य गुरुदेव की लेखनी से सतत इस अवधि के बाद काफी जोर देकर एक चेतावनी, एक मार्गदर्शन के रूप में सभी परिजनों को मिलने लगी थी। अपने तृतीय हिमालय प्रवास व हमेशा के लिए गायत्री तपोभूमि छोड़ने की बात वे 1962 से ही कहते आ रहे थे। ‘पत्रिका’ में यह प्रवाह 1972 के बाद भी जारी रहा, साथ ही उनकी साधकों के निर्माण की प्रक्रिया भी जारी रही। 


उनका एक ही उद्देश्य था— समष्टि का हितसाधन, सृष्टि-व्यवस्था का संतुलन और सृष्टि की विकासात्मक भवितव्यता  क ो गति देना। उसी दिशा में एक विशेष प्रयोग उनके द्वारा सिद्धस्थली शान्तिकुञ्ज गायत्री तीर्थ में 1984 से 1987 के दौरान चली सूक्ष्मीकरण साधना के दौरान सम्पन्न हुआ। इसी साधनावधि में उनने स्वयं को पाँच सूक्ष्म शरीरों-पाँच वीरभद्रों के रूप में सक्रिय बनाकर युग परिवर्तन की प्रक्रिया को गति देने की बात कही।

 उनकी यह साधना, रहस्य और रोमांचों से भरी थी। इन पंक्ति यों के लेखक को इस साधना के साक्षी के रूप में उपस्थित रहने का सौभाग्य मिला है। पूज्यवर के शब्दों में इसके विषय में सुने तो-‘‘जिस आवास स्थली में कोठरी में रहा जा रहा है, वहाँ तक एक दो का ही प्रवेश वांछित समझा गया है। उसे अभिमंत्रित-कीलित किया गया है। 

उसमें जो प्रयोग चल रहे हैं, वे अद्भुत हैं। कुछ ऐसे हैं जो रात्रि को करने पड़ते हैं। तब दिन में सोकर काम चलाना पड़ता है कुछ दिन में करने के हैं। कुछ मंत्र ऐसे हैं जिनमें तनिक भी एक शब्द की भी भूल हो जाने पर उच्चारण तंत्र ही उलट-पुलट सकता है। इसलिए प्रयोग करते समय क्षण-क्षण देखभाल रखनी पड़ती है। 
(अक्टूबर 1984  अ.ज्यो, पृष्ठ 14)। 

इस 3 वर्ष की अवधि में जब यह प्रयोग चल रहा था, स्थूल शरीर के क्रियाकलाप काफी सीमित हो गए थे पूज्यवर ने कहा-‘‘पाँचों शरीरों को एक सूत्र में बाँधे रहने भर के लिए वर्तमान स्थूल शरीर की आवश्यकता है।’’ आहार न के बराबर किन्तु शक्ति  इतनी प्रचण्ड कि कोई आँख से आँख न मिला सके। महान् प्रयोजन हेतु ही तो ऋषि, तपस्वी, अवतारी पुरुष ऐसी कठोर साधना करते हैं। आहार नहीं लेंगे तो कमजोरी आ सकती है, यह कहने पर गुरुदेव ने कहा था कि आकाश तत्त्व से जो भी ग्रहण करना होता है वे ग्रहण कर लेते हैं, क्योंकि  सूक्ष्मीकरण प्रयोग हेतु स्थूल आहार उनके लिए महत्त्वहीन है। किसी भी चिकित्सक या वैज्ञानिक के लिए यह आश्चर्यजनक तथ्य हो सकता है कि कोई बिना आहार के अपनी वृद्ध-काया के साथ कैसे कब तक जीवित रह सकता है, किन्तु जैसा पूर्व में कहा गया कि 1962 में हिमालय से लौटने के बाद से ही भविष्यत् की तैयारी के निमित्त उनकी सारी साधना नियोजित थी। सूक्ष्मीकरण की सावित्री साधना उनकी दधीचि स्तर की प्रचण्ड तपसाधना थी, जो अन्तिम श्वास तक अनवरत चलती रही।    ए

अध्यात्मविद्या का समर्थ प्रयोग गुरुदेव ने तीन वर्षों में सम्पन्न किया। जिसकी परिणतियाँ दो रूपों में हुई-(1)विश्व का कुण्डलिनी जागरण, (2)पाँच वीरभद्रों का उत्पादन। गुरुदेव के शब्दों में-‘‘सूक्ष्मीकरण के महाप्रयोग से उत्पन्न एक वीरभद्र विचार-संशोधन में लगेगा। दूसरे वीरभद्र के लिए यही काम सौंपा गया है कि नवनिर्माण के लिए जितने प्रचुर साधनों की आवश्यकता है, उन्हें कहीं से भी किसी भी कीमत से जुटाया जाना चाहिए। इतने साधन जो जुटा सके, सो कितना समर्थ होगा, यह अनुमान लगाने में किसी को चूक नहीं करनी चाहिए। तीसरा वीरभद्र दुरात्माओं के लिए भय का वातावरण उत्पन्न करेगा। सूक्ष्मीकरण  से उत्पन्न चौथे वीरभद्र को प्रस्तुत एवं भावी प्रज्ञापरिजनों की दृष्टि से अधिक समर्थ बनाने के लिए सुरक्षित छोड़ दिया गया है। सूक्ष्मीकरण से उत्पन्न चार वीरभद्रों को असाधारण काम सौंपे गए हैं, उनके लिए खुराक कहाँ से आए? इसके निमित्त एक पाँचवाँ वीरभद्र विशुद्ध तपश्चर्या में ही निरत रहेगा।’’ इसी महान् सामर्थ्य के आधार पर उन्होंने कहा-‘‘सघन तमिस्रा का अन्त होगा। ऊषाकाल के साथ उभरता अरुणोदय अपनी प्रखरता का परिचय देगा।’’ 
भारत एक महादैत्य की तरह है, जो अभी सोया पड़ा है, पर जब यह नींद से जागेगा तो सारे विश्व का नेतृत्व करेगा, मार्गदर्शन करेगा। यही भविष्यवाणी स्वामी विवेकानंद एवं श्री अरविंद की भी थी और युगऋषि आचार्य श्री की भी। उसी का विस्तार इस लेख में पढ़ें...
उज्ज्वल भविष्य को गढ़ने 
वाली दैवीय सत्ता

महाप्रयाण से सात-आठ माह पूर्व की बात है। शिशिर ऋतु में पूज्य गुरुदेव अपने कक्ष से बाहर धूप में बैठते थे। लेखन-शोध से सम्बन्धित कार्यकर्त्ताओं को वहीं बुलाकर चर्चा करते थे। वहीं निर्देश देते-देते एकाएक एक दिन वे गंभीर हो उठे और बोले- लड़कों, कहीं तुम्हें अविश्वास तो नहीं होता मेरे कथन पर कि सतयुग वास्तव में आने वाला है? मैंने जो कुछ भी पिछले दिनों लिखा है, महाकाल के आदेश से लिखा है। मेरी नब्बे प्रतिशत से अधिक चेतना अब सूक्ष्म जगत में सक्रिय है व ऋषिसत्ताओं के साथ नये युग का सरंजाम जुटा रही है। तुम देखना कि मेरे कहे गए ये वाक्य, लिखी हुई एक-एक पंक्ति बम का धमाका करेगी व देखते-देखते विचार-क्रान्ति का स्वरूप तुम्हें दस-पन्द्रह वर्ष में ही दिखाई देने लगेगा। 

विश्व का सारा ढाँचा बदल जाएगा। मेरी बात पर विश्वास रखना कि भारतीय संस्कृति का ही अलख अब चारों दिशाओं में गूँजने जा रहा है। जो भी कुछ पूज्यवर ने अपनी मंद वाणी से स्फुट वचन कहे थे, उन्हें हमने डायरी से निकाल कर ज्यों का त्यों पाठकों के समक्ष रख दिया है, यह बताने के लिए कि संस्कृति-पुरुष प्रयोजन विशेषों के लिए हम सबके बीच आये एवं हमें सौभाग्यशाली भी बना गये।
 शांतिकुंज व यहाँ से आरंभ हुआ विश्वव्यापी युगान्तरीय चेतना का आन्दोलन, उस निर्धारण का एक व्यापक रूप है, जिसका समापन अगले दिनों विश्वमानवता के लिए उज्ज्वल भविष्य की वापसी के रूप में होना है। पूज्य गुरुदेव अक्सर अंतरंग चर्चा में कहा करते थे- ऋषि चाणक्य देवसंस्कृति के दिग्-दिगन्त् तक विस्तार का काम करने आये थे, वह काम पूरा नहीं हो पाया, उसी शृंखला में बाद में विवेकानन्द व अरविन्द आए। हम उसी काम को अब पूरा रूप देने के लिए महाकाल द्वारा भेजे गए हैं। इसी बात को महर्षि अरविन्द ने ‘ह्यूमन साइकिल’ में इस तरह लिखा है- ‘‘दक्षिणेश्वर में जो काम शुरू हुआ था, वह पूरा होने में अभी कोसों दूर है। वह समझा तक नहीं गया है।’’ 

‘‘विवेकानन्द ने जो कुछ प्राप्त किया और जिसे अभिवर्द्धित करने का प्रयत्न किया, वह अभी तक मूर्त्त नहीं हुआ है। ....अब अधिक उन्मुक्त ईश्वरीय प्रकाश की तैयारी हो रही है, अधिक ठोस शक्ति प्रकट होने को है, परन्तु यह सब कहाँ होगा? कब होगा? यह कोई नहीं जानता।’’ वस्तुतः दक्षिणेश्वर की माटी से जो तूफान एक वेग से उठा था, उसे सही समय पर, सही प्रक्रिया से, सही व्यक्तियों द्वारा नियंत्रित कर उससे नयी सदी के लिए ऊर्जा की उत्पत्ति होनी थी। संभवतः वह समय, वह वेला अब आ गयी है। स्वामी विवेकानन्द के शब्दों में- भारत का पुनरुत्थान होगा, जड़ की शक्ति से नहीं, चेतना की शक्ति से। 

विनाश की विजय ध्वजा लेकर नहीं, बल्कि शान्ति और प्रकाश के ध्वज फैलाकर-संन्यासियों के गेरुआ वस्त्र का सहारा लेकर, अर्थशक्ति से नहीं, बल्कि भिक्षापात्र की शक्ति से सम्पादित होगा.... मैं मानो अपनी दिव्य दृष्टि से देख रहा हूँ। हमारी मातृभूमि जाग उठी है- नवजीवन लाभ करके, पहले से भी अधिक गौरवमय मूर्तिधारण कर, अपने सिंहासन पर आरूढ़। इस बार का केन्द्र भारतवर्ष ही है। 

इसके लिए वे ‘भारत का भविष्य’ नामक अपने उद्बोधन में कहते हैं- महाभारत के अनुसार सतयुग के आरंभ में एक ही जाति थी-ब्राह्मण और फिर पेशे के भेद से वह भिन्न-भिन्न जातियों में बँटती चली गयी। बस यही एकमात्र व्याख्या सच और युक्तिपूर्ण है। भविष्य में जो सत्ययुग आ रहा है, उसमें ब्राह्मणेतर सभी जातियाँ फिर ब्राह्मण रूप में परिणत होंगी। ब्राह्मण से यहाँ अर्थ है ब्रह्मज्ञ, ब्रह्मनिष्ठ, आदर्श चरित्र वाले पुरुष। 

विवेकानन्द का एक-एक शब्द पूज्यवर के लिखे वाक्यों में गुंजित होता देखा जा सकता है। आखिर थे तो ये सभी महाकाल की सत्ता के प्रतिनिधि ही। सभी यह कह गए हैं कि परिवर्तन की वेला आ पहुँची। महाकाल इस प्रक्रिया को परोक्ष जगत से अंजाम दे रहा है। सतयुग की वापसी की ही पृष्ठभूमि इन दिनों बन रही है। मानवी प्रयास इसमें अनिवार्य अवश्य है, पर पर्याप्त नहीं। दैवी शक्ति की ही सबसे बड़ी भूमिका होगी।
 
महायोगी अरविन्द की भविष्यवाणियों के आधार पर अरविन्द आश्रम पाण्डिचेरी से एक वार्त्ता प्रकाशित हुई है- ‘इनटू द ट्वेण्टीफर्स्ट सेंचुरी’ (इक्कीसवीं सदी की ओर) इसमें आज की परिस्थितियों का आकलन भी है व आने वाले समय के अप्रत्याशित परिवर्तनों का दिग्दर्शन भी। 

इस वार्त्ता में जो 14 अगस्त, 1991 को आश्रम के प्रांगण में सम्पन्न हुई, यह बताया गया कि योगीराज अरविन्द के अनुसार कलियुग का समापन हो चुका है व सतयुग की स्थापना का समय आ गया है। सामान्यतः दो युगों के बीच 175 वर्ष की अवधि ट्रांजिशनल पीरियड (संक्रान्ति काल या दो युगों की मिलनवेला) की होती है। महर्षि ने अपनी कालगणना के अनुसार इस अवधि के आरंभ होने का समय 1836 बताया है। यह समय वही है जब रामकृष्ण परमहंस जन्म ले चुके थे। 

1936 में हमारा राष्ट्र अलसाई स्थिति से उठने की कोशिश कर रहा था। योगीराज कहते हैं कि तब से परिवर्तन प्रक्रिया इतनी तीव्रगति से बढ़ी है, उच्चस्तरीय योगी स्तर की आत्माएँ इतनी अधिक जन्मी हैं कि वह समय सन् 2011तक सुनिश्चित रूप से आने जा रहा है, जब सारे विश्व का नेतृत्व भारत के हाथों में होगा तथा भारतीय-संस्कृति विश्व-संस्कृति बन चुकी होगी। 

इसे वे भारत की आध्यात्मिक भवितव्यता (स्प्रिचुअल डेस्टीनी) नाम देते हैं। उनका कहना है कि- परमात्म सत्ता अपने लिए हमेशा एक ऐसी राष्ट्र-संस्कृति चुनकर रखती है, जहाँ उच्चतम दैवी ज्ञान कुछ व्यक्तियों, ग्रन्थों के माध्यम से सुरक्षित बना रहता है। वहीं से फिर नये युग का आविर्भाव होता है। इस चतुर्युग में कम से कम यह तो सुनिश्चित है कि वह देश भारतवर्ष है व वह ज्ञान हिन्दू अध्यात्म भारतीय संस्कृति के रूप में है। कलियुग के प्रभाव के समापन का समय श्री अरविन्द १९०७ में बताते हैं व कहते हैं कि तब से विश्व की नियति महाकाल के हाथ में है- विश्वयुद्धों की शृंखला, शीतयुद्ध, बड़े स्तर की औद्योगिक, आर्थिक, राजनीतिक क्रांतियाँ उसी प्रक्रिया का एक अंग हैं।
 
पाठकों को यह यूटोपिया लग सकता है, दिवा स्वप्न भी, किन्तु यह भवितव्यता है, इसमें किसी को संदेह नहीं होना चाहिए। पश्चिम का भोगवाद जिस अग्नि में- तेजाबी तालाब में जलता, कलपता, निष्ठुर स्वार्थपरता की कीचड़ में डूबा विकल, संत्रस्त दृष्टिगोचर हो रहा है, उसे भारतीय अध्यात्म ही भावसंवेदना की गंगोत्री में स्नान कराके मुक्ति दिलाएगा। परम पूज्य गुरुदेव ने सतयुग की वापसी पुस्तक में लिखा है कि- इक्कीसवीं सदी भाव-संवेदनाओं के उभरने-उभारने की अवधि है। हमें इस उपेक्षित क्षेत्र को ही हरा-भरा बनाने में निष्ठावान् माली की भूमिका निभानी चाहिए। कैसे होगा इतना शीघ्र यह सब, किसी के भी मन में वर्तमान स्थिति को देखकर असमंजस हो सकता है। क्या इसमें किसी एक व्यक्ति की महत्ता होगी? कौन यह करेगा? स्वामी विवेकानन्द इसका उत्तर देते हुए कहते हैं- उपयुक्त समय पर एक आश्यर्चजनक व्यक्ति आएगा और तब सभी चूहे साहसी बन जाएँगे। (विवेकानन्द साहित्य प्रथम खण्ड - पृष्ठ २९६)। 

चूहों के साहसी होने व बिल्ली के गले में घंटी बाँधने की उक्ति द्वारा स्वामी जी बताते हैं कि सामान्य नरसमुदाय में से ही असाधारण शक्ति जागेगी व देखते-देखते उनका ब्रह्मवर्चस उनसे ऐसे काम करा लेगा, जिससे युगपरिवर्तन जैसा असंभव कार्य भी पूरा होता दीख पड़ेगा। यह असंभव नहीं है। आश्चर्यजनक व्यक्ति से स्वामी जी का तात्पर्य है, चेतना का अवतार। एक ऐसी सत्ता, जो महाकाल का प्रतिनिधि बनकर आएगी व जिसके बताए पदचिह्नों पर सारी मानव जाति चलेगी। हम परम पूज्य गुरुदेव को संस्कृति-पुरुष के रूप में चेतना का अवतार मानते हैं, मात्र स्थूल शरीर वाले, नामधारी रूप वाले व्यक्ति नहीं। उनके मौलिक चिन्तन ने ही राष्ट्र की सोई कुण्डलिनी जगाई है व वह काम परोक्ष सत्ता के निर्देशों द्वारा किया, जिसे करने महर्षि चाणक्य, आद्यशंकराचार्य, रामकृष्ण परमहंस, महर्षि रमण, स्वामी विवेकानन्द व योगीराज अरविन्द इस धरती पर आए थे। कोई आश्चर्य नहीं कि उनके ये छोटे-छोटे चूहे प्रज्ञा-परिजन अगले दिनों इतने शक्तिशाली रूप में सामने आयेंगे कि जन-जन के मनों को मथकर रख दें। 

स्वयं पूज्यवर अपने क्रान्तिधर्मी साहित्य में लिखते हैं- नरपशु, नरकीटक, नरपिशाच स्तर के जीवनयापन करने वालों में से ही बड़ी संख्या में ऐसे इन्हीं दिनों निकल पड़ेंगे, जिन्हें नररत्न कहा जा सके। 
इन्हीं को दूसरा नाम दिव्य प्रतिभा सम्पन्न भी दिया जा सकता है। इनका चिन्तन, चरित्र और व्यवहार ऐसा होगा, जिसका प्रभाव असंख्यों को प्रभावित करेगा। इसका शुभारंभ शांतिकुंज से हुआ है। ‘‘नव सृजन के निमित्त महाकाल की तैयारी से’’। स्पष्ट है कि दुर्गम हिमालयवासी ऋषि सत्ताओं ने अपनी कार्यस्थली अब शांतिकुंज को बनाया है व यहाँ से उद्भूत चेतना देवसंस्कृति का आलोक अब दिग्दिगन्त तक विस्तार की प्रतीक्षा कर रहा है।     ए
 
आज के घटनाचक्रों पर नजर डालें तो स्पष्ट होता है कि भारत ही नहीं, वरन् संपूर्ण विश्व में परिवर्तन का पहिया तीव्र से तीव्रतम गति से घूम रहा है। अरब देशों में चल रही परिवर्तन की लहर, विकीलीक्स के खुलासे, भारत में बेनकाब होते घोटालेबाज, भ्रष्टाचार के खिलाफ अन्ना की आँधी एवं जागृत होता जनमानस परिर्वतन की कहानी बयाँ कर रहे हैं। विनाश एवं ध्वंस के इस आसुरी प्रवाह के साथ सृजन एवं सकारात्मकता का देव प्रवाह शीतल झोंके की तरह आतंक, अशांति एवं असुरक्षा के माहौल में संतप्त हो रही मानवता को यदा-कदा उज्ज्वल भविष्य की आस दिलाता है।  

गुरुदेव का वह कथन सत्य होता प्रतीत होता है जो उन्होंने सूक्ष्मीकरण एवं उज्ज्वल भविष्य के अवतरण नामक  ग्रंथ में लिखा है-नया युग तेजी से बढ़ता चला आ रहा है, उसे कोई रोक न सकेगा। प्राचीनकाल की महान् परंपराओं को अब पुनः प्रतिष्ठित किया जाना है और मध्यकालीन दुष्ट विषमताओं का तिरोधान होना है। महाकाल उसके लिए आवश्यक व्यवस्था बना रहे हैं और तदनुकूल आधार उत्पन्न कर रहे हैं।  युग का परिवर्तन अवश्यंभावी है। हालाँकि महाकाल के तांडव नृत्य से उत्पन्न गगनचुम्बी जाज्वल्यमान आग्रेय लपटों द्वारा पुरातन को नूतन में परिवर्तित करने की भूमिका अगले दिनों किस तरह सम्पन्न होने जा रही है, इसे कल्पना परिधि में लाना असंभव सा जान पड़ता है; लेकिन परिर्वतन होकर रहेगा।
